
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	Im Haus am Wiesenweg

	 

	Герман хэлнээс орчуулсан Д. Гонгор

	Редактор Ш. Очирбат

	 


... 

	 

	Хөндийн хажуу дахь тариалангийн талбараас ургац хамгийн муу авлаа. Тэнд газартай тариачдад тусламж хэрэгтэй болов. Талхны гурил ч хэрэгтэй, малын тэжээл ч бас хэрэгтэй. Надлер хоёр цаг шахам захиргааны конторт сууж, Геориг болон нэгдлийн захиргаанд албан журмын оногдлыг яагаад биелүүлж чадахгүй болсон, үр тариагаа идэх гэж бодсон зэргийг тайлбарлан ярив. Хоёр шуудай үрийг нэгэнт эргүүлж тушаасан тул одоогоор Надлерын тарианы агуулах нь хоосон байгаа ажээ. 

	Геориг түүнд нэг бичиг өгч:

	— Талханд чинь зориулж олгоё. Гэвч миний тариа агуулахад биш шүү дээ гэв. 

	— Уленвинкелийн тарианаас уу? гэхэд Геориг толгой дохиод малын тэжээлийн талаар та тариачдын тусламжийн газар оч доо гэв. 

	Надлер босоод:

	— Та нөхдийн үзүүлж байгаа тусламж сайхан л байна. Нэг бодоход бас л заваан хэрэг, тариачин хүн бусдаас талхны тариа гуйж явах болж байна. Яагаад хувийнхаа тарианаас идэхийгээ бэлтгэж болдоггүй бил ээ?

	Ирэх жил бас л адилхан болно. Хур бага орж тариа муу ургалаа гээд бас л нэг хэсэг нь гуйлтад гарна даа хэмээн гарч одоход Геориг одоохон муу хуучин гүүрний суурийг зайлуулж шинэ гүүр тавилгүй болохгүй нь. Ердөө л маргааш эхэлье, яаж мэдэх вэ. Нөгөөдрөөс л хаврын бороо залгаж ч магад гэж бодов. Тариачид зэмлэх болно. Тэд нар хаврын ажлаа эхэлсэн, өвөлжих тариагаа газар булахгүй бол хэрэг нь өнгөрнө. Хэрэв шинэ гүүр тавьчихваас ирэх жил тариачид усны хавчилгад орохгүй сэн билээ. Геориг цаас харандаа авч шинэ гүүр тавихад шаардагдах яс мод тулгуур зэргийг тооцож бодлоо. Хуучин гүүрийг зайлуулж голын эргийг засаж янзалбаас ус ямар ч саадгүй урсах боломжтой тул гүүрийг өндөр тавих шаардлагагүй ажээ. Геориг тэрхүү голын цаана орших тосгоныхонд ажиллах нөхцөлгүй мэтээр яригдах нийгмийн өмч асар уудам зэрлэг газрыг бодож сууна. Малын өвс дутагдалтай газрын тариачдын малыг тэнд идшилүүлж болох сон гэж бодоход Геориг цаг алдаж хэрхэвч болохгүй байлаа. Гүүр тавих ажлыг зөвхөн бороо чийггүй үед л хийх хэрэгтэй. Ус цаг уурын газраас маргааш бороогүй болохыг мэдэгдсэнд Георигт Пульманнтай зөвлөх, нэгдлийн орлогч даргатай ярилцах ч зав олдсонгүй. 

	Нэгдлийн хазгар зарлага Ханс Маанике айлаас айлд дамжин гүйнэ. Тэрээр хүмүүсийн ажилд гарахыг шаардаж явав. Эрэгтэй эмэгтэй хөгшид өвгөд бүгдийг ажлынхаа багажтай гарахыг шаардаж байлаа. Геориг, хэсэг хүмүүсийг гаргаж мод бэлдүүлэн хоёр морин тэргээр урьд нь тохиролцсон мужаан руу зөөлгөн, үлдсэн бүх хүмүүсийг хөндийд аваачиж замд ургасан бүх өвс, зэгсийг хадуулж цэвэрлүүлэх гэх зэргээр төлөвлөв. 

	Нэгдлийн зарлага тойрон зарлах ажлаасаа эргэн ирж өгүүлрүүн:

	— Дарга аа, ихэнх нь хариу юм ердөө хэлсэнгүй. Хариулт өгсөн хэсэг нь зав чөлөө байхгүй гэж байна гэж Георигийн өмнө толгойгоо үл ялиг гилжийлгэн малгайгаа барьж шув шулуухан зогсоно. Тэрээр урамгүй царайлан, явах тушаал хүлээн зогсов. 

	— Зав чөлөөгүй гэсэн чинь юу гэсэн үг вэ? Тэд ажиллахыг хүсэхгүй байгаа юм уу? гэвэл Маанике учрыг үл олох мэт зогссоноо;

	— Надад ердөө хамаагүй, дарга аа, би зүй ёсоор нь зарлаж шаардсан, хүмүүс хэлэхдээ бид газраа хагална. Тэгэхгүй бол дахиад л дампуурна. Одоогоор ходоодонд хийх юм багахан байна. Сүүлдээ аманд ч хийх юм огт үгүй болох нь гэх юм. 

	Үүнийг сонссон Геориг дотроо уурлаж цонхон тийш очин гадагш харснаа эргэн, ширээ түшин зогссон Мааникед хандаж:

	— Суугаач Ханс! гэхэд тэрээр гайхсан янзаар харж саарьтай гараараа духаа илж суув. Геориг хойш урагш хөлхөж агснаа:

	— Тэр хөндийг чи дээр үеэс мэдэх юм билээ. Өвс ургацаар сайн байсан уу? хэмээхэд Маанике шалмаг гэгчээр толгойгоо дохиж:

	— Хуучин эзэн их сайн ургац авдаг байсан юм, дарга аа, гэв.

	— Газар нь хуурай байсан уу?

	— Үргэлж, манай нутгийн хамгийн сайн шимтэй хар шороон хөрс байсан юм. Зөвхөн сүүлийн хэдэн жил л өөдлөхөө больсон. Үргэлж нойтон чийгтэй байх болсон цагаас хойш төмс ургаагүй байгаа юм. 

	— За тэгээд үүнийг тариачид мэдэхийг хүсэхгүй байна гэж үү?

	— Одоо ашиггүй л гэх юм. 

	— Хэрэв тэнгэр цэлмэгт нь залхууран хойш суугаад байвал бороотой устай үед ажиллах аргагүй, өвөл нь хүйтнээс, хавар бол нөгөө чийг ус нь саад хийнэ тэгсээр байтал ид тарианы үе эхэлж усанд хавчигдаж ургац авч чадахгүй нь гээд л үглэцгээх болно. Тэр үед завтай чөлөөтэй хүн ч үгүй болно. Ингээд байхаар уул газар ажиллахад хэзээ ч ашгийг олохгүй тэгэхээр ганцхан асуулт байна. Ирэх, жил бид ажлын их бүтээлээр урагш давших уу? Аль эсвэл энэ л байдагтаа байх уу? хэмээвээс Маанике хавчганан суудлаа засаж өгүүлрүүн:

	— Тэдэнтэй цэвэр герман хэлээр шууд ширүүхэн шиг яриад үзэх хэрэгтэй. Тэд нар чамайг энэ нутгийнх биш болохоор төдийлөн их ойшоохгүй л байдаг бололтой гэхэд: 

	— Хүмүүс тэгж хэлж байна уу? гэвэл

	— Би ер нь мэдэж байна гэв. 

	Энэ талаар Геориг бодох тутам урам нь хугарах билээ. Тэгээд нэгдлийн зарлагад:

	— Би тэдэнд чинь үзүүлээд өгье, хонх авч гарч зарла! гэв. — Маргааш өглөө ажлын чадвартай бүх хүмүүс ажилд бэлэн бай! Хэрэв ирэхгүй хүн гарваас торгууль ноогдуулна гэв. 

	Маанике зөвшөөрсөн маягаар толгой дохин хонх аван гарч одов. 

	Пульманн конторт орж ирэнгүүтээ:

	— Ямар хогийн юм хийж байгаа чинь энэ бил ээ? Эзэрхэн захирагч болон жүжиглэж байгаа чинь энэ үү? гэвэл Геориг:

	— Хэрэв шаардлагатай бол яаж ч болно доо хэмээн омгорхог хэлэв. Хэдхэн мөчийн өмнө Бенделанд ирж түүний шийдвэрийг дооглон ямар ч ашиггүй завхарсан арга хэмжээ гэсэнд Геориг улам их ууртай байсан ажээ. 

	— Яагаад ийм арга хэмжээ авах болсноо над тайлбарлахыг хүсэхгүй байна уу? гэж Пульманн асуухад Геориг:

	— Чи энэ талаар мэдэхгүй, надаар тайлбарлуулах гэж байгаа нь их сонин байна. 

	— Боль доо, Геориг?

	— Өдий төдий олон жил энэ тосгонд та нар амьдарцгаасан атлаа хайран сайхан хөндийг ашиглалгүй харин ч хэрэггүй болгочихсон чинь үнэн шүү дээ? Би энэ тосгоны дарга, тэрхүү тоглоомыг эцэс болгоно. Тийм ээ, нөхөр Пульманн та нөхдийн сэтгэлд таалагдана уу, байна уу, ер хамаагүй, эцэс болгоно гэхэд,

	— Бидэнд яриагүй таалагдаж байна. Гэвч ингэж хийж болохгүй. Чи асуудлыг олон түмний оролцоогүйгээр ганцаар шийдвэрлэж болохгүй. Харин гүүр барих чухал шаардлагатай тухай саналыг нэгдлийн захиргаанд оруулж дараа нь тосгоныг бүх хүмүүсийн нэгэн цуглаан дээр тодорхой ярьж хэлэлцүүлэх хэрэгтэй. Бид чамайг дэмжинэ гэвэл Геориг:

	— Илтгээд асуугаад байх цаг алга аа. Зун ингээд дууслаа, горхинд ялимгүй устай авч хамаг нуга хөндий хуурай байна. Үүнийг одоохон өөрчлөх хэрэгтэй гэв. 

	— Одоохондоо жаахан бороо орлоо ч гэсэн хөвөөд явчих арай ч болоогүй байна. Хөрс ч яс шиг хатсан болохоор нэлээд ус шингээх биз гэхэд Геориг зүтгэж,

	— Ямар учраас асуудлыг хойш тавьж сууна вэ? Хүмүүсийн хойш гэдийх нь долоо хоногийн дараа одоогоос багасахгүй шүү дээ. Тэд одоо намрын тариалан дээр ажиллаж байна. Долоо хоногийн дараа бахь байдгаараа шүү дээ гэв. 

	Пульманн биеэ барьж:

	— Чи ойлгохыг хүсэхгүй байна гэж өгүүлэвч хүчтэй амьсгалах нь сэтгэл зовсны шинж билээ. 

	— Хэрэв хүмүүсийг маргааш өглөө албадан гаргавал чиний бариулах гэсэн гүүрийг асар том үйлдвэр адил үзнэ. Дараагийн долоо хоногт гүүрээ баръя. Тэр хүртэл өөрсдийнх нь гүүр гэдгийг бид хүмүүст ойлгуулахыг оролдъё гэвэл Геориг:

	— Би маргааш өглөө гэж зарласан түүн дээр л зогсоно. 

	— Чи манай тосгоны тариачдыг мэдэхгүй байна. Тэдний толгой нь чулуун хана л гэж бод! Хэрэв давмаар бол мөргөөд үз л дээ! гэвэл Геориг юу ч хариулсангүй. 

	Тэрээр Пульманнд анх удаагаа дургүйцэн түүний санаанд, хүрсэнгүй. 

	 

	 

	Өглөө эрт Геориг зарласан хүмүүсийг хүлээж сууна. Хэдэн хүмүүс уван цуван ирнэ. Зарим нь ерийнхөө ажилдаа зориуд эртлэн гараад явчихжээ. Ингэгийн хүү Юрген сургуульдаа явах замдаа:

	— Та нарыг дайрч ирэхийг ээж хүлээгээд гэртээ сууж байна. Та нартай хамт явах гэнэ билээ гэхэд Геориг түүнд толгой дохив. А бусад нь? Геориг гудамж руу харваас төмсний сав барьсан эмэгтэйчүүд бөхөлзөн гүйхэд тэрээр тэднийг саатуулж:

	— Та нар хаачих нь вэ? гэв. 

	— Шүлцийнд очиж төмс цэвэрлэе. 

	— Өнөөдөр тосгоны бүх хүмүүс цугларч ажилд гарна гэж зарласныг та нар мэдсэн үү?

	— Шүльце бас бидэнд зарласан.Чи илүү мөнгө өгч байгаад тэр талаар ярь даа! гэв. 

	— Гүүр юуны өмнө чухал шүү дээ тэр чинь танай тосгоны юм. Тосгон гэдэг чинь бид бүгдээр болохоор бид л засаж ажилд оруулах ёстой биш үү дээ. Гэтэл савхин гутал дээр өмд чихэн өмссөн залуухан бүсгүй урагш гарч ирэн өгүүлрүүн:

	— Тэр гүүр чинь бидэнд ердөө падгүй. Бидэнд тэртээ тэнд очих ч хэрэг байхгүй, явах ч үгүй хэнд хэрэгтэй юм бэ? Тэр нь л гүүрээ босгоно биз гэхэд бусад нь:

	— Зүйтэй, Элзээ! гэж ам амандаа шуугилдав. Нэгэн ирмэг духтай туранхай эмгэн яаруугаар:

	— Тэр гүүрийг барьснаар бидний аманд хийх юм олдохгүй. Түүний оронд төмс цэвэрлэж хэд гурван мөнгө олбол бидэнд ашигтай гэж бурж эхлэхэд нэг нь:

	— За тэр, дарга та өөрөө сонсож байгаа биз дээ. хэмээхэд бусад нь инээлдэв. 

	— Хэрэв бидэнд мөнгө хуваах гэж байгаа бол урьж болно. Түүнээс биш мөнгө хаана олдох газар бид явах улс аа. Хэрэгтэй хэрэггүй газар самбаганадаг нь бид биш гээд, авгайчууд цааш явлаа. 

	Франц Шүльце морь тэрэгтэйгээ хашаанаасаа давхин ирж зам дээр зогсоход эмэгтэйчүүд тэргэн дээр сийрсэн саваа шидлэн өөрсдөө авирцгаахад бүдүүн Шүльце сэтгэл бардам давхиж одов. 

	Үд дундын үед бүдүүн Шүльце төдийлөн их мээсгэнэж чадсангүй ээ. Гэргий нь нэгдлийн зарлагын авчирсан бичгийг нүүрэн дээр нь барьж сэтгэл хөдөлснөөс чичрэн ийн өгүүлрүүн:

	— Май! Чиний үдийн хоолны чинь даруулга! Миний үгэнд чи эс ордог бил үү? Хоттерыг шүтэж түүний ардаас нохой шиг шогшсоны чинь шан энэ дээ. Тэнсэн харгалзаатай байгаа гэдгийг бүү мартаарай! хэмээн догшноор гартаа барьсан бичгээр хамрын нь дор сэвтэл Шүльце цаасыг булаан авч хоёр дахин уншсанаа малгайгаа шүүрэн авч гарах гэтэл гэргий нь тогтоож:

	— Хаашаа гүйх нь вэ? гэж асууж айсан тэвдсэн харцаар эрийгээ харахад хажуу тийш нь түлхчхээд гарч одов. Гудамжинд учраа үл олох мэт зогсоход Труде үдийнхээ цайг уухаар түүний хажуугаар өнгөрсөн авч, ийнхүү учрыг эс анзаарав. Шүльце цэцэрлэгийн хашаа руу очиж нэгэн нарийхан нүхээр чихэх гэтэл багтсангүйд бас нэг мод сугалан авч арай чуу багтаж гарч цэцэрлэг дотуур болгоомжтой алхан явна. Ногоон мөчрүүдийн хоорондуур улаан, шар өнгийн алим бөнжгөнөн элдэв төрлийн ургамлын анхилмал үнэр хамрын нүхээр сэнгэнэв. Үзэсгэлэн сайхан наран цэцгийн дэлбээ хашааг даван алсыг ширтэх мэт. Эргэн тойрон бүгчим халуун, асар удалгүй үерийн бөөн хар үүл ойн дээгүүр алгуураар нэвсийн гарч ирэн нарны наагуур хөшиглөн татна. Бүдүүн Шүльце айсан янзтай амьсгал нь давчдаж явна. 

	Эргэн тойрон өндөр утсан тортой том цэцэрлэг Хоттерынх билээ. Тэрхүү цэцэрлэг дундуур тэвдэж сандарсан Шүльце гүйн очиж үдийн хоолоо хүлээн суусан Хоттертой уулзлаа. 

	— Хоттер гуай минь... Та үүнийг үзээч... Би одоо яах вэ?.. хэмээн Хоттерт бичгээ сарвайхад цаадах нь үл тоомсорлон хялам хийж ч харалгүй:

	— Наад нооргоо өөртөө авч бай жорлонд орвол хэрэглэхгүй юу! Тэгвэл наадахаасаа хагацна биз гэв. 

	— Тийм, гэлээ ч гэсэн?

	— Тэр дарга чинь санаа байвч сачий нь хүрэхгүй. Тийнхүү энэ бичгээр юу ч болохгүй. 

	— Тийм ээ, гэлээ ч гэсэн... хэмээн Шүльце цөхөрсөн маягаар дуугараад, — Би ядахдаа нөгөө тарианы үрийн улмаас тэнсэнтэй байгаа шүү дээ. Хэрэв тэд намайг матвал? гэхэд Хоттер түүнийг дээрэлхүүгээр харж:

	— Айж байна уу? гэж асуувал Шүльце бялдуучлан:

	— Би одоо яах вэ? гэв. 

	— Яахын ч хэрэггүй, цаадах чинь бид бүгдийг шоронд хийж чадахгүй. Түүнд тийм эрх ч байхгүй гэв. 

	Шүльце:

	— Танд бас?.. гэхэд Хоттер үл тоомсорлон нэгэн бичгийг ширээн дээр чулуудваас Шүльце шунахайран задалж уншсан нь:

	— Та Нейрений хөндийд гүүр тавих нийтийн ажилд оролцохыг шаардсан миний шаардлагыг даган биелүүлсэнгүй. Түүнчлэн ажилд зориулж нэгэн морин тэргийг гаргах байсныг биелүүлсэнгүй. Ийнхүү танд 15 маркийн мөнгөн торгуулийг ноогдуулав. Уул торгуулийг гурван хоногийн дотор нэгдлийн кассад тушаах ёстой. Дахин ийм явдал гаргахгүй байхыг сануулъя. Ийнхүү арга хэмжээг эсэргүүцэх оролдлого гарваас давхар шийтгэгдэх болно гээд тосгоны даргын гарын үсэг байлаа. 

	Хоттер шарз архиар дүүргэсэн хоёр хундагыг барьж нэгийг нь Шүльцед өгөх зуур:

	— Бараг бүхэл тосгоныхонд цаадах чинь уурлаад ийм бичиг илгээсэн юм гэж инээн цааш өгүүлрүүн, — Үүнээс өөдтэй юм цаадхын чинь ухаанд багтахгүй ээ! Цаадах чинь өөрөө иймэрхүү дурлалын захидлыг авгайчуудад бас илгээсэн юм. Цаадуул нь өөдөөс нь нулимж ч магадгүй гэв. 

	— Авгайчуудад?

	— Таван марк авах гэнэ. Би заримд нь гомдол мэдүүлэх нь зүйтэй гэж зөвлөсөн, энэ талаар нэлээн их яриа гарна аа. Хэн ч тэр торгуулийг төлөх ёсгүй, цаадах чинь шүдээ хэмх зууна биз гэв. 

	Шүлцийн айсан царай аль хэдийнээ арилж өгчээ. Тэрээр инээх ч гэж дарваганаж ийн асууруун;

	— Тэгээд та, бидэнд ер нь гэм юу ч болохгүй гэж бодож байна уу?

	— Бидэнд огтхон ч гэмгүй, харин түүнд өөрт нь аюултай вий гэв. 

	Шүльце буцаж тосгон дундуур алхав. Энд тэндгүй, түүнд хүмүүс шивнэвээс тэрээр хашир томоотой ахмад хүний дүр үзүүлэн:

	— Санаа зовох юмгүй ээ. Хэнд ч аймшигтай ял шийтгэл учрахгүй гэхэд зарим нь:

	— Нээрээ юу? гэхэд

	— Нээрэн, би чинь бишгүй л нэг дарга байж үзлээ. Юмны учрыг мэдэлгүй яах вэ дээ гэнэ. 

	Ийнхүү Шүльце зөвхөн үг асуусан хүмүүсийн сэтгэлийг баярлуулаад зогссонгүй газар сайгүй тархсан билээ. 

	 

	 

	Энэ өдөр Аманда Мюлмангуайд их сонин сайхан өдөр байлаа. Айлаас айлд майжганан яарч гүйж очиж

	— Энэ ч ёстой нэг дарга байна даа, хэнээр багалзуурдуулах гэж байгаагаа та нар одоо үзэж байгаа биз? Түүнийг манжингийн оройгоор хийсгэхэд ч оройтоогүй л байна санж гэж үглэнэ. 

	Тэрээр Тинед очиж:

	— Одоо ч цаадах чинь үүргээ батлах бол оо биз, Тине? гэхэд Тине тасалгааны голд үг дуу ч үгүй зогсоно. 

	Ингэ эзгүй ажээ. Тине асууруун:

	— Хэн?

	— Бурхан минь, Тине чи чинь юу асууж байна вэ? Танай ачит Георигоос өөр хэн байх билээ гэхэд

	Тине өөдөөс нь:

	— Чи үргэлж л ингэж байдаг, онож байсан удаа огт үгүй шүү дээ гэж мэтгэв. 

	— Үгүй ээ, энэ удаа үнэн шүү. Тине чи юу гэж бодно оо. Хүмүүсийн дургүйцэж байгаа гэдэг бүр жигтэйхээн. Түүнийг тонилгоход ямар хөгжим үлээхийг чи үзэх хэрэгтэй гэхэд Тине:

	— Бас хотод юу болсныг тэгээд хэлээч дээ хэмээн байж ядна. 

	Аманда алгаа хавсарч өгүүлрүүн:

	— Чи үнэхээр мэдэхгүй байна гэж үү? Ээ, Тине минь, би байхгүй сэн бол чи чинь нялх хүүхэд шиг юуны ч учрыг ололгүй суух хүн юм даа. Хаана юу болж байгааг би л хэлж байхгүй бол болохгүй юм. Хүмүүс хөндийд ажиллах тушаалыг биелүүлээгүй тул торгуулийн бичиг илгээжээ гэхэд, Тине тосон авч:

	— Биелүүлээгүй гэнэ ээ? Тэднийг явж байхыг би өнөө өглөө харсан, манай бэр ч бас хамт явсан гэвэл Аманда дургүйцсэн янзаар гараа дохиж:

	— Тэд нар чинь хэн дуртай хүн чалчсаны зоргоор шогшиж байдаг хүмүүс юм. Тэд нар өчүүхэн ажил хийчхээд түүгээрээ хэчнээн их бардамнадаг улс гэж санана, чи. Харахгүй юу. Тэд онгирч очоод Уленвинкелийн тариан дээр хэчнээн их ажиллав даа гэж Аманда элгэндээ гараа зөрүүлэн: Тэгээд тэр их улаан буудай ер нь хаана байна вэ? Би түүнийг л мэдмээр санагдах юм. Хэрэв энэ тэнүүлч явбал тун анхааралтай байхгүй бол аваад арилж өгч болох юм. Тэр чинь бидний өмч шүү дээ, Тине. Тине зуухандаа мод нэмж хийв. Түүний нүүр нь халуун зуухнаас улайрч харагдана. Амандагийн сүүлчийн үгийг тэрээр хагас дутуу ойлгон толгойгоо сэгсрэн өгүүлрүүн:

	— Юу ч болсон жаахан хүлээ! Хүлээвэл хүндийг сахивал сайныг гэдэг үг бий гэхэд Аманда:

	— Шүлцийгээ дахиад даргаар сонгочихно. Тэр чинь ядахдаа над ганц гутал магадгүй хүн шүү. Георигийг дарга байсан цагт улаа цоортол хөл нүцгэн гүйгээд ч нэмэргүй. Тэгэхдээ бас манай шүүгээг ганц ч удаа нээж үзээгүй атлаа надад гутал бий гэж хэлдэггүй шүү гэхэд Тине тосож хэлрүүн:

	— Би чамд үргэлж л үглэдэг шүү дээ, чамд хөл нүцгэртлээ гүйгээд байх хэрэг огт байхгүй. Тэр өөрийн талын хүмүүсийг шилж л байг хэмээхэд Аманда:

	— Боль доо, Тине минь, цаадхыг чинь тэд хөөх болно. Тэгэхлээр нь би Шүльце дээр ороод ганц гутал цохуулаад авчихна. Тэглээ бол миний гутлынхаа улыг элэгдтэл гүйсний ашиг гарна шүү дээ гэв. 

	Анита Георигийн ирэхийг хараад өрөөндөө орон чагнаваас тэрээр шатан дээр хэсэг зогссоноо өрөөний нь хаалга чахран оров бололтой болоход гүйн очив. Геориг тэмдэглэлийнхээ дэвтрийг тавьж нээлттэй цонхоор цэцэрлэг рүү ширтэж зогсов. 

	— Чи ч надад таарсан хүн юм даа гэж Анита инээн Георигт тулан сууж: — Чи ичихгүй байна уу? хэмээн тохойгоороо нудрахад Геориг гайхсан янзаар асууруун:

	— Яагаад?

	Анита эрхлэн, уруулаа цорвойж:

	— Над ийм бичиг илгээх ээ! Трудегээ ямар юм хийж байдгийг чи мэдэж байдаг юм уу, үгүй юм уу, үүнийг л би мэдмээр байна гэв. 

	— Би мэдэж байна. Түүгээр ч барахгүй гарын үсгээ зурсан. 

	— Надад бас адилхан уу?

	— Адилхан, ажлаас хойш суух ямар эрхтэй юм бэ чи?

	— Үгүй ээ, чи сонсооч... гэтэл Геориг үгийг нь тасалж няхуураар

	— Эрүүл саруул биетэй залуу эмэгтэй ажлаас хойш сууж хэрхэвч болохгүй гэж чамд би дээр үед ярьдаг байсан. Гэвч чи миний үгийг сонсохгүй юм. Тэгээд л торгосон юм даа хэмээхэд, Анитагийн царай улайн үсрэн босож Георигийн өмнө хөндөлдөж:

	— Чиний хүслийг хангахгүй байна уу? Юу л хүснэ вэ? Бүх юм чамд бэлэн байна. Надаас, өөр юү хүссэн юм бэ, чи? гэвэл:

	— Юуны урьд их бага боловч хамтын ажилд чи оролцож бай!

	— Энэ чинь чиний үнэн санаа юу?

	— Харин чи л мэдэх ёстой доо? 

	— Тэгээд тэр бичгээ эргүүлж авахгүй юу?

	— Харин ч чиний торгууль бусдынхаас бага байгаа байх шүү. 

	— Үгүй, Геориг гээд Анита үсрэн гарч одов. 

	Оройн тэнгэрийн улбар ягаан туяа байшингийн дээвэрт тусч гэгээвчийн шилнээ солонголон гэрэлтэнэ. 

	— Цаадуул чинь Георигийг халах гээд л шуугьж байна хэмээн Бендт сэтгэл хөдөлсөн маягаар тэднийг хөндийд очиж ажиллах гэж бэлтгэж байсан үед тосгонд ямар үйл явдал болсон тухай тоочин ярив. Өглөө Геориг Пульманныд очин зохион явуулж буй ажлыг удирдаж өгөхийг хүсжээ. Бендт өөрөө ойд очиж Бендтландтай хамтарч гүүрэнд хэрэглэгдэх мод бэлтгэхээр дугуйгаараа явсан гэнэ. Хүмүүс ХАА-ын Зөвлөлд бичсэн гэнэ. Надлер гарын үсэг цуглуулсан гэнэ. Надлер! гэж Ингэ бодолхийлэв. Надлер Георигт ийнхүү хорсолтой хандаж буй нь Ингэгийн уршиг гэж үү? Надлер тарианы үр дарсан болохыг Ингэ мэдсэн нь түүнд цохилт үнэхээр болсон юм. Ингэ дотроо эргэцүүлэн бодно. Георигийн буруу. Тэр юу бодож хүмүүст торгуулийн бичиг илгээнэ вэ? Арай хэтэрч байна. Гүүр бол маш хэрэгтэй зүйл гэдгийг Ингэ хавар Георигтой ярилцсанаас хойш мэддэг болсон юм. Георигийн эсрэг маш олон хүмүүс зогсоно. Хүмүүс учир зүггүй шуугилдаж байна гэж Бендт хэлсэн. Ингэ гэртээ ороход Юрген галын өрөөнд жимсний голын яс хагалж суув. 

	— Би тосгон руу явах маш түргэн хэрэгтэй боллоо гэж хүрмээ өмсөв. 

	Юрген яс хагалж голыг нь эрж сууснаа:

	— Оройн хоол хийхгүй юм уу? Би өлсөж байна аа гэхэд:

	— Өөрөө хийгээд ид. Би хэдийд ирэхээ мэдэхгүй байна гэж хаалга руу очсоноо эргэж, үнээндээ жаахан өвс тавьж өгөөрэй. Галуунуудаа ирэхээр нь хашаанд нь оруулаарай гэв. 

	Дөнгөж сая ашиглалтад ороод байгаа Надлерийн, зөөсөн сууцны барилгын гадна хаалга нээлттэй байхад самбар нь будагдаагүй харагдана. 

	— Тэгж цочдог юм аа, өвгөөн! гэж нэгэн эмэгтэй үүдний харанхуй булангаас гарч ирэхэд Ингэ ч урамгүйгээр ажив. 

	— Би танай нөхөртэй уулзах гэсэн юм сан гэхэд,

	— Юу гэсэн юм бол? гэв. 

	— Би өөрт нь хэлье гэж шууд очиж хаалгыг хүчтэй тогштол эрэгтэй хүний өтгөн дуугаар:

	— Ор ор! гэх сонстов. Орж ирсэн хүнийг Надлер гайхан харсан ажээ. Тэрээр оройн хоолны үлдэгдэл эмхэлж амжаагүй байгаа ширээний ард сууна. Ингэ нам дуугаар:

	— Сайн байна уу? гэж мэндлэхэд Надлер хэсэг зуур ажсанаа:

	— Тагнах гэж ирэв үү? хэмээн залхуурсан янзтай өндийв. Гэргий нь хаалганы орчим чих тавин чагнан зогсоно. Ингэгийн амьсгал давхцаж бачимдав. Замдаа бэлтгэж ирсэн учирлах үг сураггүй алга болжээ. Тэрээр Георигийн төлөө орж ирснээ гэнэт санаж ичих бөлгөө. Өөр зүйлийг асуухыг завдтал Надлер босож сандал дөхүүлж:

	— Бүлх залгисан мэт бүү гөлөлзөөд байгаач, суу энд гээд, — Ширээ цэвэрлээч! гэж гэргийдээ хэлэв. 

	Ингэ сэтгэлээ барьж асууруун:

	— Тосгоны даргыг халахыг шаардсан бичиг чамд байна уу? гэхэд Надлер эвшээж улаан нүүрээрээ дүүрэн том амаа дарвайлгаж:

	— Чи бас гарынхаа үсгийг зурах гээ юү?

	— Гүүрийг бидний ашиг тусын тулд барих гэж буйг чамайг ойлгосон эсэхийг мэдэх гэсэн юм. 

	— Би тэгээд тэнэг толгой болж байна уу? Тэгэх дээр хүрвэл тосгоны даргыг тэр ажилд би анх түлхэж өгсөн байх шүү. 

	— Чи юу?

	— Тийм ээ, жил бүр миний хамаг хөрс хохирдог байсан юм. 

	— Тэгээд гүүрээ барих болохоор эсэргүүцэж байдаг учрыг нь би ер олохгүй байна гэхэд Надлер төв царайлж:

	— Би гүүрийг ердөө эсэргүүцээгүй. Харин Георигийг эсэргүүцэж байна. Харин гүүрийг өөр хүн эсэргүүцэж байгаа юм: 

	— Ямар учир байна вэ... хэмээн Ингэ түүнийг ширтэнэ. 

	Надлер өргөн цээжээ хазайлгаж:

	— Би хэнээр ч толгой мэдүүлэхгүй. Бид завтай болохоор л тэр гүүрээ барина биз.

	— Хэзээ завтай болох юм бэ?

	— Одоо ч үгүй аль эсвэл чи тариагаа бэлтгээд авчихсан уу?

	— Үгүй дээ

	— За тэр, тэгэхлээр Геориг бидний урдуур нүцгэн хөлөө тавьж биднийг хорих санаатай байгаа юм гэхэд Ингэ чив чимээгүй болсноо:

	— Тэглээ ч гэсэн чи амандаа орсныг чалчих хэрэг үгүй байсан л даа. Хэрэв тэгж л бодсон сон бол гүүр... гэтэл Надлер том гараа бүсгүйн мөрөн дээр тавьж асууруун:

	— Чамайг чинь түүнтэй учиртай л гэж хүмүүс ярилцах юм. Үнэн юм уу? гэхэд Ингэгийн царай улайж:

	— Битгий балайр! гэхэд Надлер хөгжилтэйеэ инээж:

	— Би ч бас итгэхгүй байна. Чам шиг ийм тогосыг тийм амархан ч хүзүүдэхгүй ээ гэв. Ингэ нам дуугаар:

	— Бид гүүр барихгүй бол өөрсдийгөө л хохироож байгаа юм даа гэхэд,

	— Чи бас битгий балайр! гэж Надлер том гараа ширээн дээр болгоомжтойхон тавьж өгүүлрүүн:

	— Хэрэв бид үр тариагаа газарт булахгүй бол харин бид нар өөрсдийгөө хохироож байгаа нь тэр ээ. Хүн чадахаараа зүтгэж зүтгэж өглөө үдэшгүй зөвхөн төмс хивж өдөртөө сайн бол төмс, байцаа хоёрыг ээлжээр иднэ. Ёстой нохой шиг амьдарч байна даа гэхэд Ингэ үнэн л юм даа гэж бодов. Гэвч тэр Надлерт зөвийг өгсөнгүй.

	— Гүүр баривал түүнээс чинь илүү ашигтай юм сан даа гэхэд нь

	— Тэр зүгт явах хэрэгтэй байдгаараа дарга, Вендланд хоёрт л ашигтай байдаг байх даа. Өөр ямар ч чөтгөрт тэр гүүр хэрэггүй ээ гэв. Ингэгийн бодолд цахилгаан цохих адил нэгэн зүйл агшнаа тусаж дотор онгойх болж ийн хэлрүүн:

	— Уул гүүрийг тавьснаар МТС хүртэлх зай хагас дахин богиносож байгаа юм. Тэгснээрээ бид трактор авч ирэхэд төчнөөн хялбар болно гэхэд Надлер түүнийг өлгөн ширтсэнээ:

	— Чи чинь солиороо юу! гэж дуу нь чангарч: — Түүнээс бидэнд юу ойчих юм бэ? Юу ч үгүй. Ер нь тэгээд намайг туслах болов уу гэж горьдохын ч хэрэггүй шүү гэж уртаар амьсгаа авч асууруун:

	— Ер нь чи надаас юу хүссэн юм бэ? Чамаас би хүнтэй зөв харилцах, гүүр барихад туслах хоёрыг л гуйж байна гэхэд Надлер үсрэн босож:

	— Цаадуул чинь чамайг явуулсан биз. Би ч мэдсэн юм аа. Чи бас тэгээд тэдний үгэнд ороод ирж л байдаг, чи чинь тариачин хүн шүү. Тэд тариачин бидний арьсыг хуулах гэж байхад чи тусалж явдгаа боль гэв. Ингэгийн царай цайж:

	— Намайг хэн ч явуулаагүй ээ, энэ асуудлаар би сонирхож байгаа тул өөрөө ирсэн юм. Чи миний тариачин мөн бишийг асууж байна. Харин чи өөрөө юу вэ? Тариачдын ашиг тусын тулд хийх ажлыг үзэн ядаж байна шүү дээ гэж Ингэ нулимс нь гарах шиг болоход Надлерт ямар ч болсон нулимсаа унагаахгүй хэмээн огцом эргэж гүйж одлоо. Бас л тэнэг толгой юм гэж Надлер сэтгэв. Одоо Ингэ намайг хялайх болно. Ингээд л явчихдаг юм байжээ. Би хэт зөрүүд байв уу? Ингэ ч дан буруутай биш шүү гэж бодов.

	Хоёр өдрийн дараа нээлттэй хурал болж хотын даргын эсрэг хэлж болшгүй их гомдол тэмцэл гарлаа. Тэрээр оршин суугч иргэдэд торгуулийн тушаал тараасан, ямар ч эрхгүй атал албадлагын дэглэмээр ажил зохиосон л гэнэ. Нэгдлийн зөвлөлийн зөвшөөрөлгүйгээр Геориг тосгоны даргын эрхийг хэтрүүлэн хэрэглэсэн гэнэ. Хуралд оролцохоор ирсэн тойргийн зөвлөлийн дарга яриагаа дуусмагц одоо хэн ярих бол гэдэг бодол бүх хямралдагсдын анхаарлыг татаж тасалгаа дотор чив чимээгүй болов. Зарим нь Хоттерыг харах авч тэр нь ярих шинжгүй ажээ. 

	Геориг алгуураар босож тайван алхаагаар илтгэгчийн ширээ рүү явлаа. Түүний алхаа нь тайван, байдал төлөв ажээ. 

	Ёохани Бендт хажуудаа зүрх цохилон суусан Ингэд:

	— Айсан шинж өчүүхэн ч алга шүү гэж шивнэв. 

	Ингэ Георигийн төлөөнөө айж сэтгэл түгшин сууна. Геориг яаж энд зогсож чадна вэ? Энэ ер чөтгөрөөс ч айхгүй байх шүү гэж бодов. Геориг, одоо үе бол ургацын баярыг бодох цаг билээ хэмээн үгээ эхлэхдээ ч тэвдсэн царай огт үгүй ажээ. Геориг олон ч юм нуршсангүй, хөндийд нэгдлийн тариачдын тусын тулд ажиллахын тул бороогүй өдөрт нь гүүр барин ойр хавийнх нь газрыг усны үерээс хамгаалахын тулд яарч ажил зохиох гэж бодсоноо товчхон тайлбарлав. Түүнийг яриагаа дөнгөж дуусгатал нэгэн тариачин залуу босож үгээ олж ядан:

	— Дарга минь, өөрийгөө арай багахан хамгаалчихлаа гэж хашхирав. 

	— Ингэг өмгөөлөгчөөр аваач! Цаадах чинь дөнгөнө. Хүний зүрх сэтгэлд ортол нь ярина гэтэл бас нэг тариачин хажуугаас нь:

	— Тийм ээ, өчигдөр над руу очиж ярьж байгаа нь хоёр үзүүртэй зүү л гэсэн үг. Тэр бүсгүй өөр нүүртэй болно билээ. Бид тэр талаар дараа ярилцацгаая! гэнэ. 

	— Ингэ Раймер ярих ёстой! гэхэд Ингэгийн амьсгал давхцаж царай нь цайв. 

	Ингэ аргагүйн эрхэнд түгдрэн өгүүлрүүн:

	— Би та нарт бүгдийг хэлсэн шүү дээ... гэтэл

	— Тэгдэггүй юм! хэмээн Ёоханн Бендт суудлаас нь түлхэж;

	— Мэдээж байгаагаа хэл! гэв. Хөдөө аж ахуйн Зөвлөлийн дарга нөхөрсгөөр даллаж:

	— Бид өөрс дундаа байна. Ярих л юм байвал яриач гэв. Ингэ индэр дээр гарах завсар Георигийг агшнаа харваас түүний харц нь хүйтэн болж хамрын дээгүүр хоёр гүн нугалаа тодрох бөлгөө. Ийнхүү нугалаа Георигийн уурлах, сэтгэл тавгүйд гардгийг Ингэ мэдэх билээ. Би ярих гэж бодоогүй л юм сан. Тэд намайг энд түрээд гаргачихлаа. Ямар ч болсон эмэгтэй хүнтэй хамт холбогдон хэлэгдэж байгаадаа Геориг дургүй л байгаа даа гэж бодно. Сандарснаас болж түүний гар чичирч хөлс нь гарна. Түүний эхний үгнүүд тасалдан ярьсан нь:

	— Хэрэв бид гүүр баривал голын ойролцоо газрыг ашиглаж болохоос гадна түүний ойр хавийн тарианы газрыг усны аюулаас аварч болох юм. Зөвхөн энэ ч бас биш МТС-ын тусламжийг энэ гүүрээр бид хүртэх болно гээд энэ талаар зарим хүмүүстэйгээ ярьсныгаа тайлбарлав. 

	Ёоханн Бендт суудал дээрээ тэсэж ядан хавчсанаа гараа өргөн олны дундаас:

	— Трактор ирээд газар хагалаад өгвөл хүрэгч үнээгээ сааж сүүг нь уух сан байгаа даа. Энэ завхарсан газар хагалалтыг ганц муу үнээгээрээ туулахад дэлэн ч гэж хоосон арьс л байх юм гэж хашхирахад нэг хүн:

	— Ёоханн минь хүрэгч үнээгээ боль доо. Гүүрний тухай ярьж байна шүү дээ! гэхэд тэрээр эргэж:

	— Гүүр барих хэрэг чинь хүрэгч үнээтэй холбоотой байна шүү дээ гэв. Ингэгийн дараа Пульманн ярив. Тэрээр торгуулийн хуудсыг ямар ч саадгүй эргүүлэн авахыг тосгоны даргаас шаардлаа. Георигийн хэтэрхий яаран явуулсан арга хэмжээг буруутгаж зэмлэв. Нэгдлийн захиргаа буюу тогтмол комисс бүх асуудал дээр хамтран ажиллаж байхыг зөвлөлөө. Дараа нь Георигийн ажлын талаар дотно халуун үг ярилаа. Геориг бүх зориг самбаа идэвхтэйгээр ихээхэн зүйлийг санаачилж түүнд бүх хүчээ зориулжээ. Ийнхүү нэгэн жишээ болох гүүрний тухай бол маш сайхан зүйл бөгөөд түүнийг өнгөрсөн урт хугацаанд хэн ч бодож санаагүй юм гээд хамгийн сүүлд Нейрен тосгоны энэ жилийн улсад тушаах үр тарианы төлөвлөгөөг биелүүлсэн болохыг танилцууллаа. Үлдсэн 18 хувийг Уленвинкелийн тарианы орлогоор бөглөж болох ажээ. Ийнхүү амжилтад тосгоны даргад баяр хүргэлт ч бас мартагдсангүй ээ.

	Чингээд Пульманн эхийг нь эцээж тугалыг нь тураалгүй маргааныг хоёр тийш нь болгов. Зарим нэг нь «Тосгоны диктатур»-ын тухай нойтон хамуу шиг маргавч хуралдагсдын ихэнхийн саналаар гүүр барих нь хойшлуулшгүй чухал зорилт мөн болохыг батлав. Ингэ ерийнх шигээ хурал дөнгөж тармагц бөөгнөрөн марган буй хэсэг эрчүүдийн дундуур зүтгэж танхимаас гарч одов. 

	Оройн сэрүүн орж бие жихүүцэм болоход Ингэ гадуур цамцныхаа энгэрийг товчлов. Ихэнх байшинд гэрэл асан нэгэн газраас чанасан манжингийн сайхан үнэр ханхлах бөлгөө. Ингэ хурлаас сэтгэл хөдлөн элдвийг сэтгэн аажмаар явтал хойно нь нэгэн хүний яаруу алхаа сонстоход тэрээр ихэд цочин эргэтэл:

	— Битгий цочоорой, би байна гэж Геориг агшнаа, тулан ирж: — Би тантай ярилцах гэсэн чинь та явчихсан байлаа хэмээн түүнийг халуун дотно тэврэлтээр чанга тэврэв. 

	— Та намайг хэчнээн зовооно вэ?.. хэмээн Геориг намуухнаар хэлбээс Ингэ хоолойгоо засаж зөвхөн Георигийн чанга тэвэрч байгааг мэдэрч:

	— Геориг! гэж дуу алдав. Геориг юу ч асуусангүй бүсгүйг хоёр гараараа тэврэн янагийн хайраар үнсэн таалав. 

	Тосгоны үдэш, шөнийн харанхуйд шилжиж цэлмэг хөх тэнгэрт одон мичид гялалзан түгэв. Дэлгэр зуны мяндсан эрээн утас хөврөн үлдэж үндэслэн суурьшсан хөгшин модод өнгө бүрийн навчийг намрын хөрснөө бутаргах болов. 

	— Харанхуй болох нь би ч явъя. Тине гэж Тинегийн ногоон давшуурга дээр эрхий эргүүлэн суусан Аманда авгай цонхоор ширтэн хэлэв. Цаана нь харанхуй золгосон цонхны шил тасалгаанд харлан үзэгдэх бөлгөө. Тине найздаа дайзтай жимс түлхэж:

	— Дахиад нэгийг идчих, үлдсэнийг нь аваад яв даа гэв. 

	— Намайг халамжилж тэтгэх чинь сайхан юм даа. Хэрэв чамайг жимс буцалгамаар бол би нэг өдөр ирж тусална гэхэд Тине толгой дохиж:

	— Маргааш чанана, Юрген жимс шигшиж өгнө гэвэл:

	— Тэгвэл би маргааш ирье, Тине гэж Аманда алчуураа мөрөн дээрээ тохож модон ултай шаахайгаа өмсөх зуур: — Ганц гутлын цохолт олдохгүй л юм даа гэж гомдон өгүүлэв. 

	— Өчигдөр би бас дахин асуулаа. Чи бод доо, Тине! тэгсэн чинь энд суугаа Вендтийн Труде хэлэхдээ хэн ажил хийнэ тэр л өмсөх гэнэ. Бид хөгшид өргөс дотуур хөл нүцгэн гүйх үү гэж би асуусан. Юу ч хэлээд тэдэнд ер нэмэр алга аа. Нөгөө л танай тэнүүлчийг тосгоны даргаар сонгосон хэвээр шүү гэхэд Тине дургүйцэн:

	— Манай тэнүүлч биш гэж би хэлсэн биш үү! Яаж хэлбэл чи ойлгох хүн бэ?

	— Үг бүрийг битгий өөлөөд бай л даа. Аман дээрээ ганц үг алдавч цаана зүрхэндээ... хэмээн урт санаа алдаж: — Харин танай бэргэн түүнийг өмөөрөөд хурал дээр эр хүн шиг л илтгээд байх юм. Мөн балай хэрэг шүү. Фрида түүнийг хараад мөн их уурласандаа хэмээн Аманда жимснээс урт хармаандаа хийх зуур:

	— Би хуралд сууж бүгдийг сайн чагнаж авсан гэж цааш ярьж гарсан нь: Хүмүүс асуудлыг ойлгоод л байгаа юм. Гэвч Ингэг зөв ярьж байна гэж үнэмшээд түүнийг дагалдах юм гэхэд Тине толгой дохин сууваас Аманда ярьснаа гурав дахин давтав. Тине болсон бүх явдлыг өөрөө оролцсон мэт мэдэх ажээ. Тине тэгээд:

	— Георигийг халах хэрэгтэй гэдгийг чи хэлэх хэрэгтэй байсан шүү дээ. Ингэж дэмий ярьж хоосон бодолд автагдаж байх ямар хэрэг байна гэвэл:

	— Би юу? Эр улсуудын ярианд би оролцох гэж үү? гэтэл:

	— Ингэгийн үг хэлсэн газар чи хэлж болно биз дээ. Харин арай ч эрт төрж илүү оймс элээсэн байх гэв. 

	— Эрт төрөх шүү, Тине минь! Тэр үед чинь хүмүүс бид бүсгүйчүүдийг хүндэтгэдэг байсан юм. Өнөөдөр бол хүн, амаа ангайвал инээлдэн шоолох юм гэв. 

	— Тэгвэл чи тэдэнтэй өөрийн чинь үгийг санахуйц харьцаж бай л даа. 

	— Тэд чинь сонсож байгаа юм. Хурал дээр л зангүй юм. Харин хананы цаана бол болж байгаа юм. За явъя би, Тине гэж Аманда хаалганы бариулаас барьж дахин:

	— Цаадах чинь дахиад л тэнэглэж магадгүй шүү! Хараагаа бүү салгаарай гэв. 

	Аманда хашаанаас болгоомжлон гэлдрэн гарч аяар шөнийн гүн харанхуйд нүд нь дасаж удалгүй орчны юмыг харж таньж эхлэв. Тэрээр цэцэрлэгийн хашааны хажууд чив чимээгүй зогсоно. Хажууханд нь байгаа жимсний модны мөчир нь хашааны дээгүүр тэгнүүрдэн унжсаныг Аманда урьд нь мэдэх билээ. Жимсээ хурааж авахаас өмнө нэг сайн хормой авч болох юм байна гэж сэтгэж амтат жимс идмээр шүлс нь гараад өлмий дээрээ босон нэгэн мөчрөөс барин сэгсэрвээс хэдэн жимс газар тог тогхийн унав. Аманда тэвдэн чагнавал хүмүүсийн ярилцах дуун сонстоход гүн харанхуйд хичээнгүйлэн шагайв. Аманда сэтгэл хөдөлсөн байдалтай, хашааг дагаж гэтнэ. Түүний модон ултай шаахай нь чимээ гаргах тул тэрээр бөхийн тайлж гартаа авч хашааны булан хүртэл гэтэж, очиж цомцойн суулаа. Тосгоноос хоёр хүн алгуур гэлдэрч явна. Тэр хоёр бие биедээ наалдан шөнийн харанхуйд хоёр сүүдэр ч юм уу, аль эсвэл хоёр толгойтой хүн ч юм уу гэмээр ажээ. Тэд ямар нэгэн юм ярилцаж явна. Эмэгтэй нь зөөлөн инээх ажээ. 

	Дуугаар нь Аманда хэн болохыг танив. Жаахан хярж зогссоноо авсан жимсээ шалбааг руу шидчихээд Тинегийн хаалгыг тогшилгүй орж:

	— Тине... Тине минь... гэхэд дотуур цамцтайгаа ороо засаж байсан Тине цочиж:

	— Юу бол оо вэ? Чамайг хүн айлгав уу? гэхэд... 

	— Танай бэр чинь... гэтэл

	— Түүнээс чи тэгээд ингэж айсан гэж үү? гэж Тине хачирхан: — Яагаад ингэж оймсоороо гүйж явдаг билээ гэв. 

	— Тине цаадах чинь... цаад тэнүүлч чинь танай бэртэй явж байна. Танай тэнүүлч чинь! гэтэл

	— Чиний дэргэд нулимлаа гэж үү?

	— Хоёулаа, Тине минь хоёулаа ирж явна. Би цэцэрлэгийн хашааны хажууд зогсож байгаад сонссон юм. Учир ч ургажээ. Тине минь, тэд нар... гэтэл

	— Чимээгүй! гэж Тине чагнав. 

	Аманда шаахайгаа эгүүлэн өмсөх зуур:

	— Бурхан минь ийм юм байх гэж! Айлын бэр энэ хар юмтай... үүнийг Фридад хэлэлгүй болохгүй, хэлэхээр мөн л уур нь шатаж эхэлнэ дээ гэснээ гадаа хаалга дуугарахад Аманда яриагаа тасалж чагналаа. Тэд Ингэг шат өгсөн ирж өрөөний нь хаалга дуугарахыг сонслоо. Хоёр хөгшин амьсгаа даран хэсэг чагнаж зогссоноо Аманда сэмхнээр гарч одлоо. 

	Өглөө нь Ингэг малын саравчнаас орж ирэхэд Тине босож байлаа. Тине тасалгааны голд үсээ сэгсийлгэн хүйтэн царайлан, шүдээ зууж, гадас адил гозойн зогсоод:

	— Түй гэж үгээр илэрхийлшгүй их зэвүүцэн нулимахад нь Ингэ гайхаж:

	— Яаж байгаа бил ээ? гэвэл, Тине ууртайгаар;

	— Өчигдөр орой чи хэнтэй зугаалсан вэ? гэхэд Ингэ сүүний хувингаа тавьж хэдэн алхам Тинед ойртож;

	— Хэрэв хүнд эрх чөлөө байдаг бол би түүнийг амсахыг хүснэ. Танаас нэг зүйлийг асууя. Яагаад Георигийг гэрээсээ хөөсөн бэ? гэж тулгав. 

	Тине бэрийнхээ ийнхүү ширүүн догшин байхыг хэзээ ч үзээгүй билээ. Тине гэдрэгээ ухравч Ингэ дагасаар байв. 

	— Чи арай түүнийг дахиад авчрах гээгүй биз? гэхэд

	— Юуны урьд худалч хуурамчийг энэ гэрээс тонилгох хэрэгтэй гэв. 

	— Чи намайг явуулмаар байна уу?

	— Хөөсөн гэдгээ л хэл! Геориг дахиад ирнэ! гэхэд Тине чангаар

	— Бүсгүй минь чи!.. эхлээд миний хүүгийн нэрийг барьж хашааг нь мэхлэн аваад, тэгээд дараа нь... гэхэд Ингэ бас албадан барьж;

	— Вальтерийг ярианд битгий оруул. Бид хоёрын хооронд ямар учир байсныг та ойлгоогүй гээ. Энэ гэрийн дотор хэрүүл шуугиан үүсгэхгүйн тул таныг тэвчин явдаг байсан юм. Харин худал хуурмагаар хэлээ билүүдээд байваас Георигийг явуулна гэж би хэзээ ч хэлэхгүй. Энэ айлын нэр төрийг хамгаалахын тулд миний худал хэлсэн нь багадаагүй билээ гэж Ингэ Тинегийн гараас барьж: — Үүнийг та хүлээх болно гэтэл Тине гараа булааж ширээн дээр байсан цайны данхыг авч Ингэгийн өлмий дор шидэв. Тине уурласнаасаа болж чичрэх ажээ. Түүний нүүр нь цайж, нүд нь зэрлэг муурын нүд адил гялалзана. Шидэх гэсэн зүйлийг нь барихаар Ингэ ухасхийсэн боловч амжсангүй. Тэрээр данхнаас барихын оронд Тинегийн цамцнаас барьж Тине хорсолтойгоор хойш урагш сэгсчив. Тине Ингэгийн хувцаснаас зулгаана. Гэтэл галын өрөөний хаалга нээгдэж Юрген цамцтайгаа босго дээр зогсож байна. 

	— Энд юу дугарав аа аа!

	Ингэ Тинегээс салж холдон:

	— Уураараа сүр бадруулан юуг ч өөрчилж чадахгүй гэж зөөлөн дуугаар, — Данх эвдээд хэрэггүй байсан юм даа. Дахиад шинэ олдохгүй байлгүй гэж хаалган дээр зогсож учрыг эс олон гайхсан харцтай хүүдээ хандаж: — Явъя Юрген! гэж мөрөн дээр нь гараа тавин гарах гэтэл Юрген суга доогуур бултаж хувцсаа янзалж зогссон Тинед очиж асууруун:

	— Яагаад та нар хэрэлдсэн юм бэ? гэвэл Тине онигор нүдээрээ хүүг ширтэн зөөлнөөр:

	— Миний муу хүү, хөөрхий хүү минь! гэв. 

	Ингэ Юргенийг дуудахад хүү нь алгуураар эргэж эх өөдөө ч харсангүй үг дуугүй хажуугаар нь зөрж нүцгэн хөлөөрөө шал алгадан гарч одоход Ингэ хойноос нь харж үлдэв. 

	Эргэх ертөнцийн маргааш дахин болж Ингэ хөндийд очин ажиллах хүмүүстэй нийлэв. Юрген номоо үүрч сургуульдаа очихоор тосгон чиглэн гүйлээ. Росхен тоглоомынхоо тэргэнд нэг муурын зулзагыг унтуулах гэж хичээн оролдоно. Хашаан дотор ийнхүү тоглох завсар Тинег өвсний хашаанаас түрдэг тэрэг авчирч гэрээс баглаа боодол юмыг гаргаж ирэхийг харав. Муурын зулзага нь бүтээлгийн дор хэвтэхэд Росхен түүнийг гэртээ авч оров. Росхен Тинегийн өрөөний хаалганы завсраар сониучхан шагайхад хөгийн инээдэмтэй харагдах ажээ. Шургуулгуудыг татан орхиж доторхыг нь ширээ сандал дээр гарган тавьж энд тэндгүй юм хөглөрч, хувцасны шүүгээний хаалгыг нээн орхиж тасалгааны голд сийрсэн сав, хоосон шуудай хаяжээ. 

	Росхен муураа тэвэрсэн хэвээр сийрсэн савыг чирч гаднаас Тине орж ирэхэд:

	— Та өрөөгөө яаж байгаа юм бэ? гэж асуувал цаадах нь муухай аашлан:

	— Наадах муураа чи аргаас гаргаж хаяач! Чамд тоглуулах гэж авчраагүй юм гэхэд

	— Эмээ, та юу гэж авчирсан юм бэ? гэв.

	— Чи юу мэддэгтээ вэ? гэж орныхоо хэрэглэлийг хуулан авав. 

	— Би ч бас тэр талаар ойлгоно шүү гэж муурт маажуулсан гараа агшнаа харснаа үсэрч холдсон тэрхүү зулзагыг дахин барьж хормойлоод Тинегийн хойноос гарав. Боодолтой юм барьсан Тинег Росхен гүйцэн очиж:

	— Энэ юмыг та худалдах нь уу? гэхэд

	— Үгүй ээ, нүүлээ гэв. 

	— Эмээ та яагаад нүүж байгаа юм бэ?

	— Энд хүн байхын арга алга, би зайллаа. 

	Бүр новшоо чирч гүйцэх нь гэхэд Росхен түүнийг бодлогоширч ширтсэнээ: 

	— Би тэгээд гэртээ ганцаараа үлдэх юм уу? Тэгээд үдийн хоол хийх үү? Ямар хоол хийх юм бэ, эмээ? гэвэл

	— Ямар ч хоол бүү хий! Чиний эжий чинь тэр муу хогтоо өөрөө хоол хийж өгөх биз гэв. 

	— Миний ээжид зав байхгүй шүү дээ. Эмээ, хэрэв та хоол хийхгүй бол би хийнэ ээ хэмээн Тинег юмаа ачиж олсоор татаж дуустал түүнийг даган хойш урагш шулганан гүйлээ. 

	Тине тосгон руу түргэхэн очихыг зорино. Тэргээ түрэн «хөөгдөж яваагаа» олон түмэнд харуулж эдлэн буй зовлонгоо хуваалцахыг хүсэх ажээ. Амьдралынхаа ихэнхийг Нугат хөндийд өнгөрөөсөн тариачин энэ эмгэн одоо өөрийн гэрийг орхин гарах болжээ. Учир нь тэнд тариачны угсаа огтхон ч үгүй хүмүүс амьдрах болжээ. Тине хүүгээ анх эхнэр авчрахад нь нэр төргүй ядуу айлын охин авчирлаа гэж зэмлэж юу ч үгүй ирсэн бэрдээ хүйтнээр хандаж байсан юм. Тэр үед өөрт нь санаа сэтгэл нийлж шивэр авир хийж агсан өөрийн нь бодлоор алсыг харагч тосгоны эмсийгээ Тине одоо мөрөөдөх болов. 

	Ядарч зүдэрсэн угсаат хөгшнийг гэрээс нь зайлуулсны хувьд Геориг, Ингэ хоёрын нүүр лүү би заавал нулимах болно. Хамгийн эцсийн тосгоны дарга тэрхүү тэнүүлчээр тогтох гэж үү? Хэзээ нэгэн цагт олон түмэнд нэр хүндээ барж гүйцээд талд нь зогсох ганц ч хүнгүй болох цагт чөтгөр лүүгээ тонилох болно доо. Ийнхүү бодол санааг толгойдоо агуулж Тине овоолон ачсан жижиг тэргээ хашаанаас түрж гарлаа. Росхен түүний хойноос харан хаалган дээрээ зогссоноо гэнэт хоол хийх хүнгүй болсноо санаад галдаа мод хийн үлээж гарав. Росхен хэдийгээр үлээвч үнс бужигнан гарахаас биш гал ассангүйд жижиг сандал авчирч дээр нь гарч тогоо руу өнгийвөөс хов хоосон ажээ. Юу хийхийг үл ухааран галын өрөөг эргэн тойрон ажтал нэгэн бодол охины дотор төрөв. Түргэн гэгчийн гүйж шатаар өгсөж дээврийн өрөөнд сууж буй Анитагийнд Георигийг суухад зай тавьж өгсөн Грюндлих хөгшинд очив. Грюндлих гуай гэгээвчний шилээр маажиг тэрэг түрэн зүдэрч яваа Тинег харан зогсоно. Росхен түүний хормойноос татаж:

	— Эгч ээ, надад үдийн хоол хийхэд тусалж өгнө үү гэхэд Грюндлих гуай эргэн харж охины гуйн ширтэх нүдийг харснаа толгой дохиж: 

	— Цаад, сэтгэл нь цаддаггүй чинь явчхав уу даа? Гэвч хоёулаа хувиа борлуулж дөнгөнө өө гэж зөөлнөөр өгүүлэв. 

	Тинег тосгоны захад ортол сургуулиасаа яваа хэсэг хүүхэд тааралдав. Тэд, эмгэн тэрэг хоёрыг сониучаар харснаа бүгд толгойгоо нийлүүлж шивнэлдэж хоромхон зуур түүнийг хүрээлж;

	— Тине нүүж байна. Тине нүүж байна гэж шуугилдав. 

	Тине яах ч учраа ололгүй хэсэг зогссоноо уурлаж эхлэв. 

	— Жаалууд та нар ичихгүй байна уу? Ядуу хөгшин чавганцын зовлонг та нар хуваалцаач гэхэд хүүхдүүд инээлдэж байснаа нэгэн жигд дуулсан нь:

	— Тинегийн зовлонг хуваалцъя аяа яа яа Тинегийн зовлонг хуваалцвал та нар юу гэх вэ гэж тэрэг тойрон бүжиглэхэд чих дөжрөм шуугиан үүслээ. Тине нарны халхавчаа гаргаж барив. Хүүхдүүд дэмий л ам амандаа шуугилдахад нэлээн захад зогсож агсан Юрген очиж санаа нь зовохдоо алгуураар алхалж холдож явлаа. Хүүхдийн шуугианаар сониуч хүмүүс цонхоороо, аль эсвэл хашааны завсраар шагайж энд тэндгүй толгой нийлүүлэн шивэр авир хийлдэнэ. 

	— Бурхан минь яаж байгаа чинь энэ вэ, Тине минь? Энэ тэрэгтэй чинь юу вэ? гэж үглэсээр Аманда хөгшин сэтгэл хөдөлсөн янзаар угтан ирж, Тинегийн дэргэд хэсэг дуугүй зогссоноо сэтгэл уярсан маягаар ийн өгүүлрүүн:

	— Тине минь, гэрээсээ хөөгдөө юү? Ингээд чи чинь орох оронгүй боллоо гэж үү? Арай үгүй байгаа даа, орон дэлхий минь дайн дажингүй байсаар атал орох оронгүй тэнүүлч болох шиг адгийн юм байхгүй хэмээн Тинегийн гараас нарны халхавчийг авч тэргэнд нь эгүүлэн тавив. Тэгээд үг дуу ч үгүй гөлийн зогсох Тинегээс:

	—— Тине минь яриач дээ. Чамайг бүр хөөсөн үү? гэхэд Тине хариуд нь:

	— Хоттерынхыг хүртэл тэрэгнээс минь түрэлцэж өгөөч! гэж өөрийгөө тойрсон сониуч улсын нүүрийг дараалан харав. Густе Мюллер энд зогсоход Аманда хоолойгоо зангируулан:

	— Хөөрхий энэ хөгшин өөрийн гэрээсээ зайлах хэрэгтэй болжээ. Тэгээд түүнд туслах хамаатан садан алга. Тосгоныхоо эрх мэдлийг хүний гарт атгуулчхаад ямар байдалд бид орж буйг та нар нүдээрээ үзэж байна шүү дээ гэж хашхирахад Тине тэргээ чирэн гэлдэрвээс Аманда хойноос нь түрэв. 

	Хоттерын хашаанд ортол гэрийн хаалга нээгдэж Фрида цагаан шохой шиг царайлан гарч ирэн:

	— Энд ямар хэрэгтэй ирэв ээ? гэж хашхиран хоёр гараараа хориглон дохив. 

	— Би тэсэж байж чадахгүй нь гэж Тине чанга орилон өгүүлрүүн: — Миний үгийг ердөө сонсохгүй юм. Манай уламжлалт гэрт юу ч үгүй хоосон ирснийг нь хэлэхээр дөргүй бух шиг загначих юм гэв. 

	— Ингэ ганцаараа одоо насыг барна гэхэд хэт залуу байна. Бас тэгээд өөрөө юу хийхийгээ мэдэх ч нас. Түүний хооронд таны орох хэрэг юү байна вэ? Ямар ашигтай гэж доромжлуулсан хүн болж тоглож явна вэ? Аль эсвэл та Георигтой гэрлэх хэрэгтэй байв уу? гэхэд Тине охиныхоо өөдөөс ангайн харснаа хормойгоороо нүүрээ арчиж сэтгэл тавгүйгээр:

	— Юу ярьж байна вэ, чи Фрида. Өөрийнхөө гал голомтыг үл хайхрах гэж үү, чи? гэхэд Аманда:

	— Ёстой үнэн үг, Фрида минь! гэж яриан дунд хутган, — Өөрийнхөө муу хөгшин ээжийг харж үзэх хэрэгтэй. Энэ явдал мөдхөн надад ч тулгарна. Манайд цаадуул чинь нэгэн ажилчин сууж болох юм байна гэж бодохдоо л том сайхан гэрээс минь намайг хөөж болно шүү дээ. Тэр ажил гэдэг чинь бидний гай зовлон л гэсэн үг, Фрида минь гэж гэрийн шаахай, цэцгийн сав, дэнлүү, зураг зэрэг эсэн бусын зүйл холилдсон тэвшийг тэрэгнээс авч гэрт оруулах гэтэл Фрида үүдэн дээр хөндөлдөн зогссон хэвээр өгүүлрүүн:

	— Тэглээ ч гэсэн өөр орох оронгүй болбоос шууд гарч ирж яахин болох билээ гэж зөрж Тинег буцаж явахыг хүсэх ажээ. 

	Франц уулаас нарийн хатуу, мөнгө бүрийг тооцдог, тэгээд хоолны илүү сав Тинег гэртээ авч байхыг үл зөвшөөрөхийг Фрида мэдэх тул нөхрөөсөө үнэхээр айна. 

	— Юу ч болсон би чамд, өөрийнхөө төрүүлсэн охиноо гэж ирлээ гэж Фридагийн үгнээс Тине сэтгэл зовон хэлэв. 

	— Франц таныг тэжээх ёстой юу? гэхэд бага зэрэг тайвширсан Тине дахин чангаар орилж:

	— Өв хөрөнгийн хагасыг авсан чи хагас үүргийг үүрэх ёстой. Тийнхүү өнөөдрийг хүртэл чи хэрэгтэй бүгдийг авч өөрийгөө тойруулж овоолсон биш үү? гэхэд Аманда хажуугаас нь тосон авч:

	— Өнөөдөр тэгээд чиний гэдэс цатгалан суугаа чиний ээж бид хоёрын ач биш гэж үү!? гэхэд Фрида шийдвэргүй янзаар:

	— Би юуны урьд Францаас асууя хэмээхэд Тине:

	— Эхнэрийнх нь хувьд чамд хэлэх юм тун ч алга уу гэхэд Фрида үг дуугарсангүй. 

	Аманда Тинегийн хажууд сууж түүний гарыг өрөвдөлтэйеэ илнэ. Энэхэн үед Хоттер ирж сайх бүсгүйчүүд болон тэргийг гайхан харснаа юу ч дуугаралгүй дэргэдүүр нь өнгөрч гэрт оров. Фрида нөхрийгөө дагаж орвоос Аманда Тине хоёр сонирхсон харцаар хойноос нь ширтэв. 

	Фрида:

	— Ижийг энд ирсэнд би яахаа ч мэдэхгүй байна. Франц минь, буцааж явуулах уу? гэвэл, 

	— Тэгээд хаачих бил ээ? гэв. 

	— Ингэ, Геориг хоёртой тохиролцоод сууна биз гэж Фрида шивнэв. 

	— Хүмүүс биднийг муу хэлэх биш үү дээ? гэж Хоттер өрөөндөө хойш урагш холхисноо Фридагийн өмнө зогсож өгүүлрүүн: — Нэг өрөө суллаад, тэгээд хийх ажил өг, гэрийн ажилд туслаад хажуугаар бас зарц охинд тариан дээр ажиллах зав гарах биз! гэхэд Хоттерыг ийм үг хэлэхийг огтхон ч бодоогүй байсан Фрида итгэлгүйгээр:

	— Франц, чи тэгээд гэртээ байлгах гэж үү? хэмээхэд Франц толгой дохин:

	— Одоо чухам юу болохыг хүмүүс сэм ажаад л байгаа. Тэгэхэд нь бид чиний ээжийг хөөж явуулбал хүмүүс биднийг хүний үнэргүй улс гэх болно. Түүнтэй таарч тохироогүй хүн л муу хүн болох шүү дээ. Хэргийн гол нь чиний ээжийн хувьд ч биш харин тосгоныхонд нэр хүнд олох нь чухал байна. Энэ л над тун ашигтай юм гэв. 

	 

	 

	Голын ус шоржигнон дуугарч усан дотор зогссон хоёр залуу эрийн хажуугаар эргэлдэн урсана. Тэр хоёр эрэг дээр зогсох хэсэг хүмүүс рүү харж:

	— Анхаар! нэг... хоёр... гурав аа! гэж дуу нийлүүлэн хүч хавсаргаж татавч голын усыг хаан хөндөлссөн чулуу нь хөдлөх ч шинжгүйд, Геориг хажуу дахь залуудаа, 

	— Удаан хугацаагаар суурьшиж, автагдахад төвөгтэй болжээ гэснээ Пульманнд хандаж; — Хөших юм олж өг! гэхэд Пульманн хөших төмөр авчрав. 

	— Энэ чулууг ч бид яагаад ч давахгүй гэж Байер шантран, — Үүний түрүүнд энэ чулуунаас бараг хагас хувь хөнгөнийг хэчнээн зүдэрч байж авлаа даа хэмээвээс Геориг зоригтойгоор:

	— Бид заавал л авах болно доо гэж чулуун доогуур хөшүүргээ ивэв. 

	Эрчүүд Георигийн удирдахыг хүлээж байв. 

	— Анхаар! Гурав аа! 

	Усан доторх чулууг бүх хүчээрээ хөшин чармайхад тэдний нүүр нь минчийн улайх бөлгөө. Эргийн дээрээс татаж буй эрчүүд бас л их хүчээ шавхана. Тэдний хөлд нойтон шавар зууралдаж гуталд нь шавар шавхай наалджээ. Чулуу хөдлөх шинжгүй хэвээр. 

	— Дахиад нэг! гэж Геориг хашхирч:

	— Гурав аа!

	Тэд дахиад эхлэв. Хажууханд нь ажиллаж буй хэдэн эмэгтэйчүүд сонирхон зогсож байснаа:

	— Эд нар ч давахгүй ээ! гэхэд

	— Чөтгөр лүүгээ тонилцгоо! гэж Надлер эмэгтэйчүүдийг тоглоомоор хөөж олсны үзүүрийг тавьж, 

	— Яв, яв гэснээ тэднийг явсангүйд: — Явж ажлаа хийцгээ! Орой эргээд ирэхэд чинь энэ чулуу эрэг дээр байж байх вий гэв. Эмэгтэйчүүд голыг уруудан олон хүн ажил хийж буй хэсэг рүү явахад Надлер хойноос нь харж зогссоноо гутал, оймсоо тайлж өмд цамцаа өвсөн дээр шидэж дахиад Георигийн зогсож буй газарт үсэрч оров.

	— Тий гэж түүнийг шүдээ зуухад Геориг нөхөрсгөөр харж:

	— Эхлээд жаахан хүйтэн шиг байгаа юм гэж хэлэв. 

	Пульманн хөшүүргийг түүнд өгч эрэг дээрх эрчүүд олсны үзүүрээс барилаа. 

	— Анхаар!.. гурав аа! гээд татсан чинь чулууг нөгөө тийш нь өнхрүүлж усан дотор палхийн чанга дуугарч унав. Эрэг дээрээс татсан хүмүүсийн хоёр нь бөгсөөрөө газар суутал огцом татаж, чулууг хөдөлгөнө гэж хэн ч бодсонгүй. 

	— Дахиад цааш нь! Бүү орхиорой! гэж дахин нэг өнхрүүлсний дараа эрэгт тулж нимгэн усанд хүнд чулууг өнхрүүлэхэд нэг нь:

	— Цааш нь бид явуулж дөнгөхгүй ээ, дарга минь, эрэг өөд үүнийг яагаад ч гаргаж чадахгүй гэхэд Геориг ойртон ирж

	— Нэлээд гадагшлуулжээ. Ядахдаа л усны захад нь авчирчээ. Одоо явцгаая гэж Надлерын нүцгэн нурууг алгадаж: — Хувцсаа өмс, чи их тусалсан шүү гэхэд Надлер эрэг дээр үсрэн гарч ямар нэгэн юм хэлэх гэсэн бололтой Георигийг эргэн харахад Геориг үүгээр л намайг орхиорой гэсэн санааг түүний нүүрнээс уншмагц тэрээр Надлерт инээмсэглэн толгой дохив. 

	Дараагаар нь Геориг гүүрний тулгуурыг ажиж зогссоноо, энэ их чулууг тараах хэрэгтэй юм байна. Багаж бас байдаггүй гэж бодов.

	Бендт сүх гадсаа авчрахаар явахад, ажилд туслахаар ирсэн, тосгоны төмрийн дархан хамт явалцлаа. Ёоханн багажуудыг тэрэгнээс авах гэтэл нэгийг барьж бусдыг нь газар алдахад хөл дээр нь унав. Ёоханн ёолон сууж хоёр гараараа хөлөө барьж;

	— Гутал тайлаач гэж янцаглан яриглана. 

	Дархан их л зовж:

	— Чи юугаа бодож тэр хүнд юмнуудыг хамаагүй тат аа вэ? Тэр алхыг хөндий юм гэж бод оо юу? гэж Ёоханны хажууд сууж гутлыг нь аяархан татав. Ёоханн их өвдөж байгаа бололтой үрчийж суутал бусад нь ирлээ. 

	— Яачхав гэж нэг нь асуухад

	— Яасан ч юмгүй гэж Ёоханн амандаа дуугараад энд намайг тойрч зогсох хэрэг юү билээ. Явж ажлаа хийцгээгээч. Та нарыг энд зогссоноор миний хөл эдгэхгүй гэв. Гэвч нөхөд нь зогссоор л байв. Тэрээр хөлийнхөө шалбарснаас гарсан цусыг гараараа арчаад:

	— Одоо ингээд эдгэрэх нь энэ гэж инээхийг оролдон хуруугаа хөдөлгөж, болж байна гэхэд дархан босож;

	— Тэгвэл чи минь баярлахаас өөр юмгүй шив гэв. Геориг:

	— Бендтийг хэн гэрт нь хүргэх вэ? гэж нийтийн дунд асуухад Бендт өндийн Георигт уурлан:

	— Гүүр барихад чадлынхаа хэрээр туслах гэсэн хөгшин Бендтийг гэрт илгээх гэж хүсэж байгаа бол өөрөө яв, би энд байх болно гэв. 

	— Чи энд хөл дээрээ зогсож чадахгүй шүү дээ! Очиж боолгох ч үгүй гэж үү? гэвэл

	— Боолтыг авгай, хүүхдүүдэд л зааж өг. Би гэрээдээ явахгүй гэж оймсоо өмсөхдөө шүдээ зууж буй түүнийг Геориг харж зогсов. 

	— Юу ч л болсон явахгүй гэж өөртөө үглэж дараа нь Георигт хандаж: — Ядахдаа би энд сууж та нарыг харж байя даа! гэв. 

	Бусад нь цементэн зуурмагтай барьцалдан тогтсон том чулуун ханыг ховхлох гэж гадас шааж байв. Георигийг том алх өргөн усанд ороход Бендт хойноос нь:

	— Цамцаа өмсөөч, Геориг! Ар зоо чинь галууны арьс шиг болчихжээ гэж хашхирсан авч цаадах нь сонссонгүй. 

	Төмрийн дархан гадсан дээрээ хүнд сүхээ буулгатал Геориг бас нөгөө дээр нь буулгав. Геориг зөвхөн богино өмд өмсөж өвдгөө хүрсэн усанд зогсоход зөөлөн салхи нурууг нь илбэж хурц шар наран аажмаар төөнөх бөлгөө. Гадас шаах дуун тасралтгүй нэгэн жигд дуугарна. Цементэн зуурмаг ховхорч чулуу унаж байлаа. Эцсийн хүнд даваагаа давж дуусахад Геориг амьсгаа авч билээ. Одоо тэдэнд зөвхөн бутаргасан чулуугаа эрэг дээр зөөх л үлдлээ. Голын урсгалын хаалт тавигдаж шинэ гүүр тавих ажил эхлэхэд бэлэн боллоо. Яс модыг Георигийн удирдлагын дор огтлуулж бэлтгэлээ. Геориг уснаас гарахын өмнө голын доод хэсэг рүү харвал хааяагүй ажиллах ажээ. Эрэгтэйчүүд нь өвс хадаж, эмэгтэйчүүд нь урт сэрээгээр усны замгийг шүүж байлаа. Тэртээ цаана Ингэ байв. Георигийн хараа тэр зүгт хөтлөгдөн буйг хэн ч түүний царайнаас үл олох билээ. Болж бүтнэ гэдгээс олон хүн эргэлзэж байсан энэ хүнд ажлаа амжилттай дуусгасныг Ингэ мэдвэл лав их баярлах байх даа гэж санав. 

	Пульманн Георигт санаа тавьж:

	— Салхинд цохиулчихна, хувцсаа өмсөөч гэхэд тэрээр хувцас руугаа аажмаар алхан:

	— Хэрвээ өнөөдөр бид жаахан ахиухан хийвэл маргааш орой гэхэд гүүрний суурийг тавьчихсан байх юм сан гэв. 

	Чулуу сандайлан суусан Бендт гараа өргөж:

	— Би та нарт тусалж чадахгүй ч гэсэн намайг маргааш энд авчрах уу? гэж хэт хүнд алх, өөрийн хайнга хандлага, өвчтэй хөлөө хараан зэмлэх ажээ. Энэ үед эрчүүд эхний яс модыг голын усанд авч орж байлаа. 

	Орой нь тэд гэртээ баяр жавхаатай буцаж явна. Ёоханн Бендт тэргэн дээр суужээ. Морь тэрэгний хөтөч нь түүнд жолоог нь бариулж өөрөө хойноос нь хүмүүстэй хамт алхаж явлаа. Бендт гуталтай, оймстой хоёр хөл рүүгээ харж байснаа эсгий оймс хийж өмсөөд, Геориг зэмлэсэн ч маргааш ажилд ирэх юм байна гэж бодов. 

	Дараа нь бусдынхаа дуулж яваа зугаалгын тухай дууг исгэрч явтал гэнэт хоёр гар хүзүүгээр нь тэвэрч эмэгтэй хүний толгой өөрийнхөд нь наалдваас эргэн харахад Ингэ тэргэн дээр гарч ард нь зогсон:

	— Бендт ах аа, яасан гоё вэ? гэхэд Бендт хаширсан маягтай:

	— Чи явдал дунд тэргэн дээр битгий гарч бай! Осол гарч гэмтэж болно шүү дээ гэхэд Ингэ инээж түүний шархадсан хөл рүү нь хуруугаараа заахад Бендт мушилзана. Бусад нөхдийг дуулж явахыг Ингэ хараад:

	— Ажлаас тараад дуулж яваа хүнийг ойр төсөр би үзээгүй юм. Харин одоо бол их олон хүн дуулж явна шүү гэв. 

	Бендт Ингэгийн хашаанд ойртож очиход

	— Явж байхад битгий үсрээд буучхаарай, би зогсоно гэв. Надлер тэрэг зогсмогц Ингэг өргөн буулгаж их л сайхан ааштай байваас Ингэ юу болчих оо вэ? хэмээн бодлоо. Зарим нь Ингэгийн хажуугаар дуугаралгүй өнгөрөхөд хүн бүрд баяр хөгжөөнтэй, хүн бүр дуулж яваагүйг сая л тэр мэдлээ. 

	— Баяртай гэж Ингэ гараар дохиход дэргэд нь Геориг зогсож байв. 

	— Би энд үлдэх үү? гэж Георигийн асуухад

	— Геориг! гэж энхрийлэлтэйгээр хэлсэн нь үлд үлд гэснээс үл ялгагдах ажээ. Геориг Ингэгийн ажилд тусалж хуучирсан хэвтрийг саравчнаас гаргаж ус зөөж онгоц дүүргэв. Шинэ өвс оруулж яваа Юргений гараас шуудайг авч:

	— За одоо боль доо, явж жаахан тогло. Би ээжид чинь тусалъя гэхэд Юрген нүдээ бүлтийлгэн ээж рүүгээ ширтэхэд Ингэ толгой дохимогц Юрген аажуухан гарч явахад Геориг хойноос нь харж зогсов. 

	Ингэ үнээгээ саах зуур:

	— Маргааш бид ажлаа дуусгана гэж чи бодож байна уу? гэвэл

	— Хэрвээ бид дуусгаж чадахгүй бол сонин хэрэг л болно доо гээд ард нь зогсож ажиглана. Ингэ үнээний хөхийг атгаж шувтрах бүрд сүү нь хөөсөрнө. 

	— Гүүрийн талаар бид их зүйлийг бүтээсэн, Геориг минь гэснээ Ингэ инээмсэглэж: — Тэгэхлээр өөр онцгой зүйл болохгүй гэж үү?

	— Жишээлбэл юу байх бил ээ? гэв. 

	Ингэ үнээний хөхийг эцсийн удаа шувтарч бослоо. Тэрээр Георигийн өмнө зогсож түүний цамцны товчноос барин:

	— Сайн бод доо, дарга минь! гэв. 

	Геориг түүний гараас хувинтай сүүг авч цонхны хажууд тавиад:

	— Нааш ир, энд жаахан суугаадах! гэж түүнийг татаж өвстэй шуудайн дээр сууж асууруун: — Юу болно гэж чи бодож байна?

	— Миний толгойд эргэлдсэн олон бодол байна. Геориг минь

	— Минийх ч бас л адилхан байна гэж Геориг инээн Ингэг өөр лүүгээ татваас тэр бүх биеийг чөлөөтэй тавьж өгөх бөлгөө. 

	— Жаахан зүгээр байж, сайн чагнаж бай! гэхэд

	— Би чагналгүй яах вэ, харин... гээд Геориг Ингэг тэврэн үнсэж, — За одоо ярьж болно оо гэв. 

	— Бид дайны дараа ургацын баяр ганц ч удаа хийсэнгүй. Хүмүүс ургацын баяр хийх цаг бидэнд ирсэн гэж ярих юм. Гэвч сүүлийн өдрүүдийг харвал зөвхөн ажиллаад л байх юм. Өнөөдөр бид дуулж явлаа. Баяр хийж бүжиглэж болохгүй гэж үү? хэмээвээс

	— Чинийх зөв өө. Бид энэ талаар ярилцах хэрэгтэй юм гэв. 

	— За юу ч болсон жаахан юм идэлгүй болохгүй нь. Би өлсөж байна. Чи ч бас адил биз гэж Ингэ өвстэй шуудайн дээрээс үсрэн бууж: — Грюндлих авгай бидэнд ямар хоол хийж тавьсан бол. Явъя... гэж Георигийн цамцны хормойноос татав. 

	Бүх зүйл ердийнх шиг санагдавч байдал өөр болжээ гэж Геориг сэтгэн галын өрөөний ард хуучин суудал дээрээ сууж байлаа. 

	Грюндлих гуай хоол идэж дууссаны дараа аяга тавгаа угааж байв. Ингэ хүүхдүүдээ оронд нь хэвтүүлээд Георигийг өөрийн өрөө рүү дуудлаа. Геориг очиж сандал хананд тулган татаж суухын зуур:

	— Тинег явчихсанаас хойш чиний дэргэд байхад надад сайхан санагдах болжээ гэхэд Ингэ

	— Зөвхөн түүний явснаас л уу? гэж үсийг нь таалж, — Өөр ч учир байж болох юм даа гэв. 

	— Тэр ч бас тийм хэмээн лааны жижиг дөлийг чимхэн унтрааж, — Гадаа гэгээтэй байна гэж намуухан хэлэв. 

	Ингэ цонхны хөшгийг ярж түүний дэргэд ирж суулаа. Сарны гэрэл цонхны шилийг нэвт тусч зэрэгцэн суусан тэр хоёр, мөнгөн цагаан үдшийг ширтэн сууна. Өдрийн саруул гэрэлд саглагар ногоон байдаг навч, шөнийн зөөлөн салхинд уулаас хар юм шиг бараалан ганхана. Геориг Ингэгийн бэлхүүсээр аяархан тэврэхэд Ингэ түүнд налж урьд нь Георигт их л юм яримаар санагддаг боловч энэ удаа нэгэнт түүний дэргэд суугаа болохоор юм бүхэн л чухал бус санагдах ажээ. 

	Ингэ санаа алдаж Георигийг харахад цаадах нь инээмсэглэж: 

	— Чи битгий үргэлж юм бодож байгаач, Ингэ минь! гэв. 

	Тэд гараа барилцан сууснаа цагийн сэрүүлэг дуугарахад цочин Ингэ Георигийн элэгнээс толгойгоо авч:

	— Орой болжээ гэхэд Геориг тэвэрсэн гараа авч асууруун:

	— Би явах болж байна уу? гэснээ Ингэг дуугүй зогсоход гэрэл асаахыг түүнээс хүсэв. Ингэ лаа асаан барихад Геориг халааснаасаа нэгэн бичгийг гарган задалж уншсан нь:

	— «Тариачин Раймерийн гэргий танаа. Энэхүү бичгийг танд хүргэгч олзноос буцан ирж яваа энэ хүн өнөө шөнө танайд унтах болно. Миний аав үүнийг шийдвэрлэв. Тосгоны нарийн бичгийн дарга Фритц Шүльце» гэжээ. Геориг тайвнаар инээж:

	— Тэр орой чамд үүнийг өгөхийг хүсээгүй. Харин хэзээ нэгэн орой өгөх гэж бодсон юм гэхэд Ингэ дуугүй л байх ажээ. «Ингэ!» гэж Георигийн зөөлнөөр хэлэхэд Ингэгийн нүүр үл мэдэг улайрч лааг үлээн Георигийн гараас барьж ичингүйрсэн янзтай: Наашаа ир гэв.

	 

	 

	Юргенийг сургуулиасаа гарч ирэхэд Аманда авгай зам дээр угтаж байв. 

	— Хүү минь, надтай хамт хөгшин ээждээ түр оч л доо. Хөгшин ээж чинь чамайг үзэх гээд л үглэх юм хэмээхэд Юрген:

	— Ээж зөвшөөрөх эсэхийг би мэдэхгүй байна гэж татгалзав. 

	— Ээж чинь чамайг эмээдээ очихыг хориглосон юм уу? гэхэд

	— Би ээждээ туслах ёстой... гэв. 

	— Хүүхдүүд л ажилд зүтгэдэг цаг болж дээ гэж Аманда үглэн хажуугаараа яваа Густе Мюллерт ээж нь шинэ нөхөртөө харах нүд, бодох бодлогоороо бүрэн уначхаад л энэ муусайн хүүхдүүд нь өнчирч байна аа. Эдний аз болоход Тине л харин арчлах юм даа. Тине нь эхлээд гар дээрээ өсгөсөн юм шүү дээ. За явъя хүү минь чамайг очвол садан чинь баярлах болно гэв. Хөгшин ээж Тине нь үнэхээр ч аль хэдийн хүлээж байв. 

	— Цаадуул чинь юу хийж байна вэ, Юрген? гэж Фрида хэсэгхэн боов өгвөөс Юрген дуртайяа идэж суулаа. 

	— Ээж чихрийн манжин цэвэрлэж байгаа гэж тэр, цаг руу тэвдэн харснаа, — Ээж намайг хүлээж байгаа гэв. 

	— Хэрэв чамайг очихгүй бол ээж чинь зэмлэх үү? гэхэд Фрида хажуугаас нь 

	— Яадаг юм бэ? Манайд байгаад ирлээ гэж хэл! Садан төрөл, эмээгийндээ яагаад очиж болдоггүй бил ээ? гэв. 

	Франц Хоттерыг шат өгсөж буй чимээгээр Фрида хаалга нээн:

	— Манайд зочин бий! гэхэд Хоттер хаалганы завсраар шагайж:

	— Аа Юркий, жаал минь, чи юу? гэсээр орж ирэн: — Манайхаар яаж нэг юм багт аа вэ дээ? Хашаандаа эр хүнтэй болж мэдэгдэхүйц өөр байгаа биз? гэж Юргений толгойг илэхэд Юрген урьд өмнө нэг ч үг дуугардаггүй байсан түүнийг юу болсныг гайхан зогссоноо ер нь би ч эднийхээр зочилж үзээгүй болохоор бид бие биеэ сайн танихгүй байж шүү дээ хэмээн дотроо сэтгэн Хоттерыг дотно харцаар ширтэн өгүүлрүүн:

	— Манайд эр хүн байхгүй шүү, Франц ах минь, харин тэр олзлогдож байгаад ирсэн хүн л оройдоо очдог юм гэхэд Франц: 

	— Аа тийм бий гэж халзан духаа үрчийтэл зовхио дээш сөхөж: — Ажлын талаар ч тэр гар хүрэхгүй байна уу? гэхэд

	— Хэрэв Геориг байвал бидэнд их тусалдаг юм гэж хэлээд Юрген зовсон янзтай: — Малын хэвтрийг хусаж, ус зөөдөг, эвдэрч хэмхэрсэн тэрэг, саравчны хаалга зэргийг бүгдийг сэлбэдэг гэв. 

	— Сайн л байна гэж Хоттер холхин, чамд завгүй байгаа нь харамсалтай байна. Бид одоо тариалан руу явлаа. Хэрэв чи завтай сан бол хөтөлгөө морийг минь унаж давхиж болох санж гэхэд Юргений нүд нь томорч:

	— Морь унаж давхина гэнэ ээ? гээд морины нуруун дээр гарч жолоог атган давхих нь хэчнээн гоё бол. Энэ чинь, үргэлж буруу тийшээ зүтгэж байдаг үнээтэй гараа цэврүүттэл ноцолдож байдгийг бодвол үнэхээр сайхан хэрэг гэж дотроо бодно. Пульманн түүнийг заримдаа морио унуулдаг авч түүний морь нь их туранхай. Харин Хоттер ахын морь шиг тарган морины нуруун дээр суувал ямар сайхан байх бол гэх зэргээр Юрген элдвийг бодох ажээ. 

	— Өнөөдөр үнэхээр бололцоогүй байна. Хэрвээ би сүүлд завтай бол та надад морио унуулах уу, ах аа?

	— Унуулалгүй яах вэ, чи хэзээ завтай вэ? гэвэл Юрген бодолхийлснээ, ганц цаг яах бол? Нэг цаг морь унаж давхина. Би гэртээ үргэлж эрт харьдаг байсан, өнөөдөр жаахан оройтож очъё гэж Юрген бодмогцоо: 

	— Ах аа! Хэрэв та намайг жаахан авч явбал би дараа нь тариалан дундуур гэр лүүгээ шууд гүйчихнэ. Тэгэхэд их удахгүй шүү дээ гэхэд Хоттер:

	— Чи хүсвэл... гэж толгой дохин хоёул гарч явав. 

	Тине цонхны дэргэд зогсон Юргенийг морь унуулж буй Хоттерыг харж зогсов. 

	 

	 

	Анхны өвөлжих хөх тариа цухуйж хар тодол шувуу сүрэг сүргээрээ нисэж алтан хараацай төмөр утсан дээр суун өлөн ховдгоор зуушаа хайх ажээ. Уленвинкелийн тарианы талбарт трактор хүрчигнэж тариачид төмс даршилна. Нейрен тосгоны ургацын баяр өнгөрчээ. 

	Нэгдлийн захиргаа буудай тээрэмдүүлэн манжингийн хураалтын үеэр чихэр авсан тариачид ч хувь хүртэж, аль дээр үеэс амтат боовныхоо тухай ярьдаг авгайчууд, шар айргаа мөрөөдөн үглэдэг эрчүүдийн хүсэл хангагдав. Тэд ажил таран гэртээ ирж мал сүрэг нь тэжээлээ амтархан идэж цагаан гэгээ тасрах үед элдвийг хөөрөлдөн тавтай сууна. 

	Асар удалгүй ертөнцийн ээлжит өдөр богиносож хурц шар наран өтгөн цагаан мананд хучигдан усан шүүдэр өвсний толгойд бөнжгөнөх болов. Сүрэг хар хэрээ тарианы талбар дээгүүр эргэлдэн мануухайгаас айхаа больжээ. Өдөр бүр манан будантай бүрхэг болох авч хөгжөөнтэй зугаатай орой түүнтэй золгоно. Том тоосгон зууханд гал асаж Ингэ хааяа мод сэлбэж Геориг элдэв юм засаж сэлбэх буюу заримдаа сонин зүйл ярьж сууна. 

	Геориг хэчнээн сайхан юм ярина гэж санана! Ингэ түүнийг сонсож сонирхон ихэнх цагийг чив чимээгүй сууж өнгөрүүлдэг байв. Харийн оронд ирж очих нь Георигоор жишин бодоход Ингэд өөрийн сууцны өрөөг сольж суухтай адил юм шиг санагдана. Георигийн тэр ярьдаг оронд зах нь үл харагдах тал хөндий тарианы талбайтай. Тэртээ тэнд голын ус гялганан түүний эргээр гоолиг нарийхан хус мод үзэсгэлэнтэйеэ харагдана. Тэндхийн хүмүүс мөн л эндэх шиг гахай маллаж, тугал бойжуулах авч бүх байдал зүйрлэмгүй өөр билээ. Георигийг чагнан суусан Ингэ заримдаа:

	— Ямар сонин юм бэ? Геориг чиний ярих бүр л надад өөр шинэ сэтгэгдэл төрөх юм. Их юм мэддэг хүмүүс чинь сайн хүмүүс байх уу? гэж асууснаа Ингэ үргэлжлүүлэн асуух нь: — Вальтерийг тэнд байгаа эсэхийг хэн ч мэдэх вэ дээ. Ер нь тэнд байж болох уу? хэмээхэд Геориг түүний үсийг таалж толгойгоо зөөлөн сэгсэрч Ингэгийн маань санаа нь зовж байдаг л юм байна. Би ч Вераг амьд байгаа эсэхийг мэдэхгүй шүү дээ гэж дотроо сэтгэж сандлаа ойртуулан:

	— Юунд чи сэтгэлээ зовооно вэ? Би дэргэд чинь байна шүү дээ гэхэд Ингэ:

	— Тийм ээ, Геориг гэж түүнийг тогтуунаар ширтэж ийн өгүүлрүүн: — Чиний энд байгаа нь сайхан л байна. Гэвч үнэнээ хэлэхэд, Геориг минь... гэснээ түгдэрч, — Вальтерийг би мартаж чадахгүй юм. Хүмүүс учрыг үл ойлгон намайг муу хэлж байгаа гэхэд Геориг түүнийг өөр лүүгээ татаж:

	— Хүмүүс, тэд ярьж л байг л даа гэв. 

	Нэг л хашааны нохой боргож эхэлбээс хамар хашааны авгайчууд цонхоороо шагайх буюу эсхүл үүдэндээ гарч зогсоно. Ийнхүү нохой хуцваас шуудан зөөгч хашаанаас хашаа дамжин айсуй гэдгийг хүн бүр мэдэх билээ. Тэр бас захиргааны албан тасалгаанд ч ирнэ. 

	— Сайн байна уу, дарга аа? гэж цагаан сахалтай буурал өвгөн намбатайяа орж ирвээс Геориг гар барина. 

	— Сайн, та сайн байна уу, сонин сайхан юу байна даа? гэв. 

	Шуудан зөөгч хармаанаасаа албан бичгээ ухах завсар өгүүлрүүн:

	— Та нар ч чөтгөрт туугдсан юм шиг ажилладаг улс юм даа. Бендт хэлэхдээ, та нарыг тарианы ажлаа дууссан гэх юм. Үнэн үү, хүүхээ? гэж нэгэн бичгийг Георигт өгөхөд авч дугтуйг задлах завсар:

	— Бараг үнээн, хэсэгхэн газарт л үр цацах дутуу гэв. 

	— Мюллерийн хүргэн хүү өнөөдөр нэг сургаа гаргамаар болж дээ. Тэр Каременд хоригдож байсан гэнэ гэж өвгөнийг хөөртөл Геориг түүнийг харж:

	— Тэр анх удаагаа л бичиж байна уу?

	— Тийм, дарга минь, анх удаагаа юм. Түүнийг энэ дэлхийд амьд яваа ч гэж хүн бодоогүй шүү гэв. 

	Геориг замбараагүй урчихсан дугтуйнд захидлыг төвөгтэйхэн эргүүлж хийн, өвгөний яриаг сонсохгүй шахам ажээ. 

	Шуудан зөөгч цааш өгүүлрүүн:

	— Өчигдөр би Пеперманы хүүд нэг захидал өгсөн юм. Харин өнөөдөр надад ээж нь нөхөр маань удахгүй ирнэ гэж хэлэв. Дахиад л бас нэг хүн нэмэгдэх нь. Би ч баярлаж байна. Ер нь дарга минь, би тийм хүн байгаа юм, хүн бүрийг л өөртөө хамааруулан боддог. Тэгээд ер нь авчирч байгаа захидлыг хамт уншилцаж байвал зохих юм даа хэмээн өвгөн цүнхээ хааж гарч явах гэснээ хаалга хүрч зогсоод: — Энд нэг захидал гэж цүнхээ тогшиж; — Үүнийг би эзэнд нь өгч чадахгүй, тэгээд бас буцаая гэхэд буцах хаяггүй юм хэмээвээс Геориг:

	— Бас л олзлогдож байгаад буцаж ирж яваа хүнийх үү?

	— Үгүй ээ гэж өвгөн үүд рүү толгой дохисноо гэнэт Георигийг нүдээ бүлтийлгэн ширтэж алхам хойш ухарч ийн хэлрүүн: — Дарга аа... би ч одоо эргэж хоцорсон хүн: Хэн хэлснийг ч мэдэхгүй юм. Осолдохгүй л нэг хүн надад таныг Пашкегийн эцэгтэй садан сүлбээтэй гэж хэлсэн хэмээвэл Геориг:

	— Оёдолчинтой юу? гэж асуув. 

	— Тийм ээ, Нейренд дайны үед нэрвэгдсэн юм. 

	— Пашкег би таньдаггүй байсан гэхэд өвгөний урам нь хугарч:

	— Харла гэж... Тэгвэл би зөв таажээ... Ер та түүний саднаас мэдэхгүй биз?

	— Үгүй ээ, харин ганц ач охинтой байсан байх. Тэр нь миний гэргий байсан билээ. 

	— Таны гэргий? гэж уртаар асууж өвгөний нүүрнээ баярын мишээл тодорч: — Тэгвэл та тэр голомтоос үлдсэн ганц нь байна шүү дээ. Тэгэхлээр энэ захидлыг авах ёстой гэв. 

	— Ямар захидал юм бэ?

	— Өдөр бүр ирдэг ердийн л нэг захидал. Харин буцах хаяггүй болохоор л... гэснээ: — Би ер нь үүнийг чинь яах юм бэ? Май, наадахаас чинь салж амаръя гэж Георигийг гуйсан харцаар ширтэж: — Юу ч л болсон аваад үз. Та тэр айлд хамаатайгаас гадна тосгоны дарга шүү дээ гэж хармаанаасаа ногоон дугтуйтай захидал гарган ажсанаа: Ханновераас юм байна гэхэд Геориг өвгөний мөр дээгүүр хаягийг уншиж тэрхүү туяхан бичгийг танимагц дотор нь хүйт оргиж захидлыг авахад гар нь чичирвээс өвгөн ахиж толгой дохин:

	— Нас барсан хүний захидлыг авахдаа хүн бүрийн зүрх цохиж тэвддэг юм. Би бас л тийм болчихсон хүн гэхэд Геориг юу ч хариулсангүй захидлыг барьж нүүрний бичгийг гөлийн ширтэнэ. Тэрхүү туяхан жижигхэн үсгүүд нүдний нь өмнүүр бүжиглэн, томорч нөмрөн ирснээ буцаж хөх цаасан дээр дахин жижгэрч өрөвдмөөр болоход өвгөн оёдолчин, Ёоханн Мартин Пашке... гэж уншсанаа чухам юу бичсэн бол гэж бодохуйяа айдас хүрч шуудан зөөгчид гар сунган: Май үүнийгээ... гэтэл өвгөн аль хэдийнээ хаалга руу очоод баяртай дарга аа! гэж гарч одов.

	Энэ завсар шуудангаар ирсэн албан бичгийг нэгд нэггүй уншсан Труде:

	— Нөгөөдөр тосгоны дарга нарын зөвлөгөөнтэй юм байна. Түүнд бид тариалангийн ажлын явцаас илтгэх ёстой гэхэд Геориг сонсохгүй шахам, ширээ налан нэгэн дугтуйг ширтэн зогсвоос Труде сэтгэл зовон ийн асууруун:

	— Таны бие муу байна уу? Та хэт их ажиллах юм. Өөрийнхөө биеийг бас бодож байх хэрэгтэй шүү. Би одоо бүх юмаа хийчихье гэхэд Геориг толгой дохиж:

	— Би чамайг ганцаар орхилгүй үнэхээр болохгүй нь, Труде. Хэрэв онц чухал юм болбол намайг дуудаарай гээд задгай захидлаа барьж алгуурхан гарч явлаа. Тэр захидалд л хамаг учир боллоо гэж Труде охин сэтгэв. 

	Хажуугийн өрөөний хаалга дуугарахыг Анита сонсож ажлын цагаар Геориг гэртээ хэзээ ч ирж үзээгүй юм сан. Бие нь муу байгаа юм болов уу? хэмээн сэтгэж сэмхэн очиж хаалганы нь орчим чагнаваас цаас шаржигнаж Геориг санаа алдах ажээ. 

	Сандлыг зайлуулж Геориг тасалгаандаа хойш урагш хөлхсөнөө цонхны дэргэд хэсэг зогсож, дахиад цонхноос хаалга руу, хаалганаас цонх руу алхав. 

	Яасан юм бол доо? гэж Анита бодно. Ерийн байдлаасаа их л өөр байна. Ямар нэг юм түүний сэтгэлийг түгшээжээ. Ингэтэй муудсан юм болов уу? Өөр юу ч Георигийн сэтгэлийг үймүүлэх бил ээ дээ. Эд бүгдийг сэтгэсэн Анита ч баярлаж эхлэв. Геориг өөрт нь одоо л хандаж магадгүй дээ. Анитад ч одоо халуун төмөр давтахтай адил хялбар биш үү? 

	Анита хаалгыг аяархан тогшвоос хариу дуугарсангүйд хонхыг хүчтэй дарж өрөөнд шууд орвол Геориг эргэн харав. 

	— Би чамайг сонссон гэсээр Анита түүнд тулж: — Чамд юу дутсан бэ? Геориг, юунд чи ингэж их зов оо вэ? хэмээвэл

	— Надад дутсан юм алга аа гэж цонхны дэргэдэх ширээг түшин зогсоход түүний нүүрнээ нар тусах ажээ. 

	— Бие чинь муу байна уу, Геориг минь? гэж Анита түүний гарыг барьж: — Царай чинь муухай болжээ гэхэд Геориг толгой сэгсрэн хүйтнээр өгүүлрүүн:

	— Миний төлөө санаа зовох явдалгүй. Би ажлаас болж жаахан ядарчээ. Гэвч хоол хүлээн гэрийн мухар үл сахина. Би одоо тариалан руу явлаа гэж шат руу аажмаар уруудахад хойноос нь Анита ширтэн "надад үнэнээ чи хэлэхгүй байна. Гэвч би түүний чинь мэдэх болно доо" гэж сэтгэв. 

	Геориг тосгоноос гарч явтал сэрүүн салхи нүүрийг нь илбэж агч модны эрээн навчис энд тэндгүй унаж хөвсийнө. Тариалангийн талбай дээр ганц трактор хүрчигнэн тариачид газар сайгүй ажиллаж байх ажээ. Хүйтэн эрт орохгүй бол учиртай л юм сан гэж Геориг бодно. Уленвинкелийн талбайд өвөлжих хөх тарианы түрүү цухуйн хэсэг газар ногоорон харагдав. Түүний хажууд шинэ хагалсан хэсэг газраас хэсэг хэрээ сүрэглэн нисэж нэг дээш хөөрч дахин доошилно. Намар цагийн шар навчис, хааяагүй нэвсийн унаж ойд чив чимээгүй бөгөөд зөвхөн зөөлөн салхи модны оройг аяархан ганхуулна. Нэгэн хөгшин нарсанд тоншуул сууж урт хошуугаараа тоншихыг модны тайрдас сандайлсан Геориг үл анхаарах ажээ. Ингэ, зөвхөн Ингэ л түүний бүх бие сэтгэхүйг эзэмшинэ. Гэнэт жихүүн салхины дундаас махчин шувууны хашхиралт сонстоход Геориг цочин харваас сүрэг зээр өмнүүр нь шудран өнгөрөв. Нарийн мяндсан усан утсаар торлосон мэт хөшиглөн татах манан хөвсийн бие жихүүцвээс Геориг босов. Тосгоныг тойрон хөндийн жижиг байшингийн үүдэнд очиход орой боллоо. Георигийн орж очиход Юргений хөвөнтэй хүрмэн дээр тонгойн суусан Ингэ боссонгүй. Харин Георигийн өөдөөс нүдээрээ инээмсэглэв. Геориг бүсгүйн гарыг бариваас төмс цуглуулснаас гар нь саарьтаж ширүүн байх билээ. Геориг түүнийг өөр лүүгээ татаж бүсгүйн хүзүүнд амьсгаа нь хүрэхэд Ингэ тэврэлтээс хүчээр суларч сандал дөхүүлэн;

	— Наашаа суу, Геориг, гэж Ингэ, Георигийн ерийн боровтор царай нь цайж нүдний доод зовхи сүүдэртэн буйг ажин гарыг нь зөөлнөөр татан: — Чи яагаа вэ? гэв. 

	Георигийн харц нь далдирч, хоолой зангиран байж өгүүлрүүн:

	— Би... Ингэ, би учраа олохоо болилоо хэмээвээс Ингэ босон түүний ард нь гарч хүзүүгээр нь тэврэн нүүрийг нь хацартаа нааж асууруун:

	— Ажил дээрээ уурласан уу? гэхэд Геориг бүсгүйн гарыг барьж:

	— Вера захидал бичжээ... гэхэд Ингэгийн дотор палхийж хоолой нь бөглөчих шиг болон амьсгаа давхцан Георигийн мөрөн дээр бүх хүчээр тулан зогсов. 

	Тасалгаа дотор чив чимээгүй бөгөөд цагийн цохилт тун ч хатуу сонстох шиг бөлгөө. 

	— Хэзээ нэгэн цагт Вальтерыг хүрч ирнэ гэж би их боддог юм. Үүнээс л их айдаг юм аа гэж өгүүлбээс Геориг:

	— Вера Пашкед бичжээ. Түүндээ миний амьд эсэхийг асуусан байна... гэвэл Ингэ түүний гарыг базалж:

	— Тэр... тэр чамайг үхсэн гэж итгэж байгаа байх даа... Чи тэгээд захидал биччихсэн үү? гэж өчүүхэн горьдол бүсгүйн дотор төрөн тэр одоо чамайг хүсэхгүй ч байж болно оо доо... гэж хэлээд сэтгэл уярам харцаар ширтэв. 

	— Тэр арай эртхэн бичих хэрэгтэй байсан биш үү? гэхэд Геориг юу ч хариулсангүй мөрөө алгуур дээшлүүлбээс Ингэ суудалдаа суув. Түүний бие сул, ямар ч мэдээгүй болсон мэт ажээ. Геориг түүнийг гайхаш тасарсан харцаар ажсанаа босон очиж Ингэгийн үсийг халуун хайрын энхрийллээр таалж зөөлнөөр өгүүлрүүн:

	— Би түүнд бичье. Пашкегийн нас барсан тухай болон түүний нөхрөөс сураг чимээгүй байна гэж бичье... хэмээхэд

	— Чи... Чи өөрөө юү? Хэн бичсэнийг нь Вера мэдэхгүй гэж үү? 

	— Би хотын дарга. Албан бичгийг машинаар цохиж үл гаргагдах гарын үсэг зурж тэгээд л тамга... гэтэл

	— Геориг минь... гээд хайрын сэтгэлийн хурц илчээр бие биеийг тэврэв. Шөнийн нам гүм Нугат хөндийг эзэмшихэд исгэрч дуулдаг салхи ч чимээгүй болжээ. Энэ шөнө бол уйтгар гунигт нэрвэгдсэн хоёрын нойр хулжсан шөнө, шинэхэн амраг хосуудын зугаа цэнгэлийн шөнө билээ. 

	Геориг албан тасалгаандаа сууна. Түүний өмнө тал хуудас юм бичээд цөмийг нь дахиж дарчихсан ам цаас хэвтэнэ. Верагийн бие нь ямар байгаа, юу хийж байгааг би мэддэг ч болоосой. Тэр намайг амь үрэгдсэн гэдгийг сонсоод баярлаж ч магадгүй. Гэвч хүн өөрийгөө нүхэнд булж чадах уу? Гэлээ ч гэсэн түүний бие нь муу байвал яах бил ээ? Үнэхээр намайг хүсэхгүй байгаа бол яах билээ гэж элдвийг Геориг бодоод шинэ цаасан дээр дахин бичээд өөрөөсөө түлхэж зайлуулан шуудан зөөгч гудам хөндлөн гарч ирж явааг харав. Геориг зөвхөн Ингэг сэтгэлдээ хадан, Верагаас илүү дотно мэт түүнд санагдах ажээ. Тэрээр «Нейрен тосгоны зөвлөл» гэсэн толгойтой албан хуудас авч бичгийн машинд хийтэл Труде хажуугаас нь:

	— Би бичих үү? гэвэл. 

	— Зүгээр чи өөрийнхөө юмыг хий! Би хэдхэн мөр биччихье гэснээ Трудегийн гайхсан харцыг харж: — Энэ тийм чухал юм биш ээ гэв. 

	Чухал юм биш байж болох уу даа. Хэрэв гурван хүний ирээдүйн амьдралыг шийдвэрлэх асуудал үнэн хэрэг дээрээ чухал биш байж чадахгүй нь мэдээж хэрэг билээ. 

	Геориг тэгээд:

	— Жаахан хүлээгээрэй энэ захидлыг хамт явуулъя гэж шуудангаа задлан буй өвгөнд гуйв. Өвгөн толгой дохин нуруугаа халуун зууханд ээх зуур. Дарга ч захидлаа мөн түргэн болгох нь шив дээ. Хүн ер нь хийсэн бүтээсэн юмаа мартдаггүй, би ч бас тийм хүн юм гэнэ. 

	Геориг бичгээ тамгалж хаяглан өвгөнд өгвөл тэрээр чухам хэнд болохыг үл анхааран богцондоо хийхэд Геориг уртаар амьсгаа авч царай нь барайх ажээ. Түүний урд цаг агаарын тухай элдвийг ярин буй хашир өвгөн захидлын учрыг зөвхөн хаягийн нэрээр ч гэсэн яахан эс андах билээ. 

	— Баяртай, дарга аа! гэж өвгөн тэндээс майжганан явж одов. Геориг хөршийнхөө нохой хуцахыг сонсож жилээс жилд сайн муу олон янзын мэдээг айлуудад хүргэсэн дээ гэж сэтгэнэ. Газар бүр хааяагүй л ийм шууданч яваа даа, удахгүй Верад надаас огт сураггүй гэсэн миний бичсэн захидлыг аваачиж өгнө хэмээн элдвийг бодвоос түүний дотор нь цухалдах ажгуу. Миний юу хийж байгааг Пульманн мэдсэн сэн бол надад Ингэг үлдээж Вераг өөрийнхөө чигийг хайг гэж хэлэх байсан болов уу? хэмээн Геориг цонхны дэргэд бодлогошрон зогсоно. Геориг одоо баярлах гэж үү? Урьд өмнө нь эхнэрээ санаж мөрөөдөж шаналж агсан сэтгэл нь одоо үүлээ хөөсөн тэнгэр лугаа адил цэв цэлийж байна гэж үү? Худал хуурмагаар бамбай барин шинэ зол жаргалыг олж авч чадах уу даа? Вераг доромжлоогүй гэж хэлэх үү? Гэтэл Ингэ? Авааль гэргийгээ хуурч мэхлэн байгааг харж буй үнэний хувьд хүчин үл хүрэлцэх энэ хүнд Ингэ амьдралаа өгтлөө итгэх учир юунд бил ээ? 

	Геориг сууж ажлаа үргэлжлүүлэхийг оролдовч харандаа барьсан гар нь салганаж нүд нь бүрэлзэх бөлгөө. Вера маань үнэхээр намайг хүлээж, гэр орноо өдий хүртэл авч явсан бол тэр захидлыг үзээд уй гашууд нэрвэгдэж ч магадгүй гэж Геориг сэтгэснээ ажилдаа орж тооцоо хийхээр оролдовч нэг л юм хийж болохгүй оргиод чадсангүй. Тэгээд Трудед хандаж:

	— Би тариан дээр очиж хүмүүсийн ажил хэр явцтай байгааг үзье гэв. 

	Георигийн сэтгэл гадаа гараад ч тайвширсангүй. Тэр тариа хураалт, өвлийн хүйтний аюул, сүүлчийн манжингийн зөөлтийн талаар тариачидтай ярьж явна. Хүмүүс сүүлийн долоо хоногт нэлээн нөхөрсөг харьцах болжээ гэж Геориг сэтгэнэ. Үнэнч шударга дарга тэдэнд хэрэгтэй гэж бодно. Би ямар ажил хийж буйг хэн ч мэдэхгүй дээ. Надаас өөр Ингэ... өөр хэн ч мэдэхгүй л байгаа гэдэг бодол төрнө. Ийнхүү түүний бодол нь Ингэ дээр дахин очлоо. Георигийг захидал бичнэ гэснээс хойш Ингэ тэр талаар юу ч ярьсангүй. Георигийг алдахгүйн төлөө үг зөвлөсөндөө бантаж мөн л буруутан болж яваа билээ. Тэр явдал өчигдөр болсон, өнөөдөр Ингэ тэр тухай бодсоор болов уу? Хэрэв өнөөдөр Геориг очиж: Миний гэргий намайг амь үрэгдсэн гэж бодож байгаа. Бүх хэрэг зөвлөснөөр чинь хийгдсэн. Дурлал хайраас бүх зүйл хийгдлээ гэвэл Ингэ түүнийг уучлах сан болов уу?

	Анжисны хойноос яваа Пульманныг Геориг алсаас харав. Хэрэв Пульманн намайг мэдвэл нөхөр ёсны дотно дуугаар: Нөхөр Геориг минь, ийм хүнийг намын гишүүн гэж нэрлэдэггүй юм. Намынхаа батлахыг авч өгөөд, тосгоныг одоохон орхи! гэж хэлж болно. 

	Геориг тариалангийн яг дунд зогсож Пульманны зүг ширтэн зогссоноо огцом эргэж тосгон руу яаран алхав. Өвгөн шууданч зуухны дэргэд кофе оочиж сууна. Георигийн гэнэт орж очсонд өвгөн гайхаж асууруун:

	— За юу бол оо вэ? Дарга та цахилгаан илгээх гээ юү? Ямар нэг онц яаруу ажил болсон юм болов уу? хэмээхэд Геориг тэвдэнгүй:

	— Шуудан явчихсан уу гэв. 

	— Явчихсан уу? гэж өвгөн үгэнд онц дурлаж: — Бас нэг яаруу бичиг явах хэрэгтэй юү? Яаруу ажлыг бас л тэр дор нь бүтээмээр байдаг биз. Би бас л тийм хүн гэв. 

	— Шуудан явчихсан уу? гэж Геориг хоёр дахь удаагаа асуув. 

	— Арай яваагүй гэж өвгөн ширээний хажуугаар бөхийн шуудайг заан:

	— Машин одоохон ирнэ гэхэд Геориг:

	— Би нөгөө захидлаа эргүүлж авъя. Надад жаахан өөрчилмөөр юм байна, өглөө би яарч байгаад хэрэггүй юм бичжээ гэвэл

	— Тэр бас тохиолдох хэрэг гэж өвгөн толгой дохин залруулсан захидал л биччихэд болохгүй нь юу байх вэ дээ. Богц лацадчихсан даа гэж богцыг татан авчирч Георигт үзүүлбээс:

	— Дотроо мөнгөтэй юм гэж их л чухал зүйл мэт царайлна. 

	— Тэр захидлыг заавал авна гэж Геориг зүтгэвээс, өвгөн:

	— Та дахиад нэгийг бичиж өгөхгүй юм уу?

	— Тэр захидлыг явуулж л болохгүй. Эсвэл би хот хамт орохоос биш дээ хэмээхэд, өвгөн;

	— Дарга минь, та тун их шамдуу хүн юм даа. Бүх юмыг өөрийн хүслээр л болохгүй бол тайвширч ер чадахгүй хүн байдаг юм. Би бас л ийм хүний нэг юм шүү дээ гэж богцыг нээх зуур: — Дахиад л үүний чинь лацдах хэрэгтэй гэж үглэнэ. 

	Геориг захидлыг авч есөн сарын цагаан манан дундуур алгуурхан алхалж одов. 

	 

	 

	Намрын сэрүүн, ажил хөдөлмөрийн их бэлгийг авчирлаа. Ирж буй хүйтнээс урьтаж цаг ашиглахын тулд зогсоо жолоогүй ажиллах болсноос дөрвөн мөчийн булчин чилнэ. Ингэ малын саравчийг хааж ядарсан алхаагаар гэрийн зүг аажмаар гэлдэрнэ. Хүйтэн салхи исгэрч хөгшин тоорой модны сүүлчийн навчсыг сэгсэрч байлаа. Ингэгийн барьсан дэнлүүний жижиг улаан дөл гялалзан сүүдэр нь хашаан дотуур бүжиглэнэ. 

	Геориг захидал бичсэн тухайгаа Ингэд хэлэх гэж ирсэн боловч юу ч хэлсэнгүй. Гэвч Ингэ түүнийг ойлгосон юм. Бичих нь зүйтэй юм гэж Ингэ боджээ. Хэрэв Вальтер ирсэн сэн бол би Георигийн дэргэд байхгүй шүү дээ. Гэвч Геориг гэргийдээ тусгаар байхыг бичсэн байваас би бас Вальтерт тэгж л хэлэх болно доо... Тэгээд хүүхдүүд минь... гэж бодоход Ингэ толгой сэгсэрнэ. Тэр бас нөхөртэйгөө хос холбоогоор холбогдсон юм. Төрсөн үр нь Георигт тэмүүлсэн хайр дурлалаас нь дутуу байлаа гэж үү? 

	Галын өрөөнд тогоо шанагаар оролдож байсан Грюндлих гуай Ингэгийн зүдэрсэн алхааг ажиж амжжээ. 

	— Борви нугалалгүй зүтгэсээр байж хэт их ядарч байгаа юм биш үү. Хоол идээд орондоо орж хэвт дээ. Би сайхан халуун жин тавьж өгье гэв. 

	Юрген хоолноосоо хожигдож орой ирлээ. Ингэ түүнийг зэмлэж:

	— Хаагуур тэнэж яваад ирэв ээ, эртхэн ирж малдаа тэжээл тавьж болсонгүй юу? гэв. 

	Юрген тавагтай шөлийг Грюндлих авгайгаас авч халуун шөл оочилно. 

	— Үдээс хойш үргэлж л морины нуруун дээр давхив. Тэд манжиндаа явсан хэмээхэд,

	— Тэгж л таараа даа. Хоттерынд туслаад гэртээ бол хойш суугаад л байх юм биз дээ? гэвэл

	— Зөвхөн морь унахын тулд шүү дээ, ээж ээ. Манай доголон халзагч үнээг ямар хүн унах билээ. Алагч үнээний нуруу нь хэтэрхий хэрзгэр, бөгс цэврүүтүүлчихнэ гэв. 

	— Чи ер нь үнээ унах гэж яаж бод оо вэ? 

	— Франц ахынд бол морь унаж давхина шүү дээ. Гоё жимс бас идсэн гэж тавгаа түлхэж:

	— Жаахан хийгээч, эмээ. Ээж Фрида эгчийн дэргэд их л ажилтай байна. 

	— Юун тийм их ажил байдаг бил ээ? Фрида эгч чинь зөвхөн гэр зуурын л ажилтай байгаа биз.

	— Эмээг тэнд очсоноос хойш нөгөө зарц хүүхэн нь тариалан дээр очих ёстой болсон гэнэ гэв. 

	Орой нь Анита хүрч ирэв. Ингэ цонхны ойролцоо нэгэн хүний зөөлөн алхааг сонстол цонх тогшив. Ингэгийн нуруунд спирт түрхэж байсан Грюндлих авгай хаалга руу очих зуур уцаарлаж:

	— Дахиад л бас нэг нь ирлээ. Өнөөдөр чинь айл хэсдэг өдөр биш бололтой билээ. Яндангийн хөө цэвэрлэдэг хүн ч саяхан ирсэн. Майга дугуйчин ч биш баймаар юм гэж хаалгыг нээж Анитаг оруулав. 

	Анита орж ирэнгүүтээ царай нь барайн, оронд хэвтэж буй Ингэг харж асууруун:

	— Чи яагаа вэ? гэв. 

	Грюндлих авгай спиртээс алган дээрээ хийх зуур:

	— Салхи цохижээ хэмээхэд Ингэ зовуурьтайгаар үрчийж

	— Гайгүй байна. Анита чи суугаач! гэв. 

	Грюндлих авгай халуун төмсөөр нуруун дээр нь жин тавьж 

	— Сайн халааг, маргааш болоход сайжирсан л байх вий гээд яаран гарч галын өрөөнд орж хүүхдийг унтуулж буй хөгшнийг сайх хоёр бүсгүй чагнаж сууснаа Анита:

	— Энэ авгай их сайн хүн шүү гэж чимээгүй байдлыг эвдэж өгүүлбээс Ингэ хөнжлөө жаахан өөд нь татаж:

	— Би ч энэ авгайтай болсондоо баяртай л байдаг шүү гэв. 

	— Тэгэлгүй яах вэ. Ингэхэд хадам ээж чинь яагаад явчихсан бэ? гэхэд Ингэ гэрэл рүү ширтэн Анитагийн асуултыг үл хариулан тайвнаар өгүүлрүүн:

	— Чи манайхаар ирээгүйгээс хойш их удав аа даа гэвэл Анита түүний гараас барьж:

	— Бид бие биедээ тунирхах хэрэг юү байх билээ. Бид бие биеэ дэмий хардсан шүү дээ. Геориг чи бид хоёрын толгойг эргүүлсэн билээ гэхэд Ингэ юу ч хариулсангүйд Анита зөөлнөөр асууруун: — Түүний гэргий нь ирнэ гэж чи мэдсэн үү? гэтэл Ингэ хэн нэгэн хүн хоолойг нь базсан мэт давчдан тэвдэж:

	— Мэдэж байна аа гэж хоолой нь чичрэн дуу нь эвгүй болоход Анита яаран:

	— Геориг тэр гэргийгээ аль хэдийнээ мартсан юм гэхэд Ингэ зөвхөн өөртэйгөө ярьж буй мэтээр:

	— Мартсан... өр зүрхнээсээ дурласан хайрт хүнээ мартах хүн бас байх гэж үү? гэхэд Анита хуруугаараа оролдон:

	— Зарим нэг нь ч мартагддаггүй л биз, зарим нь ч мартдаг л байх гээд Ингэг ажиглангуй харснаа: — Дурлалын туршлагатай эзэн билээ. Ямар ч хайр дурлалгүй атал үнсэж ч чадна. Чи түүнийг ажсангүй гэж үү? гэв. 

	Ингэ дээшилж зовуурьтайгаар дэрээ доошлуулахад Анита сэтгэл зовон:

	— Бие чинь муу байна уу? гэхэд Ингэ, Георигийн тухай ийнхүү юм нуршсанд дургүйцэж Анитаг дурамжханаар харна. 

	Үнэхээр Геориг энэ хоёр бүсгүйн дунд нь явсан болов уу? Геориг, Анита хоёрын хооронд ямар учир байсан бол? Энэ хоёрын нэгийг нь тэр хуурсан юм болов уу, аль эсвэл хоёулыг уу?

	Ингэ элдвийн бодлыг сэтгэлээс таягдан хаяж Георигийн хайр дурлалд итгэх ажээ. Үгүй ээ, Геориг Ингэгээс Анита руу очоогүй юм. Ингэд үнэн сэтгэлээсээ дурласан юм. Урьд нь юу хийснийг Ингэ анхаарсан болов уу?

	Ингэ тэгээд:

	— Надад их тусгүй байна, Анита. Гуйя, намайг ганцаарыг минь орхиоч гэхэд Анита:

	— Бие чинь гайгүй бол ч яах вэ л дээ гэж босон: — Эмч дуудах уу? гэвэл

	— Юу хийх вэ, жаахан азнаад намдах биз гэв. 

	Буржгар хүрэн үстэй цэвэрхэн цагаан царайтай намхавтар эмэгтэй галт тэрэгнээс буув. 

	Геориг галт тэрэгний буудал дээр зогсоход тэр эмэгтэй түүний өөдөөс гүйн очиж хүзүүгээр нь тэврэн авч;

	— Жоршил, миний Жоршил! гээд мэгшин уйлав.

	Геориг бүсгүйг тэврэх боловч дээгүүр нь өөр тийш харах ажээ. Галт тэрэгний буудлын ойролцоо тоглож агсан хүүхдүүд ойртон ирж биесийг түлхэлцэн шивнэлдэх ажээ. Тэдний дундаас нэгэн хүүхэд урагш түрэн гарч ирэхийг Геориг харвал хөрслөг бор царайны дундах хурц хоёр нүд нь ямар нэгэн юм асуусан янзтай ширтэх ажээ. 

	Геориг сайх бүсгүйгээс зайлж:

	— Гэрт очъё гэж бүсгүйн ачааг харав. 

	Төмөр замын албаны нэгэн хүн ирж нөхөрсгөөр мэндлэхэд хүүхдүүд шахцалдаж Юрген Раймер Георигийн хажууд зогсож түүнийг хүйтнээр харна. Геориг түүний зөөлөн хүрэн үсийг илэхээр гараа сунгатал Юрген хараагаа Георигийн нүүрнээс үл салган ухарна. Юргений ингэж харахыг Геориг огт үзээгүй билээ. Жаал хүүгийн хурц хараа Георигоос тооцоо хийхийг шаардсан болов уу? Геориг гэнэт гайхаш тасран гөлийн зогсвоос Вера ойртон ирж хүүхдүүдэд:

	— Сайн байцгаана уу, тосгоны бор туулайнууд минь? гэхэд жаалууд дургүйцэж шахцалдан ухравч Юрген сүвээ тулан зогсоход нэгэн хөвүүн түүнд шивнэх нь:

	— Хэн болохыг асуугаач! гэхийг сайх бүсгүй сонсож хэлрүүн:

	— Би бол тосгоны даргын гэргий нь байна гэхэд их л дээрэнгүй шинж илт ажээ. 

	— Бид удахгүй танилцах болно гэж сайх бүсгүй долоовроороо нэгэн жаалыг зааж: — Чиний наад хамар чинь яасан бохир юм бэ гэхэд заагдсан хөвүүн цамцныхаа ханцуйгаар хамраа арчив. 

	— Та нар чинь ядахдаа сайн байна уу ч гэж хэлж чадахгүй юу гэж бүсгүйг асууваас Юрген толгой сэгсрэн хорсолтойгоор эсрэг ширтэв. 

	Геориг түүнийг харж:

	— Явъя гэж Вераг татахад Вера нөхрөө сугадан явлаа. Тэд нэгэн хашааны булан тойртол Аманда хөгшин өвөртөө гараа хийж хүзүүгээ даарсан маягтай сайтар боосон зогсож байлаа. Вера гайхан зогсож үг хэлэх гэтэл Геориг түүний гараас чанга барьж мэлийн ширтэж буй Амандагийн хажуугаар өнгөрөв. 

	Вера:

	— Захирагчийн авгай биш гэж үү? Яасан больчихсон харагдах юм бэ? Бие нь муу юм болов уу? гэхэд

	— Тун их ховч авгай байгаа юм. Чи түүнийг таних юм уу? гэж Геориг хэлэв. Георигийн энэ авгайд дургүй байгааг мэдмэгц Вера буцаж нам дуугаар:

	— Танихгүй шахам юм аа... гэвч дотроо эд нар энэ авгайг яасан байж таарах вэ? Урьдын тосгоны ганц нэртэй эхнэр өнөөдөр шивэгчин эмгэн шиг хашааны буланд зогсох юм даа. Мэдээжийн эд нар буруу суртлаа энд нэвтрүүлсэн биз, энд бүхий л зүйл цагийн аясаар өөрчлөгджээ. Геориг тосгоны дарга болоогүй сэн бол хууччуул нь залуур дээрээ байх сан байх даа. Геориг тосгоны дарга болоогүй сэн бол би ч ирэхгүй байсан шүү дээ. Хүн ер нь байгаагаасаа илүү ашигтай бол... гэж сэтгэж явна. 

	Тэр хоёрыг харагдахаа болиход Аманда буцаж Тине рүү гүйв. 

	— Нөгөөдөх чинь ирж дээ, Тине минь! гэхэд Тине аяга таваг угаах зуур:

	— Чи туслаач? гэж Амандад алчуур өгч: — Үүнээс барьж аяга таваг арчаадах. Гялгар болтол нь арчиж үзээрэй, Фрида үглээд байдаг юм шүү гэж гуйв. 

	Аманда таваг арчина. Тинегийн гар нь содтой халуун уснаас улайжээ. 

	— Чи түүнийг бүр ойроос харав уу? гэхэд Аманда толгой дохиж:

	— Яг л дээр үеийнх шигээ байна. Харин их сайхан хувцаслажээ. Тине минь, гоё үстэй захтай пальто бас тортой малгай тавьж гялтганасан товчтой гарын цүнхтэй юм. Танай бэр арай ч мөр зэрэгцэхээргүй байна. Тине минь. Тэр арай илүү татах байгаа гэхэд Тине элэгдсэн хутгыг зүлгэж:

	— Би тэр учрыг мэдсэн сэн бол тэдэнд арай хөөгдөхгүй байсан сан гэв. 

	— Тине минь, чи өөрөө л гарч явсан шүү дээ гэхэд Тине уурлаж:

	— Би өөрийгөө тэднээс тусгаарлан торлочхоод л тэнд сууж байх уу? гэхэд Аманда

	— Бурхан минь, чи юунд намайг аашилна вэ? Чи эргээд очих юм биш үү? гэхэд Тине түлэгдсэн хувин зүлгэн

	— Ингэ ер юу бодож суудгийг мэдэх юм сан. Штриболдыг тэд шагайлгахаа ч больж гэнэ. Очих бүрд нь Грюндлих авгай хаалганаасаа л хөөх юм гэнэ. 

	— Бэрийгээ Штриболдтой суулгах гэсэн юм уу, Тине минь? Яагаад тэр чинь заавал хүнтэй суух гэж? Хүнтэй суух ямар хэрэг байна вэ? гэв. 

	— Ингэ бол одоохондоо нас залуу байна. Жаахан оройтвол хөгширч, бэлэвсэн эхнэртэй хэн дэр холбохыг хүсэх бил ээ дээ! гэв. 

	Тине угаагуурын ширээг ус тургин цэвэрлэж сав суулгыг цааш журамлан тавьж байв. Нэгэн тавгийн амсарт хар толбо болсонд хормогчоороо арчив. Хоёр дахь тавгийн амсрыг цамцны ханцуйгаар арчсанаа гурав дахь тавгийн амсрыг бас толботой болсонд Амандаг заналтайгаар харж:

	— Чиний наад эрхий чинь бохир байна шүү дээ! Таваг бүрийг бартаглуулаад байх юм гэв. 

	Аманда зузаан том ваарыг барьж эзэрхэг үеийн хийцийг сэтгэл тааламжтайяа ажиж байснаа Тинегийн үгийг сонсмогц цочин эрхийгээ харах гэтэл ваар нь гулсан шалан дээр унаж хагарав. 

	Тине учир зүггүй хашхирч:

	— Яаж байгаа чинь энэ вэ? Бурхан минь, хайран юм. Барьж авч чи чадсангүй юү? гэвэл Аманда чичрэн, шалан дээр өвдөглөн хагархайг цуглуулан: 

	— Намайг юунд тэгж цочооно вэ? Тине, чи түүнийг гараасаа салгатал хүлээж болох л байсан шүү дээ! гэв. 

	Тине хагархайг цуглуулахад Аманда түүнийг өрөвдөн харж:

	— Тине, одоо цаадуул чинь чамайг гаргаж хаях бол уу? гэв. 

	— Би ямар хагалсан биш... 

	— Намайг хэлэх гэж үү? гээд Аманда айлгах санаатай, — Өөрийнхөө ганц түшиг тулгуур намайг уу даа? Хэрэв би чамаас салж одвоос чамд өөр хэн байна вэ? хэмээвээс Тине хормойлсон хагархайнуудыг харснаа ийн хэлрүүн:

	— Үүнийг ер нь цэцэрлэгт нуучихъя. Цаадуул чинь тийм амархан үгүйлчихгүй биз. Сүүлд ваараа үгүйлбэл тэр охиныг явахдаа учир ургуулчхаж гэж бодох биз гэв. 

	Амандагийн нүд нь гялалзаж сэтгэл нийлэхүйеэ тэд цэцэрлэгт очин эзэрхэг үеийн ваарын үлдэгдлийг газарт буллаа. 

	Энэ хүн тосгоны дарга гэж байгаа, гэтэл сууж буй сууц нь ганцхан муу жижиг тасалгаа гэж Вера бодно. Ганцаар байхдаа ч болно л гэж бодсон биз харин би одоо ирсэн болохоор онц тохилог сууцтай болох хэрэгтэй гэж бодон хувцсаа өлгөж шүүгээ хаав. 

	— Чемоданаа хаана тавих вэ Жоршел? гэхэд Геориг доош тонгойсон хэвээр: — Маргааш дээвэрт хийгээрэй. Райс гуайн авгай жаахан булан засаж өгөх байлгүй гэв. 

	Вера давшуурга дээр сууж хөлөө ачиж:

	— Жоршел! гэхэд

	— Аан? гэвэл

	— Бүхэл оройгоо заавал юм бичиж суух шаардлагатай юу?

	— Одоохон дууслаа гэж Геориг хэлээд бичсээр байв. 

	Вера түүнийг ажиглаваас царай нь төв тунгалаг улам цэвэрхэн болоод долгиотсон хүрэн бор үс дух руу нь унжжээ. 

	— Чамайг би хэчнээн удаан мөрөөдөж хэчнээн их эрж, хэчнээн их зовов доо... хэмээвээс Геориг алгуур өндийж:

	— Одоо тэгээд л энд байна шүү дээ гэв. 

	— Одоо жаахан цаг над гаргаач гэж гараа сунган сарвайхад Геориг зэрэгцэн сууваас Вера гарыг нь илэх ажээ. Геориг түүний савх шиг цагаан хуруунуудыг атгаж Ингэ бол бор саарьтсан ширүүн гартай. Гэвч тун зөөлөн энхрийлэлтэй байдаг сан. Өдийд унтсан бол уу? Өдийд орондоо орж намайг мөрөөдөн хэвтэж байгаа болов уу? хэмээн бодсонд цагаа харж:

	— Унтах цаг болжээ, Вера гэвэл, 

	— Тэгье Жоршел! Орондоо оръё гэж түүнийг налж: — Бид уулзаагүйгээс хойш их уджээ гэв. Геориг, тийм ээ их удсан гэж хэлэвч Ингэг бодсоор суулаа. Түүнийг хараагүйгээс хойш их уджээ. Бараг бүтэн жил өнгөрсөн мэт санагдана. Геориг бичгийн ширээг цэгцлэн байх зуур Вера хувцсаа тайлж байлаа. Тэр Георигийг харан инээмсэглэх бөгөөд тэгшхэн мөр, махлаг цагаан хүзүү нь бүдэг гэрэлд тодхон харагдана. 

	Геориг гэрлээ унтраан цонхонд тулан зогсвоос гүн харанхуй шөнө хөшиглөн татна. Тэр алгуурхан эргэж хувцсаа тайлж өөрийнхөө оронд орвол хажуугийнх нь оронд хэвтэж буй Вера хошуу цорвойн:

	— Жоршел... гэж дуудахад Геориг хариуд нь:

	— Вера, сайхан нойрсоорой гэж гараа сарвайн түүний гарыг дарвал Вера гарыг нь чанга атгаж өвөрт нь орж ирэв. 

	 

	 

	Шавар зууханд галын дөл сүүмэлзэн азай буурал хөгшид элэнц хуланцын юмыг сүвэгчлэн тоочин, ээрүүлийн дугуй эргүүлэн суух оройн цаг үнэхээр уйтгартайяа. Бас хүйтэн салхи хурайлан исгэрсэн хур бороо цонхны шилнээ тоншсон үед элдвийг хөөрөлдөн суудаг хүн нь эзгүй орой ч уйтгар гунигтай билээ. Тийнхүү аль хэдийнээ өнгөрсөн зун цагийн зугаатай сайхан мөчүүд сэтгэлд дурсагдан, эргэх ертөнцийн тэр үдшүүд дахин олдохгүй нь даанч харамсалтайяа. Георигийн байхад хэчнээн сайхан байж вэ гэж Ингэ бодон суух аж. Надад Геориг ном үргэлж уншиж өгдөг сөн. Би өөрөө уншиж ч болох шүү дээ! Тэр номуудыг би яаж олж авах бил ээ? Геориг хаанаас авч уншиж байсан юм бол? гэж бодон байснаа, Пульманныд очихоор шийдэв. 

	— Ном гэнэ ээ? гэж Пульманн нөхөрсгөөр харж: — Надад ч хэдэн ном бий л дээ! Чухам чамд таалагддаг эсэх нь л... гэв. 

	Хэрэв Георигт л таалагдах байсан бол надад адилхан гэж Ингэ сэтгэн зогсоно. Пульманн босож хувцасныхаа шүүгээнээс боодолтой хэсэг ном авчрав. Георигийн уншиж өгсөн номууд байхыг Ингэ танив. Тэрээр хавтсан дээрээ сахалтай хүний зурагтай нэгэн номыг авав

	«Максим Горький» гэж бичиж доод талд нь «Эх» гэжээ. 

	— Энэ номоос их зүйлийг сурч болно оо, Ингэ! гэхэд Ингэ тэр номыг урьд нь мэддэг боловч авлаа. 

	— Энэ зохиолд гардаг эх шиг ийм эхчүүд бидэнд хэрэгтэй гэж Пульманныг хэлэхэд Ингэ:

	— Та нарт байхгүй гэж үү? гэж асуучхаад ийнхүү тэнэг зүйл асууснаа агшин зуур анзаарч сэтгэл зовон зогсоход Пульманн түүнийг итгэлтэйгээр ширтэж:

	— Идэвх зүтгэлтэй эхчүүд ч Нейрен тосгонд бий. Харин тэд яагаад бидэнтэй ирж нийлдэггүй учрыг би мэдэхгүй юм. Бодвол тэд энэ талаар хэрэг болгон анхаардаггүй биз гэх Пульманны харцанд гагцхүү Ингэг хэлж буй байдал илт харагдахад Ингэ тонгойж зөөлнөөр

	— Тийм ч биш л дээ гэв. Ингэгийн санаа зовж номын хуудас эргүүлнэ. Юу болж байна даа. Би юу гэж хэлдэг билээ гэж бодно. Георигийг дэргэдээ байхад би намд элсмээр боддог байж билээ. Тэр үед бол зөвхөн Георигийгоо баярлуулахын тулд л байсан. Яагаад тэгээд элсээгүй юм бол? Би элсэхэд бэлэн л байсан сан. Харин одоо намд элсэх нь ямар вэ? Өөрийгөө харж суухын тулд намд элсэж байна гэж Геориг бодож магадгүйеэ дээ. Анитаг дуурайж түүнтэй өрсөлдөж байна ч гэж болох юм уу. Тийм болбоос түүнийг зовоохоос биш баярлуулахгүй нь мэдээж хэрэг хэмээн Ингэ бодлогошрон суухад Пульманн харж «Сайн бодог» гэж сэтгэн сууна. Тэр Ингэгийн ажлаас нь асууж хүүхдийн тухай лавлавч Геориг болон Тинегийн тухай юу ч асуугаагүй нь энэ талаар юу ч мэдээгүй байсан хэрэг биш ээ. Ингэ түүний харцнаас агшин зуур ч болов итгээч гэдгийг аживч мөнөөхөн Георигийг мөрөөдөн дуугүй болов. Бүсгүйн тийнхүү уйтгарлан буйг Пульманн мэдмэгц, үүнийг асрахгүй бол ганцаардаж байгаа юм байна гэж сэтгэн

	— Манайд жаахан суугаач, бид их ховор уулзах юм. Чамайг ирсэнд манай авгай ч баярлана даа. Тэр одоохон ирнэ. Мюллерийн гахай өвчтэй гэнэ. Тэднийд очихоор явсан гэхэд Ингэ өөрийнхөө гахай, үнээний тухай болон бас нэг эр тугалаа Георигийн зөвлөснөөр торниулж улмаар тэргэнд оруулах бодолтой байгаагаа ярив. Пульманн түүнийг сонсох зуур гансаа гаргаж тамхи нэрэв. 

	Уул нь тэр Вендландынд очих гэж байсан юм. Гэвч амьдралын тал бүрээс тоочин суугаа энэ эмэгтэйг сонсох хэрэгтэй байлаа. 

	— Бид удахгүй өвлийн бэлтгэл ажлын талаар ярилцана гэж гансаа тогшин Ингэг харж: — Бид бас Нугат хөндийн талаар ярих болно. Тэнд трактор явуулахаар зорьж буйг чи өөрөө мэдэж байгаа. Уул санааг анх чи Георигт төрүүлсэн билээ. Тэр талаараа бидэнд зөвлөж туслахгүй юм уу? хэмээхэд, Ингэ мэгдэж:

	— Би зөвлөх ий? Арай тэнэгдэх юм биш үү гэв. Пульманн инээж:

	— Ингэж яривал харин тэнэг хэрэг. Чи ирэх үү? гэв. 

	Ингэ дотроо эдэнд, Георигтоо туслах хэрэгтэй гэж сэтгэв. Тийнхүү Пульманн түүний баяртай болж сэтгэл хангалуун байхыг ажлаа. Хүний бодол сэтгэхүйг өөр тийш нь залахад зарим үед тийм ч амаргүй сэн билээ. Түүний дэргэд жаахан ч атугай байж, харж суух юм сан. Хэрэв би намд элсэхгүй бол Георигтойгоо ямар ч холбоогүй болох нь байна шүү дээ гэж сэтгэнэ. Геориг ч гэсэн төдийлөн их жаргалтай, сэтгэл төвшин суугаа болов уу?

	Анита гэрлээ унтрааж харанхуйд Георигийн өрөөний үүдэнд ирж чагнана. 

	Энэ хоёр чинь өнөөдөр юунд ингэж их хэрэлддэг бил ээ?

	— Тосгоны даргын хувьд сууж байгаа ганц муу тасалгаанд чинь байх нөхцөл алга аа. Хүмүүсийн дунд нэр хүнд байр суурьтай байх гэдэг ч яалаа?.. гээд Верагийн сүүлчийн үгийг нь Анита сонссонгүй ээ. 

	— Хүмүүсийн дунд нэр хүндийг ажил хөдөлмөрөөр авчрахаас биш залхуу хойрго, ямба маягаар авчирдаггүй юм гэж Георигийн хэлэхийг тодоос тод сонсов. Верагийн бодол бол тэс өөр ажээ. Вера тун зөөлхөн ярина. Түүний зүйрлэшгүй тэнэг үг нь Анитад хааяа сонстоно. Үг нь бараг дуулдахгүй болоход Анита түлхүүрийн нүхэнд чихээ тулган чагнахад үс нь хаалганы бариулд ороолдов. Анита зөвхөн чичгэнэсэн туяхан дууг сонсовч чухамхүү юү ярьж буйг үл ойлгох ажээ. 

	Гэнэт Георигийн тод дуу түүний хажууханд сонстмогц Анита цочиж яаран ухрав. Геориг хаалганыхаа дэргэд ирж зогсдог нь хүн чагнаж буйг мэдсэн юм болов уу? гэж бодовч Анита түлхүүрийн нүхээр тасалгаа доторхыг харахыг оролдоно. Хаалганы өмнөх ширээн дээр ваартай цэцэг тавьжээ. Гэнэт нам гүм болоход Анитагийн амьсгаа нь өөрийг нь барьж өгмөөр болоод айж сэм зайлж давшуурга дээр лагхийтэл ойчив. Орчинд уйтгар гунигаар дүүрэн... 

	Вера дахин зөөлөн дуугаар өгүүлрүүн:

	— Би бол жижигхэн тасалгаанд, язганасан олон хүүхэд тойруулан сэтгэл хангалуун суудаг тариачин эм биш шүү дээ, Геориг оо. Чи намайг мэднэ. Иймэрхүү бүгчим ганц тасалгаанд намайг сэтгэл тайван суухгүй гэдгийг ч чи мэднэ. Чиний одоогийн албан тушаал чинь бид арай сайхнаар амьдрах боломжийг бүрэн өгч байна. Чи яагаад намайг ойлгож миний үгэнд орохыг үл хүснэ вэ? Миний хүслэн бол чиний сайн сайхны тулд ч бас огт хувь үгүй гэж үү? гэснээ дуу нь эвгүй болж, — Жоршел! гэтэл Георигийн хүнд алхаа сонстож ямар нэгэн юм хэлснээ тасалгаанаас гарч одов. 

	"Энэ орой болсон хойно хаана очдог бил ээ? Ажилтай юм болов уу, аль эсвэл Ингэд очих нь уу?" хэмээн Анита сэтгэн гэрэл асааж цагаа харав. 

	— Яасан эрт харанхуй болно вэ?.. гээд аман дотроо, — Үдшээрээ л байх юм гэв. Ингэ рүү ч очсон байж болох юм. Тэгвэл Георигийн нууж явсныг барьж болох юм даа гэж сэтгэн Анита дээлээ ханцуйлан бүрхүүлтэй дэнлүү барин гарч явлаа. 

	Вера хаалга хаагдахыг сонсож Анита бас намын үүрийн хуралд очиж байгаа юм болов уу? гэж бодож сууна. Эд нар оройдоо, хуралдахаас өөр юм хийдэггүй юм шив дээ. Зөвхөн эрчүүд нь зогсоо жолоогүй гүйхээс гадна бас бүсгүйчүүд нь байлцах ёстой байх нь ээ. Хэрэв тэр ажилд нь оролцохгүй бол ганцаардана. Ер нь би хэрэггүй ирж, Карл Шөнбек пүүстээ нэг эмэгтэй хүн авна гэж байсан. Тэгээд бас Ханновер бол том хот. Энэ бөглүү тосгонд би ер нь юу хийж суух бил ээ? Тосгоны дарга нэртэй нөхөр шиг юм маань гудамжны цэвэрлэгч шиг л байх юм. Хоттертой нөхөрлөж эхнэрийгээ сайн сайхан байлгах зам хайхын оронд өдрийн ганц хоёр мөнгө хөөцөлдөгч ядуучууд руу гүйх юм. Геориг тун өөр болжээ. Шөнбекд аль хэдийнээс хойш захидал бичсэнгүй, одоо ер нь бичье хэмээн сэтгэж Вера ширээний шургуулгаас цаас, бэх, үзэг авч сандлаа засаж захидал бичиж эхлэв. «Би ирсээр хоёр долоо хонолоо» гэж тэр бичсэн нь: «Гэвч жаргал баясал намайг угтаагүй бөгөөд одоо ч алга аа. Амьдрал дээшлэхийн оронд харин доошилж байна гэж дээр үеийн өдрийн цалинтнууд ярих юм гээд нөгөө хэсэгт нь:

	— «Тосгоны дарга бид, ганц муу давчуу өрөөнд сууж байна. Миний нөхөр тохитой сууц авах гэж ганц ч удаа санаачилсангүй ээ. Түүний хэлэх нь орон сууцыг албан тушаалаар биш гэрийн ам бүлийн олон цөөнөөр хуваарилдаг гэх мэт юм. Миний нөхөр хаан болсон ч өөртөө орд харш бариулахгүй хүн юм гэдгийг итгэлээ» гэж Вера татлан бичжээ. Цаас нь бүрзгэр муу учир дардаг цаас шиг барсайтал уух ажээ. Захидлын цаасны хоёр талыг дүүрэн бичиж үзгийг тавьж ширтэн харж сууна. 

	Георигоос салж Вера Ханновер луу буцах гэж бодож суугаа болов уу?

	Үгүй ээ, Геориг бол хатуу зөрүүд зантай боловч хүн түүнийг харж суухыг хүсэхээр сэн билээ. 

	Яагаад Вера түүний зөрүүд занг өөрчилж болдоггүй бил ээ? Вера тэвчих хэрэгтэй. Хэрэв Верагийн дээрэлхүү, ихсийн барилтай занг Геориг зөв гэж бодох болбоос бүхий явдал өөр харьцаанд шилжих нь мэдээж хэрэг. Вера ч бас зарим үед буулт хийж магадгүй болов уу? Бие биесийн сургийг огт сонсолгүй хагацсан тэр олон жилийн урт хугацаанд Вера, Геориг хоёр хоорондоо сэтгэл санаагаар холдон хөндийрчээ. Нягтлан үзвээс нэгэн насны амьдралыг эхлэн холбохдоо биесийн үнэн чанарыг тодорхой таньсангүйд хамаг хэрэг орших билээ. 

	Дайны дундуур гэрлэж нөхөр нь цэрэгт татагдсан үед Вера гэр бүлийн нандин журмыг тэвчиж хүлээгээгүй ээ. Вера, Шөнбек хоёрын харьцаа ч зөвхөн гэр бүлийн товчоонд бүртгүүлээгүйгээс биш гэр бүл хэмээн нэрлэхэд хилсдэхээргүй байсан билээ. Гэвч Шөнбек, Геориг хоёрыг зэрэгцүүлбээс ухна ишгийг ганган хийцтэй хүлэг лугаа зүйрлэхтэй адил билээ

	Вера арга буюу инээмсэглэнэ. Үгүй ээ, Геориг түүнд буулт хийнэ гэдэг бол голгүй тэнэг хэрэг. Гэвч тосгоны даргын гэргийн хувьд тосгонд бусдаас онцгой байх гэсэн өөрийн бодлыг Вера зөв гэж үзэх билээ. 

	Анита харанхуй шөнө хүйтэн салхийг сөрсөөр Ингэгийн хашаанд хүрэв. Тэрээр замдаа олон удаа төөрч шинэхэн хагалсан тарианы талбарт орсоор шавхай болсон гуталтай, хаалганы дэргэд зогсож Ингэг дуудав. 

	— Энэ их манан, танайхыг нүүчихсэн юм уу л гэж санагдууллаа шүү гэж Анита гутлаа харуулж: — Шүүр, гутлын алчуур өгөөч гэвэл Ингэ шүүр авчирч гутлын нь шавхайг арилгаж оруулав. 

	— Гутлаа наанаа тайлаад дулаац гэж Ингэ найздаа зуухны хажууд сандал тавьж, өөрөө хажууд нь нэхэх юмаа барьж суулаа. 

	— Чамайг зочинтой байгаа болов уу гэж бодсон юм гэж Анита Ингэг сониучхан ширтвээс:

	— Тэнгэрийн энэ муухайд хэн ирэх билээ дээ гэв.

	— Геориг гэрээсээ гарч явсан юм. 

	— Тэгээд чи түүнийг манайд байгаа юм гэж санасан юм уу? Албан ажилтай л байгаа биз гэвэл, Анита толгой сэгсэрч: 

	— Юу ч байхгүй, би Трудегээс асуусан гэв. 

	— Авгай нь хот явсан уу? 

	— Үгүй ээ! Тэд нар хэрэлдсэн гэхэд Ингэ толгойгоо өөд өргөж: 

	— Бие биесээ ойлголцохгүй байна уу? гэхэд:

	— Ойлголцох шүү гэж Анита бодлого болсноо, — Юу гэж хэлэх юм дээ! Заримдаа их л сайн байцгаах шиг юм, заримдаа үзэн ядацгаах шиг, үзэн ядахыг би зөв гэж бодно. Харин тэр сайн байдгийн учрыг нь олохгүй юм гэхэд 

	— Яагаад? гэж Ингэ оволзсон сэтгэлээ барин: — Яагаад чи сайн байдаг учрыг нь олддоггүй билээ гэв. 

	Анита мөрөө хавчиж:

	— Гэргий нь тун их зантай хүн. Би бол түүнтэй хэрхэвч тохирохгүй гэж Анита өөрийн нь асуултыг өнгөрөөчих шиг болоход Ингэ лавшруулан:

	— Би Геориг түүний гэргий хоёрын тухай ярьж байна. Тэр хоёр хамт байгаа болохоор зол жаргалтай улс шүү дээ гэхэд

	— Би яаж мэдэх билээ. Би сайхан ч үг сонсдог, саар ч үг сонсдог. Би зэрэгцээ өрөөнд суудаг болохоор хэдийгээр тэд аль болох зөөлөн ярилцах боловч тодорхой чимээ сонсох л юм байна шүү гэж Анита ээрсэн ноосон утсаар хуруугаа ороон суув. Анита "хэтэрхий их юм ярив уу даа? Түүнийг зориуд чагнадаг юм байна гэж Ингэ бодож болох шүү дээ!" гэж бодмогц Анита яаруугаар: — Манай байшинд чив чимээгүй байх болохоор ялаа ниссэн ч дуулддаг юм шүү дээ! гэв. 

	Ингэ тонгойж, сүлжмэлийн зүүгээ гялалзуулж, зүрх нь цээжиндээ багтаж ядан цохилох бүлгээ. Анита ээрмэл утсаар тоглож: 

	— Чи ч хол байж элдвийн юм үзэж, сонсохгүй болохоор сайхан юм даа, Ингэ, гэж Ингэгийн өмнө бөхийн нүүр өөд нь ажиглан: — Чи ч арай өдийд Георигт дурласаар л байгаа юм биш биз? гэхэд 

	— Битгий дэмий юм яриач гэж Ингэг дургүйцэхэд Анита 

	— Үүнийг л би бодсон юм гэж зоогоороо зуух налж, — Юунд нь болж түүний төлөө гуниглан суух билээ дээ. Хэд хэчнээнийг ч сольсон юм билээ, хэн мэдэх вэ дээ. Би л аль хэдийн тэр талаар санахаа ч больсон шүү хэмээхэд Ингэ:

	— Би ч бас адил гэсэн авч үнэнээ хэлээгүйг нь хэн ч гаднаас хараад мэдэх билээ. 

	 

	 

	Фрида зуухны хажууд хөлөө ээж буй нөхөртөө сонин авчирч өгөхөд нөхөр нь 

	— Тариа цайруулахад туслах хүн олоогүй биз? гэв. 

	— Пеперманн ирнэ. 

	— Юу? гэхэд Фрида нөхрийнхөө дэргэд хавчийн сууж:

	— Чи мэднэ шүү дээ, өнгөрсөн долоо хоногт олзноос буцаж ирсэн хүн гээд, Хоттерыг ангайн ширтэхэд тэрээр тодруулан: — Нөгөө эр хүн шиг өтгөн дуутай том эмэгтэйн нөхөр нь, яагаа вэ?

	Тэр нь хэдэн зоос олоход дуртай л байгаа юм байна гэвэл. 

	— Манай дарга түүнийг бариад аваагүй нь сонин юм даа, аль эсвэл одоохондоо огцорсон баатарт олдох ажил үгүй юм байх даа гэв. 

	— Сайхан гэргийтэй юм билээ. 

	— Пеперманн уу? гэхэд Фрида хариуд нь

	— Үгүй ээ, Геориг. Би гэргийтэй нь үргэлж уулздаг юм өнөөдөрхөн бид хоршооны үүдэнд ярилцсан гэв. 

	— Чамаас тэр юу хүссэн юм бол?

	— Юу ч хүсээгүй юм. Харин бөглүү тосгонд ирж уйдаж байна л гэж байна билээ. 

	— Тосгонд ирсэн нь түүнд шинэ зүйл биш шүү дээ. Дээр үед манай тосгонд байсан биз дээ!?

	— Гэвч удаагүй юм. Дайны үед хаана ч онцгүй л байсан шүү дээ. Тэр ч байтугай тосгонд хотоос арай ч дээр байсан гэж нөхрийнхөө хөлийг зууханд ойртуулж цааш өгүүлрүүн: — Тэр бүсгүй их уйдаж байна гэнэ. Геориг өдөржингөө албан тасалгаандаа суугаад оройдоо тэр ч хурал, энэ ч цуглаан гээд л явчихдаг гэнэ гэхэд Хоттер суудлаа засаж:

	— Ингэ рүү л гүйсээр байгаа юм болов уу гэвэл: 

	— Мэдэхгүй юм. Ийм гэргийтэй хүн тэгж явбал харин солио байгаа даа гэв. 

	— Юү л бол доо гэж Хоттер эргэлзэж: — Цаадах чинь их маяглах хүн шүү гэхэд Фрида

	— Чи түүнтэй жаахан нөхөрсөг харьцаж байхыг бод л доо. Эцсийн эцэст тэр бас тосгоны дарга, чамд хэрэг болох цаг гарах л байх хэмээвээс юмыг хэлэхэд чинь амархан шүү дээ. Тэр өөрийгөө зөв гэж, би өөрийгөө зөв гэнэ. Бидний хоорондох хэрмийг би ганцаараа бариагүй юм. Та бүхэн бүгдээрээ л хамжилцсан юм гэхэд тэгвэл бид түүнийг эвдэхэд нь бас тусалъя л даа гэж Фрида нөхрөө зоримгоор ширтэн алгуурхан хэлрүүн: — Би гэргийг нь нэг аргалаад урьчихъя л даа гэв. 

	Хоттер бодлого болсноо, чи ёстой нэг мэргэн ухаан гаргалаа даа гэж өвдгөө илж инээд алдаж, 

	— Гэргийг нь урина гэнэ ээ! гэв. 

	 

	 

	Аманда зуухны дэргэд явган сандал дээр сууж кофены үрийг хагалан буй Тинед тусалж сууна. Үрийн хуурай хальс үсчиж хоёр хөгшин элдвийг хөөрөлдөх аж. 

	Аманда асууруун:

	— Зочин ирээд байхад Тине чи яагаад ордоггүй юм бэ?

	— Би ороод яах вэ дээ. Зочин ирлээ гэж би ч төдийлөн баярлахгүй л байна шүү! Цаадах муу хар хүүг нь дөнгөхгүйгээс хойш энэ хүүхнийг зулгуйдаж сээтгэнээд ч яах юм билээ дээ! гээд Тине хоолойгоо засаж боорцог хайран буй тогоо руу өнгийж, — Тос нэмж хийе дээ! Түлэгдэж болзошгүй нь гэж ширмэн тогоондоо самрын тос сэлбэж буцалж эхлэхэд Тине боорцог нэмэн хийв. Тине сэрээ барьж боорцгийг эргүүлэн, болсныг нь гаргаж байлаа. Аманда халуун боорцгийг элсэн чихэрт бөмбөрүүлэн нэгэн тавагт овоолов. Ийнхүү, ажлын хажуугаар хоёр эмгэний яриа үл тасрах бөлгөө. 

	— Хэрвээ чи орохгүй бол би жаахан азнаад орно оо. Биднийг орж болно гэж Фрида хэлсэн, танай олзны хар хүүг би уурлуулчихъя байз гэхэд

	— Чи ч арай дөнгөхгүй байх аа. Би мөн нэлээн оролдсон боловч дав ч хийгээгүй л хүн шүү дээ. 

	— Би ч нэг юм бодсон л доо. 

	— Дэмий л юм ярих гэж байгаа биз. 

	— Чи намайг дандаа л тэгж байдаг. Эцэстээ миний үг заавал учиртай байдгийг мэднэ шүү дээ гэв. 

	Тине шинэ боорцог хийн, юм ярьсангүйд Аманда үргэлжлэн өгүүлрүүн:

	— Би гэргийтэй нь жаахан нийлээдэх бол цаадах чинь уурлачихна. Энэ хүүхэн эрт цагт намайг Нейренд шуугиулж байсныг мэдэх болохоор цуутай хүнтэй нэр холбогдох дуртай байна гэхэд

	— Тэр тэгж хэл ээ юү?

	— Тэр чинь нөхрийгөө бодвол хүн байхгүй юу! Хэрэв тэр нөхрийгөө саамганаж агсныг мэдвэл чихийг нь хуга мушгина даа гэснээ Аманда сэтгэл хөхиүнээр, — За одоо би хийх гэсэн мэхээ бурхны авралаар хийнэ дээ, Тине минь. Чи тосыг нь хараарай хэмээхэд Тине

	— Чи орвол энэ аягуудыг аваад ороорой. Тэгээд Фридагаас ямар кофе чанах вэ? гэж асуугаарай гэв. 

	Аманда хэдэн аяга давхарлаж аваад сууцны өрөөнд оров. 

	Аманда удалгүй эргэж ирж:

	— Ногоон кофе чана гэж байна гэж Тинед ойртож, — Чи цэвэрхэн хормогч байвал өгөөч, өнөөдөр ням гараг биш боловч энэ хүүхэн тун цэвэрхэн хувцаслажээ гэхэд Тине толгой дохин, 

	— Тэд юү хийж байна вэ?

	— Фрида өөрийнхөө нэхсэн ноосон нэхмэлийг үзүүлсэн. Тэр хүүхэн намайг угтаж ирээд л эрт цагийн шиг л захирагчийн хатан гээд л сүйд болж байдаг шүү! Юмны учир мэдэх бүсгүй бололтой гэхэд Тине кофе нүдэж сууснаа:

	— Намайг хамт орвол дээр гэж чи бодож байна уу? гэв. 

	Амандаа шалмаг гэгчээр толгойгоо дохиж

	— Тэгэлгүй яах вэ, Тине минь. Би, танай бэр тосгоны дарга хоёрын тухай бүсгүйд дуулгаадахъя! Чи бас туслаач дээ гэхэд Тине бодлого болсноо,

	— Эхлээд уулзангуутаа юу? Эхлээд жаахан дасгах нь дээр биш үү? гэвэл

	— Байдлаас нь л болъё, Тине минь. Хэрэв өнөөдөр болмооргүй шиг бол хойшлуулсан ч бололгүй яах вэ гэв. 

	 

	 

	Жижигхэн тасалгаанд гэрэл асаастай ажээ. Вера давшуурга дээр хөлөө ачин сууж ном уншина. Геориг гутлаа арчиж байв. Вера толгойгоо дээш өргөж

	— Өнөө орой бас л явах уу, Жоршел? гэж уруулаа цорвойж: — Намайг дандаа ганцаарыг минь орхих юм. Чамд тариачид надаас чухал байна гэж үү? гэвэл

	— Чухал гэдэг үгтэй огт хамаарахгүй асуудал. Би тосгоны дарга мөний тул ажиллах нь үүрэг билээ гэв. 

	— Түүнийг үгүйсгэсэн хүн огт үгүй ээ! Харин тэр хүмүүсээ ирүүлэхгүй юу гэхэд Георигийн дургүй нь хүрч:

	— Энэ чинь ёстой тэнэг яриа байна даа. Бүгдээр хамтран хэлэлцэх нь маш чухал болохыг би чамд олон удаа ярьсан билээ гэв.

	— Гэхдээ эмэгтэйчүүд танай хуралд суудгийг чи хэзээ ч хэлдэггүй шүү гэж хэмээхэд Геориг гэргийгээ гайхаш тасран ширтэж:

	— Чамайг би хамт явъя гэж гуйсан нь багадлаа гэж үү? Чи чинь эмэгтэй хүн биш үү тэгээд? гэхэд

	— Аягачин шанагачин ч арай биш ээ гэв. 

	Геориг цэргийн хуучин шинелиэ ханцуйлж:

	— Өнөөдөр тосгоны нээлттэй хуралтай чамд ч болсон хамаатай гэвэл:

	— Чи өөрөө мэдэж байгаа шүү дээ гэв. 

	— Хоцрогдсон гэдгийг чинь би мэдэж байна. Юм бодох цаг чинь болсон л байх гэж Геориг түүний гараас барьж, — Хамт явъя, Вера миний үгэнд орооч гэж гуйв. 

	Вера толгойгоо сэгсэрч:

	— Хэрэв чамд өөр гуйх юм үгүй бол... гэвэл Геориг гарыг нь тавьж урамгүйгээр түүнийг ширтвээс Вера өмнө нь сууж хуруугаараа оролдоно. Түүний бараан үс нь дух руу нь мушгиралдаж зөөлөн цагаан хүзүү нь нүдний нь өмнө мөлчийнө. 

	— Вера! гэхэд Вера дээш болсонгүйд Геориг огцмоор эргэж ширээний шургуулгыг татваас хоёр нимгэн дэвтэр байлаа. — Миний тэмдэглэлийн цаасыг хаана хийсэн бэ?

	— Тэмдэглэлийн цаас гэж жаахан эрээн өөдөс үү? гэхэд

	— Бидэнд өөр сайхан цаас байх үгүй юм. Хуучин зурагт хуудасны ар нь цагаан тул юм бичиж тэмдэглэж байдаг юм гэж шургуулгыг хааж: — Хаана, тавьсан бэ?

	— Шатаасан гэхэд

	— Тэр цаасаар бид тоглох гэж хадгалаагүйг мэдвэл зохино шүү гэв. 

	Вера санаа алдаж: 

	— Миний мэдвэл зохих зүйл яасан ч барагддаггүй юм билээ гэж Георигийг харж эрхлэн инээмсэглэж гарыг нь таалж, — Бид дахиад л хэрэлдэх нь ээ, Жоршел? гэвэл Геориг түүнээс холдохыг оролдовч Вера хажуудаа татаж суулгаж:

	— Чиний жаахан Вера уурлаж суух ёсгүй шүү дээ Жоршел чи жаахан тэсвэрлэж бай л даа гэхэд

	— Тэсвэрлэх шүү... гэх нь чихнээ эвлэрсэн янзтай сонстов. 

	Вера түүнийг давшуурга дээр өөр лүүгээ татаж суулгаж хүзүүг зөөлөн гараараа энхрийлж илэх ажээ. 

	— Намайг их хол хоцорсон гэж чи өөрөө хэлсэн шүү дээ. Тэгээд ийм богино хугацаанд яаж та нарыг гүйцэж чадах бил ээ дээ гэв. 

	— Чи өөрөө жаахан ч атугай санаа тавиач Вера, өөрөө идэвх гарга л даа.

	— Тэгж л үзье, Жоршел минь гэж Вера нөхрийнхөө хүзүүгээр тэврэхэд Геориг зөөлөн ноосон цамцны цаанаас тулах хатуу шовх хөх, нүүрнээ цоргих бүлээн зөөлөн амьсгал хүзүүнд нь цоргихыг мэдрэх аж. 

	Геориг түүнийг зайлуулж 

	— Хуралд хамт явъя гэв. 

	— Ийм муухай өдөр үү? Геориг, бороо салхи бас тэгээд гудамж нь явах аргагүй шавхайтай. Өнөөдөр түүнийг надаас битгий шаардаач. Би үлдээд чамайг ирэхийг хүлээж суусан нь над хавьгүй дээр байна гэхэд

	— Бас л хэвээрээ гэж Геориг дурамжханаар гарч явахад Вера түүнийг үдэв. 

	Үүдэнд асаатай бүдэг гэрэлд борооны ширхгийг харж, барьсан мод үзэгдэхээргүй харанхуй байна даа гэж бодно. Гүн харанхуйд Геориг үл үзэгдэх болоход алхааг нь Вера хэсэг чагнаж зогссоноо эргэж орж хаалгаа хаав.

	Хоёр цагийн дараа Геориг бас л гадаа ажээ. Тэрээр хурал хаамагц танхимаас гарч өмнөө яваа эмэгтэйн араас яаран алхална. Эмэгтэйн хажуугаар зэрэгцэн очоод, 

	— Ёстой нэг тэнгэр байна даа Ингэ... Чамайг гэртээ үлдсэн байхад зэмлэх хүн байхгүй шүү дээ! гэвэл Ингэ хариуд нь:

	— Тэгсэн бол чамд тааламжтай байх байсан уу? гэвэл

	— Үгүй ээ! Чамд тааламжтай байх гэж бодсон юм. Өнөөдөр их муухай өдөр байна л даа гэхэд Ингэ 

	— Надад харин ирсэн нь тааламжтай байна гэж зөөлөн хэлж дотроо хэрэв чиний дэргэд одоо шиг хэдхэн алхам ч болов гишгэж чадах сан бол энэнээс муу өдөрт ч би ирэх сэн билээ гэж сэтгэв. Геориг түүнийг сугадаж явна. Ингэ салхинд гуйвчин дуу шүү ч үгүй түүний хажууд алхална. Нойрсон буй тосгоны бараантсан барилгууд өтгөн хар үүлэнд тулсан мэт сүглийн дээврийн ус эх адаггүй шоржигнон гоожно. Тэдний ардаас хурлаас тарсан тариачид гэртээ харьж яваа нь сонстоход, түргэн алхалсаар хөндийд хүрвээс алхаагаа удаашруулав. Шавхайтай замаар болгоомжтой алхална. Ингэ намуухан дуугаар:

	— Гэргий чинь хүлээж байгаа даа гэв. 

	— Магадгүй ээ гэж Геориг зогсож Ингэг биедээ татахад өөдөөс нь харваас нүүрийг нь шиврээ борооны ширхэг норгоно. Геориг хацраа тулгаж: чийгтэй байсанд чичирсэн хоолойгоор:

	— Чи уйлж байна уу, Ингэ? гэхэд Ингэ толгой сэгсэрч намуухан дуугаар:

	— Намрын уйтгар биз ээ гэж нүдний нулимс хүрээлэх ажээ. 

	 

	 

	Захиргааны албан өрөөнд утас дуугарав. Труде харилцуурыг Георигт өгч:

	— ХАА Зөвлөл гэв. 

	Геориг гайхав. Зөвлөлөөс утасдахыг үзвээс чухал л юм болж дээ! гэж сэтгэж харилцуурыг авбал нээрээ ч чухал юм байна. Тосгоны хойно Уленвинкел рүү явдаг замын хажуугаар төмсний урт дарш бий билээ. Энэ даршийг өвөлжүүлж хавар том хотуудад аваачих ёстой байсан юм. Харин одоо бол өөр мэдээ ирлээ. Зөвлөлөөс, даршилсан төмсийг одоохон ачуулахаар шийдвэрлэв. Ирэх өдрүүдэд галт тэрэгний 12 хайрцаг захиалсан. Гурван өдрийн дотор бүх төмсийг ачаалж дууссан байвал зохино. Цаг уурын хорооноос асар их хүйтэн болохыг мэдээлсэн тул ямар ч болов ажлаа амжуулах хэрэгтэй боллоо. 

	Геориг чагнуураа доош тавьж гурван өдрийн дотор гэж бэрхшээлтэйгээр бодно. 

	— Гуравхан өдрийн дотор энэ их ажлыг хамтын хүчээр бол биелүүлж болно. Харин өнөөдөр надад хуралдуулах зав алга. 

	Труде хийж байсан юмаа орхиж: 

	— Юу болсон юм бол? гэхэд

	— Труде чи Ваш, Пульманнд очиж тэднийг ир гэж хэл. Бас Линзе Байер болон Зөвлөлийн төлөөлөгчдийн хэн таарсныг нь түргэл гэж хэлээрэй гэв. 

	Энэ удаа зарлага Маанике айл айлд дамжиж гүйсэнгүй. Харин тосгоны дарга, зөвлөлийн гишүүд төлөөлөгчид айл айлд дамжиж эрэгтэй эмэгтэй хүүхэд хөгшдөд яриа хийлээ. Зарим нь дурамжхан зарим нь тосгоны даргыг зэмлэнэ. Энэ санааг Георигоос өөр хэн гаргасан байх билээ. Юм л бол хамтаар ажиллана гэж байдаг юм. Шүльцегийн үед энэ үг чихэнд ч сонстоогүй билээ гэж үглэх боловч туслахад хойш суусангүй. Хүмүүс хүрз барин дарш руу явах зуур нэгэн суудлын тэрэг ирж ХАА зөвлөлийн даргыг буухад тэд толгойгоо нийлүүлж: "Энэ удаа ч аргагүй дээрээс тушаасан даг шүү" гэлцэнэ. 

	Зөвлөлийн дарга тосгоны даргыг асуусангүй намын үүрийн нарийн бичгийн даргыг ч, тариачны туслалцааны даргыг ч асуусангүй. Тэрээр олон эмэгтэйчүүд ажиллан буй төмсний дарш руу шууд очлоо. 

	— Бидэн рүү ирлээ шүү гэтэл хүрзний гишгэлт мэдэгдэхүйеэ олширч хар шороо бөөн бөөнөөр чулуудагдана. Бүтээсэн сүрлийг эмэгтэйчүүд зайлуулах бөлгөө. Тэд эмэгтэйчүүдийн толгой доош тонгойвч нүд нь ирж яваа хүн рүү хялалзах бөлгөө. Зөвлөлийн даргыг, мэндэлж яриа эхэлбээс эмэгтэйчүүд ажлаа орхиж хүрээлэв. 

	Гурван өдрийн дотор энэ төмсийг даршнаас гаргаж ачаалах болно гээд зөвлөлийн дарга тэднээс харан асууруун:

	— Та нар давах уу? Аль эсвэл би тусалж өгөх үү? гэвэл бидэнд хүч хүрэлцээтэй гэж даршны голд зогсож буй Пеперманн сүвээ тулан:

	— Энэ жаахан төмсний төлөө бараг бүх тосгоноороо иржээ гэж эмэгтэйчүүд дэмжин толгой дохив. Зөвлөлийн дарга дараагийн дарш руу очиход олон нүд түүний хойноос дагана. 

	— Тусламж ирүүлэх шүү гээд Пеперманн ажлаа хамгийн түрүүнд эхлэв. Ажилдаа ороод! Хүүхнүүд ээ, эцэстээ бид ер нь хэцүү ажил амласан шүү гэв. Тэдний дунд Анита зогсож гартаа зээтүү барин газар онгилохыг оролдож байв. Шаварлаг хөрс гутлын уланд наалдаад ажил хийхэд үнэхээр хэцүү ажээ. Даршсан сүрлээс нялуун үнэр ханхлахад Анитагийн ой гутах ажээ. Нуруу нь чилж гар нь цэврүүтсэнийг харж үрчийнэ. Түүний хажуу дахь бүдүүн эмэгтэй зээтүүний иш ч муурын үстэй арай адилгүй шүү! Наадахыгаа сайн чанга атга, бүү илээрэй гэхэд өөр нэг эмэгтэй чангаар:

	— Гарын цэврүү гэдэг ажлын түрүүчийн хөлс нь тэр дээ, ер нь хүн бүр ажлыг үзэх хэрэгтэй. Хүчир ажил хийсэн хүн бол тийм ч амархан цэврүүтэхгүй дээ! гэхийг сонссон Анита царайгаа улайлгаж гайхаш тасран эргэн тойрон ширтэв. 

	Тэдний хажуугаар өнгөрөхдөө сүүлчийнх нь үгийг сонссон Ваш зогсож

	— Та нар чинь хэрэлдэж байгаа биш биз? Уул нь Анитаг ирсэнгүй гээд гавшаад байдаг хүмүүс, одоо харин ирэхээр нь уурлуулах санаа байна уу? гэвэл

	— Үгүй ээ, Ваш! Бид үүнийг хатуужуулах гэсэн юм гэж Пеперманн, шүдээ зуун зээтүү далайн хүчлэн ухасхийж буй Анитаг харж хэлэв. 

	— Анита аа, нааш ир! Энэ сүрлийг аваадхаач гэж нөхөрсгөөр хэлэхэд 

	— Миний гар ядраагүй байна. Би чинийхийг аччихъя хэмээхэд Анита татгалзсангүй, за явдаа гэв. Нэгэн залуу эмэгтэй түүний зээтүүг авч:

	— Бидний үг гаднаа хатуу боловч дотроо сайн сайхныг хадгалж явдаг юм шүү! гэж инээн Анитаг хажуу тийш нь зайлуулав. Эмэгтэйчүүд зайг тавьж өгвөөс Анита сүрлийг төмснөөс болгоомжтой хамж байв. Жаахан цааш нь аваачаад хэсэг хэсгээр боочхоорой. Дараа машин орж ирэхэд саад болоод байх вий! хэмээхэд Анита үгийг дагав. Эмэгтэйчүүдийн нэг нь бүтээлгийг хуулсан шинэхэн төмсийг харж ямар цэвэрхэн юм бэ! Өндөг шиг л... гэхэд нэгэн эмэгтэй инээж хэрэв энэ өндөг байсан бол тэгээд энэ тарган эр дээр нь зогсчхоод бурхан минь ямаршуу зуурмаг болох бол гэв. Ийнхүү эмэгтэйчүүдийн хөгжилдөх нь Анитад таалагдаж ажиллах хүсэл нь уулын урсгалт голын ус лугаа адил оргилох бүлгээ. Анита тэвэр дүүрэн сүрэлтэй инээмсэглэн зогссоноо хажуудахыгаа нударч асууруун:

	— Тосгоны даргын гэргий нь хаана байна вэ?

	— Мэдэхгүй ээ. Тэр бидэнд хамаагүй гэж нэг нь тэртээ дундаас чанга дуугаар:

	— Бид бол хог малтахын тулд ирсэн, манай дарга гэргийнхээ хумсанд өргөс оруулчихгүйн тул бүх хүчээ дайчлан тавьж яваа хүн гэхэд Анита;

	— Геориг ер нь хамаагүй гэж тэрэгтэй ирсэн Ингэгийн зогсож буй нөгөө дарш руу агшин зуур харснаа: — Хэрэв Георигоос шалтгаалдаг юм бол эрүүл хүн бүр л ажиллана даа гэхэд Пеперманн хошигнож өгүүлрүүн;

	— Тэгвэл хамаг учир нь ачит мэргэн шүтээнд л байна даа. Тэрээр жилд ганц удаа тэнгэрээс хардаг гэнэ билээ. Түүнийг харсан үед ажиллаж байсан хүн ажилд дуртай болдог гэнэ. Хэрэв би өнөөдөр шүтээнийг харна гэдгийг мэдсэн сэн бол даргынхаа гэргийг авчрах юм сан гэвэл

	— Аваад ирээч, Пеперманн минь! гэхэд, — Намайг айна гэж та нар бод оо юу? Тэр чинь биднээс ялгах юм огт алга шүү дээ. 

	— Үгүй тэр чинь манай даргын гэргий шүү «дарга гэдэг үг урт бөгөөд учиртайхан сонствоос Пеперманн хөмхийгөө зууж бодолхийлснээ өгүүлрүүн:

	— Нэгдүгээрт нөхөр нь дарга болохоос биш, тэр бүсгүй биш, хоёрдугаарт Георигийг бид дарга болгосноос биш өөрөө дарга болсон биш гэв.

	— Тэнд ирж явна гэвэл бүгдээрээ зам дагуу харвал Геориг талбайг хөндлөн, зөөх хэсэг рүү очиж явна. 

	— Тэгэлгүй яах вэ! Юуны урьд хайртыгаа эргэх нь зүйтэй гэхэд нэг нь 

	— Очихоо больсон гэж бодсон сон, үгүй юу? хэмээхэд 

	— Бодож ч болно л доо... гэж ёжлов. 

	— Ингэ ч харин төмсийг эр хүн шиг шидэж байна. Геориг түүнийг жаахан амраадаг болов уу?

	— Тэгдэг ч болоосой юуны урьд буржгарыгаа л энд ирүүлээсэй. Тэр нь л Ингэг амрааж болох юм. 

	— Түүнийг дуудаач!

	— Геориг оо?

	— Дарга аа! гэж дуудахад 

	Геориг сонсмогц тэдэн рүү ирэв. 

	— Дарга аа! Танай гэргий тань яасан юм бол гэж олны дундаас нэг нь асуув. 

	— Та, хүмүүсийг ажилд хуваарилахдаа гэргийгээ мартаж орхив уу? Аль эсвэл танд хайран мэт санагдав уу?

	— Хэрэв эмэгтэй хүн гэртээ байх нь дээр болбоос бид ч болсон явъя. 

	— Бид ч бас дулаан гэртээ сууж цонхоор сонирхох дуртай гэж ам амандаа шуугилдахад хэзээ ч тулгарч яваагүй хүнд асуулт тулгаран ичиж зовох хоёр хослон тэвдсэн Геориг тулан ирсэн эмэгтэйчүүдийн царайг үг дуу ч үгүй ширтэж зогсов. Тэд Георигоос хариу шаардах аж. Тэрээр Вераг ирэхгүй байваас ийнхүү нөхөд нь дуугүй байхгүй гэдгийг мэдсэн юм. Ийм асуулт тулгарахыг мэдсэн авч чухам одоо хариулъя гэхэд юугаа хэлэхээ огт мэдэхгүй ажээ. Гэргийдээ ямар ч нөлөөгүй гэж тэр хэлэх хэрэгтэй юу? Аль эсвэл тэдний хооронд өдрөөс өдөрт гүнзгийрэн буй зөрчлийг одоо тайлбарлах хэрэгтэй юу? Аль эсвэл тосгоны даргын гэргий төмс даршнаас гаргалцваас нэр хүндээ алдана гэдэг Верагийн хэлдгийг энд тоочих уу? Тэгвэл хүмүүс элгээ хөштөл инээж эргэж хоцорсон дарга хэмээн дооглоно. Манай шинэ амьдралд орж байгаа тэр бүсгүйг эхлээд сургах хэрэгтэй, чи өөрөө сайтар тэвчиж түүний багш нь байх ёстой гэж Пульманн хэлж билээ. 

	— Дарга аа, та хэлснээ мартчих аа юу? Өөрийнхөө цэцэгхнийг ирэхгүй байхад биднийг анзаарахгүй гэж бодов уу?

	— Биднээр юунд тоглоом хийнэ вэ! Найз минь та нарт ажиллахаас Хоттерын кофе илүү амттай байгааг мэдэхгүй гэж бод оо юу? гэхэд Геориг эмэгтэйчүүдийг гайхширан ширтэнэ. 

	Хоттерын кофетой ямар хамаатай байдаг бил ээ? Карл морьтойгоо ирсэн сэн гэж бодсоноо Геориг 

	— Би түүнийг авчиръя, та нарынх зөв өө гэв.

	— Тэг... авчир! Харин жаахан түргэлж үзээрэй гэж эмэгтэйчүүд ажилдаа эргэж оров. Геориг тосгон руу алхах түүний өмнө нүсэр ачаатай тэрэгнүүд замаар цувна. Тэрхүү замд хүнд ачаатай тэргийг морьд хүч гарган алгуурхан чирэхэд Геориг заримыг нь гүйцэж түргэн мэндлэн цааш яаран алхална. Энэ үед Верагаас өөр бодол түүнд байсангүй. Хэрэв Вера ирэхгүй бол тэр яах бил ээ? Мэдээжийн хэрэг Геориг түүнийг хүчээр түлхэхгүй нь магад, болох ч үгүй. Хэрэв Верагүй очвол эмэгтэйчүүд маань ажлаа орхих болно. Энэ нь Георигийн буруу юу? Өөрийн гэргийг ажилд гаргаагүйн улмаас ажил хойш татсан муу дарга гэж үү? Ийнхүү бодоход Георигт олон бэрхшээл тулгарав. Хэрэв Вера тэнэг толгойлон зүтгэвээс Пульманнтай ярина. Түүнийг ажилд явуулж чадахгүй бол үүрэгт ажлаа өөр нэгэн хүнд хүлээлгэн өгч өөр ажил эрэх ганцхан зам Георигт үлджээ. Ажил хааяагүй олдох боловч зөвхөн Нейренд Геориг байх хэрэггүй ээ. Хэрэв Вераг үгүй гэвээс түүнийг би гэрээсээ хөөнө. Дуртай зүгтээ тонилно биз. Ажилд орно уу? Аль эсвэл... гэж Геориг бодно. Аль эсвэл гэдэг үг хариулж болшгүй хэцүү үг болон түүний өмнө хөндөлдөнө. Юу ч болсон эцсийн шийдвэрийг үйлдэхэд Геориг бэлэн ажээ. "Чи тэвчих хэрэгтэй гэж Пульманн хэлсэн. Одоо би тэвчиж чадахгүй" хэмээн Геориг сэтгэж үүдэндээ очиж урт санаа алдан хонх дарав. Хаалга цоожтой ажээ. Хаалганы бүрээснээс түлхүүрийг олж орвол нэгэн сандал дээр Верагийн гэрт өмсдөг дээл байна. 

	Геориг хувцасны шүүгээг нээтэл Верагийн пальто алга ажээ. Тэр, хот орсон юм болов уу? Геориг учрыг үл олон гайхаж зогсоно. Яасан юм бол?

	Ширээн дээр нэгэн захидлын дугтуй байв. Вера юм бичиж үлдээсэн юм болов уу? гэж яаран авбал өөрт нь өчүүхэн ч хамаарах зүйлгүй зөвхөн Верад хаягласан захидлын дугтуй байв. Буцах хаяг нь Ханновер хотын Карл Шөнбек гэжээ. Геориг дугтуйг ширээн дээр эргүүлэн тавив. 

	Вера хаана очсон бил ээ?

	 

	 

	Өглөөний улбар туяа өдрийн гэрлийг угтахуйяа ажилдаа яарсан хүмүүсийн зарим хэсэг нь галт тэрэгний буудал руу зарим хэсэг нь дарш руу түргэн түргэн алхална. Цувралдан ирэх морь тэрэгний нэгээс Геориг үсрэн бууж эмэгтэйчүүд рүү очин намуухан дуугаар ийн хэлрүүн:

	— Манай авгай ажиллах хүсэлгүй гэнэ. Би дахин дахин оролдовч сайнд ч оролцохгүй, мууд ч оролцохгүй гэх юм. Намайг яах хэрэгтэйг та нар хэлж өг дөө гэв. 

	Эмэгтэйчүүд ажлаа орхиж сониучханаар түүнд ойртов. Геориг тэдний шоолох эхний даажинт үгийг хүлээж зогсов. Эмэгтэйчүүд дуугарахгүйд Геориг өгүүлрүүн:

	— Та бүгд ажиллахгүй болбоос бидний өмнө тавигдсан үүргийг хэрхэн биелүүлэхээ би эс мэднэ хэмээхэд Пеперманн урагш түргэн гарч хэлрүүн:

	— Та тэгж бүү ярь! гэж түүний өмнө ташаа тулан зогсоно. 

	— Бид цааш ажиллана гэхэд бусад нь Георигийн баярын мишээл тодорсон царай өөд харж толгой дохив. Нэг нь 

	— Гэргий чинь таныг их зовоох хүн байна даа. Бидний тулд бол санаа зовох хэрэггүй гэж хэлэв. Геориг өөрийгөө хүрээлэн буй эмэгтэйчүүдийн нүүр лүү харвал тэдний дунд дургүйцэл төрж ажил хаян явах хүн нэг ч алга аа. Тэдний дунд санаа зовон зогсох Анитаг харлаа. Тэрээр Вератай Геориг хэцүү байдалтай ярьсан бол уу? 

	Геориг эмэгтэйчүүдэд талархал илэрхийлсэн үг хэлэх хэмээтэл Пеперманн үгийг нь тастаж:

	— Хэдэн эрчүүдийг галт тэрэгний буудал руу явуулаарай гэж Бендт танд хэлүүлсэн. Тэнд хүч хүрэлцэхгүй байна гэнэ гэж бусдадаа хандаж; — Бид ч болсон тэднийг учиргүй их шахаад яах вэ? Хэт их төмс болбол очихоос нь өмнө хөлдчихнө гэв. 

	Геориг явахдаа "ийм хүмүүс байсан байжээ" гэж сэтгэхэд энэ өглөө түүнд олдошгүй эрдэнэ олсон лугаа адил санагдах ажээ. 

	Үдээр түр завсарлаж авчирсан хуурай зуушаа идэж элдвийг ярилцаж түр амраад ажилдаа оров. Хурц саруул туяагаараа хүний сэтгэлийг тэнийлгэсэн хурмаст тэнгэрийн наран өргөн үүлний цаагуур гулсан орлоо. Галт тэрэгний буудлаас нэгэн үхэр тэрэг тосгоны гудамжийг хөндлөн огтолж айсуй. Хуучирсан цардмал замын энд тэнд хонхойжээ. Ингэ тэргэн дээр сууж жолоог атгаж явна. Түүний ард Анита суун ойчих вий гэсэн шиг Ингэгээс хоёр гараараа зуурчээ. Ингэ зөөгч хэсэг рүү очих гэж замаас гартал нэгэн том чулуун дээгүүр тэрэгний өрөөсөн дугуй гарахад Анита айн хашхирваас Ингэ инээж:

	— Аймхай бөжин минь, чамайг унагаачхав л гэж үү дээ гэхэд Анита тэвдсэн янзаар

	— Энэ тэрэг чинь бүр талаараа болчихсон шүү дээ гэв. 

	Ингэ түүнийг тайвшруулж:

	— Зүгээр, тариачин хүний тэрэг тийм ч амархан хөмөрчихгүй шүү! гэхэд Анита уучлалт гуйн:

	— Чи дассан байх даа гэв. Ингэ эргэн харж

	— Хэрэв чи үргэлж надтай хамт явж байвал бас л дасах болно доо. Геориг бид хоёрт нүдээ үзүүрлэж муу санаагүйд чинь би их баярлаж байдаг гэж үхрээ шавхай тойруулан залав. 

	Анита түүний бугуйнаас барьж:

	— Георигийн гэргийн тухай юу гэж бодож байна вэ? Энэ удаа ч Георигийн уур нь хүрэх шиг боллоо. Өчигдөр орой тэд юу болсон гэж чи бодно вэ? Хүүхэн ч үг алдахгүй л байна билээ. Өчигдөр хаачсанаа ч хэлэхгүй байдаг шүү! Геориг дуртай цагтаа хандсан зүгтээ явдаг болохоор энэ талаар ч асуух шаардлагагүй гэнэ. 

	— Нээрээ тэгж байна уу?

	— Тэгэхээр барах уу? Бүр бурж гарна лээ дээ. Өөрийгөө доромжилсон л гэнэ. Чамд Георигийг сэтгэлтэй гэж байна билээ гэв. 

	Ингэ үхрээ залж Анитаг ширтэх ажээ. Саявтархан хурлын дараагаар Ингэг Геориг хүргэж өгсөн билээ. Түүнийг нь хэн нэгэн хүн харсан юм болов уу? Хэн харсан байх вэ? гэж бодоход Ингэгийн дотор хүйт дааж айдас хүрнэ. Үхрээ замаас гарч явахыг ч мэдсэнгүй. 

	— Чи хаашаа явах нь вэ? гэж Анита чангаар, — Замаараа яваач! гэв. 

	— Зөрүүд үхэр шүү, дураар нь тавивал хэрэм рүү ч зүтгэж мэднэ шүү гэж Ингэ үхрээ ороолгож, асууруун;

	— Чи түүнд юм яриа юу?

	— Би юү? гэж Анита гомдолтойгоор, — Тэр хүүхэн чинь намайг итгэхгүй шүү гэвэл

	— Тийм их хартай юм болов уу?

	— Тийм сэн бол Георигийг хаашаа л явна дагаад л гүйнэ биз гэв. 

	Үхэр тэрэг тосгоны захиргааны өмнө ирэв. Ингэ, Анитад буухад нь тусаллаа. Баяртай Ингэ гэж салах ёс гүйцэтгэж, алгуур холдож буй үхэр тэрэгний хойноос ширтэн зогсоно. Ингэ эргэж ч харсангүй, оройн цагаан гэгээ замхарч бүрэнхий болж буйг бодлогошрон ширтэж явна.

	Ингэ Пульманнд авсан номоо эргүүлж өгөхдөө өгүүлрүүн:

	— Би өөрөө бодож шийдлээ. Та бүхэн намайг намынхаа эгнээнд багтааж болох юм гэж үзвэл миний бие элсэхэд бэлэн байна. Намайг элсүүлэх болов уу? гэхэд

	— Түүнийг гишүүд л шийдвэрлэх болно гэж Пульманнын нүүрнээ баярын мишээл тодорч, — Чамайг бидэнтэй нийлэхэд тэд лав их баярлана даа гэв. 

	Ингэ өөрийг нь элсүүлэх намын үүрийн бүх гишүүдийн хуралд орох урилга хүлээн авснаас хойш сэтгэл нь догдлон явах ажээ. "Юу асуудаг бол доо?" гэж Ингэ бодно. Ямар ч бэлтгэлгүй шалгалтад орох гэдэг нь түүнд хэтэрхий хөнгөн хандлага шиг санагдахад ажлаа орхин гэртээ оров. Ингэ бушуухан жаахан ч атугай юм мэдэхийн тул хуучин сонинуудыг эргүүлнэ. Намайг элсүүлэхгүй биз дээ гэж Ингэ бодлогошрон, би улс төрийн талаар юу ч мэдэхгүй, ер нь хэрэггүй ч өргөдөл гаргав уу даа. Энэ талаар Георигтой ч зөвлөдөг болоосой. Гэвч би түүнтэй уулзаж болохгүй гэж сэтгэх билээ. 

	Хурлын тасалгааны үүдэнд Ингэ зүрх цохилон зогсоно. Гэвч удалгүй бүх юм санаснаас нь өөрөөр болов. Ингэ тасалгаанд орж хуралдахаар цугларсан нөхдийг харахуйяа төрсөн гэртээ ирсэн мэт санагдав. 

	Тасалгааны голд улаан цэмбэн бүтээлэгтэй ширээг тойрон суусан хүмүүс нь бүгд түүний дотнын нөхөд ажээ. Тэнд Пульманн, Геориг, Ёоханн Бендт болон Анита, Ваш, Линзе Пеперманн гэргийтэйгээ, Карл Шальник, өөр хэдэн хүн сууж байлаа. Пульманн түүнийг угтав. Геориг гар барьж, хязгааргүй баяр бахдалтай гялалзах царай нь Ингэгийн дотроос хэзээ ч үл салах биз ээ. Гагцхүү Ингэ түүнд тусалж чаддаггүй нь л... Ингэ Анитагийн хажууд нэлээд тэвдсэн маягтай суув. Пульманнын ярьж эхлэхэд Ингэ одоо л шалгалт маань л эхэлнэ дээ гэж бодов. Гэвч тэрээр учиргүй айж ухаан санаа ч алдсангүй харин Пульманн, Георигоос эхлээд Ёоханн Бендтийн инээмсэглэх царайг хүртэл ажиж амжиж билээ. Ингэ Пульманны юу хэлснийг ч төдийлөн анхаарахыг хичээсэнгүй. Харин Вашийн үгийг зүүдэн дундаа сонссон мэт хагас дутуу ойлговоос; Ингэг бүгдээр бид сайн мэднэ. Тэгэхлээр асууж лавлан ярьж илтгээд байх юу билээ. Харин түүнийг бидний эгнээнд орж ирсэнд тун их баяртай байна хэмээвээс бусад нь санал нэгтэй байна. Пульманн хэлэхдээ намын гишүүн болох гэсэн хүн бол зорилго үүргээ мэдсэн байх ёстой. Би энэ талаар Ингэтэй ажиллаагүй, харин нөхөр Георигийг тусалсан гэдэгт би итгэж байна гэв. 

	— Би зөвхөн туслалцаагаа та бүхэнд нэмэрлэх гэсэн болохоос биш өөр мэдэж байгаа юм над огт алга. Би та бүхэнтэй хамт алхахыг л хүссэн юм. Цаашид юу мэдвэл зохихыг та нөхөд надад тусална биз гэж хэлээд улаан цэмбэн бүтээлэгтэй ширээ рүү харж; дотроо, одоо л би юм сурч эхэлье гэж сэтгэв. Тэрээр Геориг руу харж, түүний төлөв төвшин царай, эвлүүн сайхан гар нь тун ойрхон харагдахуйд Ингэ баярлаж билээ. Гэвч одоо, саяны баяр хөөр уйтгар гунигаар солигдож амьдралын гайхамшгийг эргэцүүлэн элдвийг бодсоор гэрийн зүг Ингэ ганцаар алхалж явна. 

	Орчин тойрноо хүрээлэх өтгөн манан гүн харанхуй нь уйтгарыг улам төрүүлж сэтгэл давчдах ажээ. Үргэлж исгэрч байдаг салхи ч хүртэл энэ оройн нам гүмийг эвдэх вий гэсэн шиг чив чимээгүй болж өнчин ганц зүрх л жигд чанга цохилтоор цээжин дотроо булгилж Геориг минь чамдаа би тусалж чаддаг болоосой гэх ганцхан бодол Ингэг эзэмших ажээ. 

	Хуралдагсдын дотроос зөөлөн дуугаар нэгэн хүн нэлээд хүчтэй шаардангуйгаар ямар учраас Геориг хоёр нүүр гаргаж байгаа тухай асуусан билээ. Чухам хэн асуусныг Ингэ мэдсэнгүй. Тэр хүний хэлсэн нь:

	— Одоо бидний дунд манай хамгийн тэргүүний үлгэр жишээч намын гишүүний царай гарган сууж байна. Нөгөө талаар энэ чинь Хоттерын галыг шилээж өгч байсан юм. Учир нь түүний зүрх сэтгэлээрээ нягт холбогдсон авааль гэргий нь Хоттерынтой хүзүү холбоотой, хөл хэрээтэй болсонтой уялдах юм. Ямар учир байна вэ? гэв. 

	Геориг ийнхүү хэрэг учрыг огт мэдэхгүйгээ тайлбарлав. Тийм ээ, Геориг тэр талаар юу ч мэдэхгүй нь үнээн гэж Ингэ итгэнэ. Зөвхөн түүний зэвхий даасан царайны учрыг эс ойлгоно. Уурласнаас болсон болов уу? 

	Гэтэл Геориг намуухан итгэл төгс дуугаар ийн өгүүлрүүн:

	— Би та нөхдийг мэхлэхгүй ээ. Манай гэргий газрын эзэн хоёрын талаар над мэдсэн зүйл огтхон ч алга. Гэвч би энэ талаар ямар нэгэн өөрчлөлт хийнэ. Харин яаж хийхийгээ одоохондоо мэдээгүй л байна гэж Пульманн руу эргэж, — Хэдийгээр та намын гишүүн нөхрийгөө гэр бүлийн талаар тогтворжуулах үүрэгтэй боловч миний тэвчээр дууслаа гэж билээ. 

	Ингэ гүн харанхуйд ширтэхүйеэ түүний өмнө Геориг зогсож дуу шүү ч үгүй хурц хоёр нүдээ гялалзуулан зогсох шиг болоход аймшигтай мэт санагдана. Асуудлыг аль нэгэн тийш нь шийдвэрлэтлээ Геориг маань албан ажлаа сулруулчихгүй байгаа даа гэж түрүүчийн хурлын явцыг бодоход бүх бие нь чичрэх шиг болов. Пульманн өнөөдөр байсан нь яасан сайн болов доо. Ядахдаа тэр хүүхний байдлыг мэдэж авсан биз гэхэд Ингэ газрын чийгээр ханхалсан агаараар урт урт амьсгална. Хэдхэн алхмын дараа Ингэ хашаанд тулсан нь гэртээ ирсэн байжээ. 

	
 

	 

	Хичээл тарж Юрген номоо авч гарах гэтэл ангийнх нь нэг хүүхэд түүнийг барьж:

	— Чи үдээс хойш ирэх үү? Өнөөдөр уран дархны бүлгэмтэй гэвэл, 

	— Өнөөдөр би завгүй ээ. Ер нь би танай бүлгэмийн биш болохоор огт ирэхгүй, ямар учраас та нар намайг үргэлж бүлгэмдээ ир гэдэг бил ээ? гэв. 

	— Яах вэ дээ, чамтай хамт цуг явах гээд тэр байхгүй юу даа. Чи үргэлж том жаалыг дагаж гүйх юм. Чи чинь сурагч шүү дээ гэв. Том жаал гэж Шүлцийн хүү Фритцийг хэлж байгааг Юрген ойлгов. 

	Юрген товчхоноор:

	— Чамд ямар хамаатай юм бэ? Найзынхаа тухай санаа зовох хэрэггүй гэхэд цаадах нь:

	— Чи юу ч болсон ганцхан удаа ирж үз л дээ гэж гуйв. 

	Юрген толгой сэгсэрч: "Өнөө өглөө, хичээл тараад Хоттерынд заавал очоорой гэж Аманда Мюльман хэлсэн. Өнөөдөр дахиад морь унаж мэднэ. Тэгвэл уран дархны бүлгэмээс дээр байхгүй юу?" гэж бодож:

	— Өнөөдөр чухал ажилтай гээд гүйж одов. 

	Хоттерынх үдийн хоолоо аль хэдийн иджээ. Фрида Юргенийг галын өрөөнд оруулан хоёр жимс тавьж, ногоотой шөл өгөөд:

	— Миний хүү ид гэв. Тэгээд Юргенийг идэх зуур нь, — Франц ах чинь дээд давхарт тамхи боож байгаа. Хоолоо цадталаа идээд түүн рүү очоорой гэв. 

	Юрген хоолоо яаран оочив. Дээд давхарт их сонин юм байсан. Бас гоё ташуур эмээл дээр байсан. Нэгэн буланд нь хуучин цагийн цув, эрээн мяраан өнгийн зурагтай урагдаж тасарсан ном, шовх бүүрэгтэй эмээл байсан, Юрген энүүгээр тэрүүгээр нь явж үзээгүй их уджээ. Харин одоо нэгэн өнцөгт нь олон шургуулгатай хуучны бичгийн ширээ байсныг Юрген оролдож байтал Франц ах нь дуудав. Юрген шатаар гарч ирэхэд Хоттер юм оролдон чимээ гаргасан нь тагтан дээр тамхи хатаах тавиур бэлтгэсэн ажээ. Шинээр нь чагталж холбосон тамхины навчийг хөдөлгөвөөс шаржигнана. Түүний үнэр нь гашуун бөгөөд Юргенд морины хөлс, өвсний үнэрийг санагдуулна. Хоттер навчуудыг болгоомжтойхон тавьж дараа нь боох ажээ. Юргенийг шатан дээр ирэхэд боон цэгцэлсэн тамхины навч хөглөрч байлаа. 

	Юрген, ахтайгаа мэндэлсний дараа

	— Тамхинаас зөөх үү? гэхэд Хоттер толгой дохин:

	— Чи чадах юм уу? гэж халамжилсан царай гаргана. 

	— Чадалгүй яах вэ? Би одоохон эргээд ирнэ, та харж байгаарай гэж Юрген хэдэн боодол тамхины навч тэврэн доош буув. Удсан ч үгүй Юрген дахиад л дээшээ гарч ирлээ. Хоттер түүнийг инээн харж:

	— Чи, хэрэм модонд үсэрч байгаа юм шиг байна аа? гэхэд Юрген толгой дохиж:

	— Та намайг модонд асахыг л хараарай, хэрээний үүрийг ч зовохгүй олдог шүү! Би нэг удаа харцагын дэгдээхэйг үүрнээс нь аваад буутал эх нь миний шилэн хүзүүг урчихсан. Бас түүн дээр, гэртээ ирсэн чинь ээж зодоод гэхэд Хоттер: 

	— Юунд чамайг зоддог бил ээ? гэж дургүйцэх дүр үзүүлнэ. 

	Ээж намайг том шувууны үүрэнд очуулах дургүй байдаг юм. Нэгдүгээрт өмдөө урчихна. Хоёрдугаарт өндөр модноос унаж хөл гараа гэмтээвэл өөртөө ажил дээр ажил болно гэдэг юм гэвэл Хоттер амандаа:

	— Тэр үргэлж өөрийгөө бодож байх юм гэж үглэв. 

	Юрген хоёр дахь удаагаа зөөхөөр шат уруудав. Тав дахин дээшээ доошоо гүйсээр бэлэн болсон боодлыг дуусгав. Юрген дээд давхрын өрөөнд зогсож эргэн тойрныг харснаа хуучин шүүгээ рүү харж шургуулгыг татлаа. Бүгд хоосон байв. Харин доор нь нэгэн өргөн шургуулга байхыг үзэж бөхийн татахуйяа шал ангайж дор нь ямар нэгэн зүйл байгаа нь илт болоход завсраар нь хуруугаа хийж үзвээс нэгэн хатуу зүйл байх ажээ. Юрген эвгүйцэж шалны нэгэн банзыг ховхлон үзвээс урт нарийхан хайрцаг дотор гялалзтал өнгөлсөн ангийн буу байлаа. 

	— Франц ах аа! гэж Юрген тэвдэн, — Түргэхэн ирээч, би буу оллоо гэж хашхирав. 

	Хоттер сандран орж ирэх нь царай нь цайж зэвүүцэж мэгдэхийн шинж илт бөлгөө. 

	Юрген бууг өргөж харан:

	— Энэ таных уу? хэмээхэд Хоттер түүний гараас шүүрч агшнаа ажсанаа, 

	— Минийх биш ээ! Над хадгалуулсан юм гэв. 

	Юрген босож бууг авах гэтэл Хоттер:

	— Болиоч, яасан адтай хүүхэд вэ? гээд дургүйцсэн янзаар, — Юу хийж үүгээр юм онгичиж явна вэ? Чамайг хэн зөвшөөрсөн бил ээ? гэснээ хүүгийн гайхсан царайг ажигламагц биеэ барьж: — Энэ бууг өвгөн Мюлмани үхэхээсээ өмнөхөн над авчирсан юм. Энэ ч тэгээд том газрын эзэн хүний л юм шүү! гэвэл

	— Тэгвэл одоо таных бол оо шив дээ? гэв. 

	— Одоо үед чинь хэн ч буу эзэмших эрхгүй. Тийм болохоор буу үзсэн гэж хэнд ч ярьж болохгүй шүү! Тэгвэл чамайг шоронд хийнэ гэвэл:

	— Миний өөрийн буу биш шүү дээ?

	— Чи энд хийчихсэн ч байж болох шүү дээ гэж Хоттер хөвүүнийг сүрдүүлэн ширтэж: — Ер нь тэгээд бид хоёул таг дарчихсан л дээр байх. Энэ талаар чөтгөр дуулах вий, сонсов уу? гэвэл Юрген толгой дохиж:

	— Яаж цэнэглэдэг юм бэ? Үзүүлээд өгөөч гэж гуйв. 

	Хоттер хайрцгаас нэгэн сум авч хэрхэн цэнэглэдгийг үзүүлэв. Дараа нь бууг байранд нь эргүүлж тавьж шалыг тэгшиллээ. Тэд өөдөө гарч ажлаа үргэлжлүүлэв. Хоттер тамхи боож, Юрген түүнийг зөөнө. Юрген дуу шуу ч үгүй бодлогоширно. 

	Хоттер хөвүүний сэтгэл санааг өөр тийш нь татахын тулд, 

	— Чи хавхаар яадгийг мэдэх үү? гэвэл

	— Мэднэ ээ, та тавих нь уу?

	— Би үгүй ээ! Чи хүсэж байна уу?

	— Болох уу? гэж баярлан цовхчиж, — Ойн захад би үнэгний нүх үзсээн, Франц ах аа гэв. 

	Хоттер толгой дохин:

	— Чи туулайнаас л эхлэх нь дээр, хөндийд туулай зөндөө байна билээ. 

	— Та нэг хавх түр над бариулах уу?

	— Хэрэв чамайг бууны тухай хэнд ч ярихгүй гэж амлавал нэгийг бэлэглэнэ гэхэд хэлэхгүй гэдгээ Юрген амлав. 

	Тасалгаанд бүрэнхий болоход Фрида шагайж нөхрөө дуудав. Хоттер эцсийн боодлыг сугандаа хавчуулж,

	— Очлоо, тэртээ тэргүй орой болжээ гэв. 

	Үүдний орчим тариачин Мюллер зогсож агсанд Хоттер мэндэлж гэртээ орохыг хүсэхүйеэ тариачин татгалзаж ийн өгүүлрүүн:

	— Тариачны тусламжийн ганц бух нь өвчилжээ. Гэтэл манай үнээний ороо орсон бололтой. Танай бухтай нийлүүлж болох бол уу? 

	— Тэр бух чинь яаж орхиов ээ? гэхэд тариачин толгой сэгсэрч:

	— Мэдэхгүй юм, юу гэв дээ хижгийн нэг төрөл гэсэн

	— Тэгвэл би бухаа хэрэглүүлж чадахгүй, саравчиндаа хижиг чирч ирэхээ ч больё гэв. 

	— Миний үнээ эв эрүүл гэж сайх тариачин баталж: — Тэр чинь улсын үнээ байхгүй юу? Дутсан юм огт алга. Зөвхөн ороо нь орсон бололтой өвс ч идэхгүй, бух руу гунганаад байх юм гэв. 

	Хоттер сайх тариачныг бодлогошрон ширтэнэ. Хэрэв тосгоны хэдэн үнээг хээлтүүлбээс дараа нь бухаа өвчиллөө гэж тосгоноос авч гарах аятай арга хэрэглэж болох юм. Бухаа мах болговол ашиг ч их гарна даа гэж сэтгэх ажээ. 

	— Хөрш тосгонд бух байна л даа. Гэвч би яаж тэр хүртэл сажлах вэ дээ гэж Мюллер гуйв. 

	— За яах вэ гэж Хоттер хаалга руу эргэх зуур: — Үнээ чинь энд үү? гэв. 

	— Би одоохон авчиръя гэж яаран, — Энүүхэнд ойрхон бий. Хэдхэн минут болоод ирнэ гээд одов. 

	Хоттер хаалганы орчим түүний хойноос харж зогсоход Юрген хажуугаар нь:

	— Баяртай Франц ах аа, намайг орой ирлээ гэж ээж зэмлэнэ гэж гүйлээ. 

	Хоттер түүний гүйхийг хэсэгхэн харснаа малынхаа саравч руу оров. 

	Харанхуй болсноос хойш Штриболд ирэв. Тэд тохитой сайхан өрөөнд сууцгаана! Фрида юм нэхэж эрчүүл улс төр хөөрөлдөнө. 

	— Ер нь одоо үргэлж л дордно доо гэж Хоттер санаа алдана. 

	Штриболд ам дагуулж:

	— Хүмүүсийн бодол өөр болсон нь андашгүй байна шүү гэж толгой дохин: — Раймерийн гэргий Ингэ ч болсон улам л хавьтахын аргагүй болжээ. Түүнтэй ярих арга алга хэмээхэд Хоттер түүнд янжуур өгч:

	— Тийм учраас л манай хадам ээж тэндээс чинь зайлсан юм шүү дээ гэв.

	— Цаадах чинь Георигтой навсганаад байгаа юм, түүнийг ярихаа больё

	— Ингэ, эр эм хоёрын дундуур орсноос болж Геориг эхнэртэйгээ таарахгүй болоод байгааг ертөнц даяар мэдээд байгаа юм гэж Фрида ярианд орж сүлжиж байсан юмаа доош нь тавьж Штриболдыг ширтэн өгүүлрүүн: — Би тэр бүсгүйг өрөвдөхийн эрхэнд ганц хоёр удаа урьсан юм. Тэгсэн Геориг мэдчихээд наашаа зүглэхийг хориглосон гэнэ. Хэний хүн болохыг сайтар бодох хэрэгтэй гэсэн гэнэ билээ гэхэд

	— Ёстой болсон хэрэг байна даа гэж Штриболд даажигнан асууруун: — Тэгээд тэр бүсгүй юу хийдэг бол?

	— Юу хийж буйг мэдэхгүй юм. Аль хэдийнээс хойш ирсэнгүй. Аманда авгай руу хааяа очдог гэнэ билээ гэв. 

	Хоттер бодлогошрон гөлрөн сууна. 

	— Бинделанд нэгдлийн бухад хортой өвс өгч бидэнд ашигтай ганц ажил үйлдлээ. Одоо би энэ өвчин бол маш халдвартай бөгөөд миний бухад бас халдлаа гэдэг яриа гаргана гэв. 

	— Тэгээд?

	— Тэгээд л тойруухан аргаар шулуун замдаа орж явна даа. Хөдөө аж ахуйн зөвлөлд миний сайн танил бий. Хэрэв өөрт нь ашигтай болбоос бидэнд туслахад бэлэн л хүн байгаа юм хэмээвээс:

	— Болдог л хэрэг байна гэж Штриболд алгаа хавсран үрж, — Гэвч би сайн ойлгосонгүй, та тэгээд чухам яах юм бэ дээ?

	— Юу ч болсон нэг тулгарчхаж байгаад дараа нь зөвлөе гэж Хоттер хундага өргөн: — Их олз ашгийн төлөө хэмээн өөрөө ууж хундагаа тавьж: — Та тэгээд борлуулах хүн эрсэн юм биз дээ?

	— Тэгэлгүй яах вэ? Гол нь шинэ дарга маань татвар татах вий гэж зовном гэв. 

	— Үүнийг дотроо бодоод л болгоомжлох хэрэгтэй юм. Түүнийг ганц өдөр бөгс өндийх хооронд нь бүх юмаа борлуулчихгүй юу. 

	 

	 

	Манан будан татсан бүрэг өдрүүд шувтарч хөх тэнгэр зэвхийж хүйтний эрч ширүүснэ. Газрын хөрс ган болд лугаа адил дангинан хөлдөж соёолон буй тариа хүйтэн салхинд үхэж байлаа. Санаа зовсон тариачид жихүүн хүйтэн салхинд үүл нь туугдаж цэмцийтлээ цэлмэсэн цэгээн хөх тэнгэр лүү тавгүй янзаар харж:

	— Цас орох нь ээ! гэлцэнэ. 

	— Яасан хүйтэн юм бэ гэж шуудан зөөгч өвгөн ширэн цүнхээ ширээн дээр тавьж зузаан бээлийгээ дээр нь давхарлан зууханд ойртож дулаацна. 

	— Дарга аа, та мэдсэн үү? гэж өвгөн ярьж гарсан нь: — Бендтийн үнээнээс сүү гарахаа больжээ. Бас Надлерийн нэг тарган торой үхчихсэн гэнэ хэмээхэд Геориг:

	— Базаахгүй л сонин байна даа гэв. 

	— Таны сэтгэл бас их зовж байгаа биз? Би ч бас л ийм болчихсон хүн гэж өвгөн алгаа хавсран үрж хармаагаа тэмтрэв. Шууданч өвгөн маань юу авчирсныг үзье. Тэрээр хэдэн захидал, сониныг ширээн дээр дэлгэж:

	— Өнөөдөр танай гэргийд нэг захидал иржээ гэж Георигт захидлыг өгч: — Би гэрт чинь очсон боловч хүнгүй байв гэв. 

	Геориг буцах хаяг дээр Карл Шөнбек, Ханновер гэж байхыг уншиж захидлыг өвгөнд эргүүлж:

	— Үүнийг та өөрөө хүргэсэн нь дээр байх. Та Вератай тосгонд уулзах байлгүй дээ! гэвэл:

	— Та бас хүний захидлыг авдаггүй юм аа? Би ч бас л тийм хүн юм шүү! гэж өвгөн захидлыг эргүүлж өвөртлөв. 

	— Түүнээс гадна их сонин юм байна... гэж өвгөн Георигийг хөгжилтэйгөөр инээмсэглэн харж: — Нөгөө хангинуур хоолойтынд нэг жаахан хүү иржээ гэхэд Геориг 

	— Тэд бүлээр цөөдөхгүй л улс даа гэв. 

	— Харин ээ? Та бас л баярлаж байна уу? Би ч бас ийм болчихсон хүн юм шүү гэж өвгөн цонхоор гадагш харснаа: — Тэр цаана танай гэргий ирж явна. Энэ захидлаас чинь одоохон салаадахъя гэж бээлий цүнхээ авч яаран гарч одлоо. 

	Үдийн завсарлагаар Вера хэлрүүн:

	— Үдээс хойш би Хоттерынд очно. Үүнийг чамайг мэдэг гэж хэлж байгаа юм шүү гэвэл,

	— Хэрэв тэдний рүү дахиад чамайг явбал бид салах болно гэж би хэлсэн шүү гэв. 

	— Чи түүнийг дахин давтах хэрэггүй ээ! Эндээс холдох болбоос миний бие баясах болно. Чамтай яагаад ч амбан явахгүй юм байна. Шоронгоос долоон дор амьдрал байна шүү дээ! Зөвхөн бөглүү тосгоны дотор цухалдам нарийн гудмаар холхих нь та бүхний магтан шагшдаг нөгөө эрх чөлөө чинь биз? гэхэд, 

	— Хэрүүлийг эхнээс нь аван дахин давтахын хэрэггүй гэж Геориг цөхөрсөн маягаар: — Бүх зүйлийг аль хэдийнээ хэлж ярилцсан. Одоо харин миний гэргий хэвээр байх уу? Аль эсвэл Хоттерынд очих уу? гэдэг чиний шийдвэр л хэрэгтэй байна хэмээвээс Вера:

	— Би шийдсээн, тийм ч учраас үдээс хойш Хоттерынд очно гэж байгаа юм гэв. 

	 

	 

	Түүнийг нэг л дөнгөчихье гэж бид ярьдаг шүү дээ! Нөхцөл ч бий гэж Тине шуудай буй нэхэн Амандад юу ч болсон дулаацчихъя гэв. Аманда зуух руу цөмцгөнөн ойртож:

	— Хөлийн өсгийд цасан тавх тогтчихжээ цэвэрлэе гэж зуухны амыг нээж шаахайгаа галд барьж: — Хөл минь ч шал ус болжээ гэхэд,

	— Чи гутлаа өмсөхгүй яагаа вэ дээ? 

	— Бас л нэг тохиромжгүй юм байна шүү дээ, Тине минь гэж галд хөлөө ээнэ. 

	— Танай тэр тэнүүлч хар чинь эхнэрээ хонь лугаа адил бодож эрхэндээ оруулна гэж эндүүрсэн биз. Одоо тэр бүсгүй үзүүлээд өгнө өө. Буцах гэнэ билээ гэвэл Тине:

	— Хаачих нь вэ? гэхэд Аманда эргэж толгойгоо ойртуулж:

	— Баруун тийшээ буцна. Верагийн тэнд нөхөрлөж байсан хүн нь захидалдаа тэнд чинь эмэгтэйчүүд эрчүүдийн ажлыг хийж боолчлогдоно. Ямар ч эрх чөлөөгүй, ямар ч жаргал цэнгэлгүй зөвхөн л ажлын төлөө л зүтгэх болно. Тэндхийн гэр бүл хамаагүй, хүрээд ирэхэд чинь миний гэрийн үүд чамд нээлттэй гээд л бичиж гэнэ гэв. 

	— Тэр нь ямар хүн юм бол доо?

	— Их сайн хүн, Тине минь, хэн ч түүнтэй зүйрлэшгүй хүн юм шүү. 

	— Тэгээд яагаад тэр хүүхэн энд хүрч ирсэн юм бол?

	— Бурхан минь чи чинь яасан тэнэг юм асуудаг юм бэ? Яах вэ дээ танай тэнүүлч чинь баахан сайхан зүйл амлаж шүү дээ. Геориг тосгоны дарга болчхоод бүх тосгоныг эзэмшинэ гэж бодож шүү дээ. Тийм ч учраас эхнэрээ энд авчирчээ. Уул нь энэ бүсгүй Ханноверт гэрлэх гэж байжээ. Ийнхүү авааль эрээ амьд эсэхийг лавлаж бичсэн чинь Геориг өөрийнхөө амьдыг мэдэгдэж шүү дээ. 

	— Тэгвэл тэр хүүхэн чинь хүнтэй суух гэж байгаагаа бичих хэрэгтэй байж дээ. Юунд энд шууд хүрч ирсэн юм бэ?

	— Яах вэ дээ, тэр бүсгүй энд бүр илүү жаргалтай байна гэж бодсон биз. Өнөөдөр тосгоны дарга хүн чинь тун чухал хүн. Тэгээд тэр бүсгүй эрх дураараа жаргалаа эдлэх хүсэл нь биелсэнгүй. Түүний дээр танай бэргэн давс шүүс нэмээд өгчихлөө. Тэр бүсгүй хэлэхдээ... гэтэл гэнэт Аманда муухай хашхирч,

	— Ээ бурхан минь, Тине! Тине! гэв. 

	Түүний оймс түлэгджээ. Тине цочин босож хувинтай ус найзынхаа хөл дээр асгав. 

	Аманда авгай чарлаж:

	— Намайг хөлдөөлөө шүү! Ядахдаа бүлээн ус хийж болсонгүй юу! Чи өрөөсөн боловч хуурай оймс өгөлгүй болохгүй нь ээ гэхэд Тине зуухны дэргэдэх усыг сэтгэл тавгүйгээр харж:

	— Чи чинь яачихсан амьтан бэ? Амьд биедээ өмссөн хувцсаа шатаж байхад мэддэггүй хүнийг чинь хачирхахаас өөр юм алга гэж Амандад оймс авчрахаар гарах гэтэл гадаа хаалга дуугарав. 

	Тине чагнаваас яаруугаар тов тов хийсэн богино алхаа галын өрөөг өнгөрч нэгэн хүн сууцны өрөөний хаалгыг тогшиход Тине шагайтал Аманда мөн сандран хөлийн нойтон мөр үлдээн Тинег хажуу тийш нь зайлуулж:

	— Хүүеэ! Даргын хатагтай байна! гэтэл Вера сууцны өрөөний хаалгыг татах гэснээ Амандатай мэндлэхээр ойртож:

	— Та яаж орхи оо вэ! гэж өмнөө зогсон буй Амандаг гайхан асуув. 

	— Оймсоо жаахан түлчхээд гэж яаруухан хэлж өрөөсөн хөлөө хормой доогуураа нууж ганц хөл дээрээ зогсох нь тогоруу лугаа адил зэвүүхэн харагдах ажээ. 

	— Оймсоо түлчхээд? гэж Вера гайхсан маягаар: — Яагаад тэр бил ээ? гэхэд

	— Таны тухай л ярьж байгаад тэр, хатагтай минь би... гэтэл, 

	— Миний тухай гэнэ ээ? гэж Вера уурлаж, — Надаар л доог хийж байв уу? гээд тэвдсэн Амандаг үг дуугарахаас өмнө Фридагийн өрөөнд ороод явчхав. 

	Аманда тэдний ярихыг сонсоно. Тине рүү хандаж:

	— Тине минь чи ийм юмыг үзсэн үү? Зарим хүнд туслахын хэрэг огт үгүй юм шүү гэв. 

	 

	 

	Вераг явчихсаны дараа Пульманн юу л гэнэ вэ, хэлэхээс биш гэж Геориг бодов. Болохгүй юм байхгүй шүү дээ. Хэрэв хоёр биеэ зөвөөр ойлголцож тохирохгүй байваас салахаас өөр аргагүй. Вера шийджээ. Түүний шийдвэрийг би зөвшөөрнө. Тэрээр элдвийг эргэцүүлэн өрөөндөө хойш урагш холхино. Дээвэрт гарч Верагийн чемоданыг авчирч гутал хувцсыг хийлээ. Георигийн сэтгэл хөдлөхүйеэ бодлогошрон хойш урагш холхино. Бид бие биеийг харилцан ойлголцож чадахгүй нь ганцхан миний буруу юм бол уу? Бас бидний хоорондын хайр дурлал хомсдож буй нь бас л миний буруу байж болох уу? 

	Вераг Хоттерынхоос буцаж ирэхэд орой болжээ. Геориг дуу шуу ч үгүй сууснаа Верад хандаж:

	— Замдаа хэрэглэх мөнгө чинь энэ, өнөө шөнө энд хонож болно. Маргааш яваарай. Хэрэв чи хүсвэл ажил хийх, байр олоход чинь би тусалж болно хэмээхэд Вера тоомсоргүйгээр инээж:

	— Чиний тусламж огтхон ч хэрэггүй ээ гээд мөнгийг авч цүнхэндээ хийв. 

	Бид сүүлийн долоо хоногоос үг солиогүй сэн. Энэ орой эцсийн орой байжээ гэж Геориг сэтгэж суув. Вера ширээний нөгөө талд буруу харан сууж хумсаа цэвэрлэж эхлэв. 

	 

	 

	Хүйтэн жавар цонхны шилнээ мөсөн цэцгийг урлаж шинэхэн цагаан цас хөлийн уланд чахарна. Ингэ сүлжмэлийн дугуйг зуухандаа ойртуулсан боловч юу ч хийлгүй гүн бодолд автагдан суух ажээ. Юрген бүхэл өдөржингөө Фритцийг дагаж ойгоор тэнэжээ. Тэд ойрдоо тун их түнш болсон. Чухамдаа тэднийг Хоттер холбосон эсэхийг хэн мэдэх билээ. Тэрээр Юргенд гутал бэлэглэсэн. Тэрхүү гутал нь Юргенд ихдэж байвч түүний хөл нь хуурай явах болов. Өвлийн гутлын талаар санаа зоволтгүй л болжээ. Хоттер юу авах гэж хүсэж байгаа бол доо? Тэрээр үнэн санаанаасаа бэлэглэсэн болов уу? Оронд нь юу ч авахгүй гэж үү? Аль эсвэл хөвүүний хайр итгэлийг өөртөө татсан болов уу? Юрген хүү зальт Хоттерынд очоогүй эргэх ертөнцийн ганц өдөр ч өнгөрсөнгүй. Ээжийн даалгасан ажлыг ч хийхэд бараг зав гарахгүй боллоо. Ийнхүү Ингэ хүүгээ зочлох явдлыг чадахаараа хориглох бүлгээ. Гэвч Фрида түүний авга эгч нь, Тине эмээ ээж нь үнэнтэй тул Ингэ төдийлөн их хүч хэрэглэхийг хүссэнгүй. 

	Гадаа нохой хуцаж цас шажигнаж нэгэн хүн хуруугаараа цонхны шилийг тогшив. Ингэ цочиж харваас Геориг байсанд сэтгэл хөдлөхүйеэ чичирч алмайран зогстол Геориг тэр дорхноо өмнө нь зогсож байв. 

	— Сайн байна уу, Ингэ? гэж мэндлэхэд Ингэ нь харахад сүүлчийн удаа үзсэнээс нь хойш Геориг их л турсан ажээ. 

	— Би орж болох сон болов уу? гэвэл

	— Яагаад үгүй бил ээ? гэв. 

	— Гэргийгээ тогтоож чадахгүй болхи эр өмнө чинь зогсож байгааг мэдэж байна уу? хэмээвэл:

	— Геориг, чи дэмий юм битгий ярь л даа, аятайхан юм ярьж чадахгүй гэж үү? гэв. 

	— Вера явсан гэж тэрээр намуухан дуугаар хэлээд, — Бид салсаан. Маргааш өглөө болоход тосгоны авгайчууд шуугьж, хэн буруутайг нь тунгааж эхлэх биз хэмээвээс Ингэ түүний гарыг тавьж:

	— Тэгээд авгай чинь хаашаа явдаг бил ээ?

	— Ханновер луу буцсан гэж Геориг хажуу дахь ширээгээ тулж нам дуугаар цааш өгүүлрүүн. — Би түүнтэй ихэвчлэн хөндийхөн харьцдаг байсан юм. Түүний хариуд намайг тэр хошуу хүрэх газраа муулжээ. Тэгээд яах вэ дээ сая явсаан. Хүмүүс намайг муу хэлэх л биз. Пульманн зэмлэж, Анита ч намайг дургүйцсэн янзаар харж байна билээ. А, чи юу гэхийг бас л мэдэхгүй байна гэхэд:

	— Юу гэхийгээ би одоохон хэлнэ ээ. Гэвч юуны урьд би, пальтог чинь тайлж чамайг амраахыг хүсэж байна. Чи чинь гэртээ байна шүү дээ гэв. 

	 

	 

	Миний захих үг бол: Та нар энэ шинэ даргаа зайлуулахгүй болбоос хэзээ нэгэн цагт хад мөргөх вий. Тосгоныг нийтээр нь хэнгэрэг дэлдэн бужигнуулж хар хөлсийг нь гартал ажилд зүтгүүлчхээд эцсийн эцэст юу ч үгүй хоосруулан үлдээх вий. Тэгээд бүгдээрээ ганц угжнаас дусал сүү горьдож суух болно доо гэж Аманда авгай Мюллерын галын өрөөнд зогсож чухалчлан ярина. 

	Густе сэтгэл тавгүйгээр толгой сэгсрэн өгүүлрүүн:

	— Бидний ходоодонд бас жаахан юм хэрэгтэй гэдгийг ер мэдэхгүй юм. Байдаг бүх сүүг л заводод тушаалгана гэх юм даа хэмээвээс:

	— Түүнийг тэнэг хүн гэж битгий эндүүр, Густе минь гэж Аманда том алчуураа мөрнөөсөө авч хумхин сугандаа хавчуулж:

	— Биднээс үг хэл гаргаж болохгүй байна. Харин та нар бол тариачид өөрсдөө түүнийг даргаар сонгосон. Тэр та нарын амьдралыг сайн сайхан болгох үүрэгтэй. Гэтэл одоо тэр өөр бусдын төлөө санаа тавьж байна шүү дээ гэхэд Мюллерийн гэргий Густе сониучаар:

	— Хэний төлөө вэ? Чухам хэний төлөө санаа сэтгэлээ зориулдаг бил ээ?

	— Ойд ажиллах хүмүүст их анхаарал тавьж байна. Дайнд сүйтгэгдсэн бүх модыг цэвэрлэж авах юм байх. Та нарыг ч бас явуулах гэнэ билээ гэв. 

	— Тэгээд бид харин өөрсдөө модтой болно шүү дээ гэж Густе галаа засна. 

	Аманда алгаа хавсарч:

	— Бурхан минь, юу гэдэг билээ. Хүн бүгд л түүний галд нь шар тос хийж өгөх юм. Тэгсний хариуг та нар үзэх болно оо гэж хуруугаа гозойлгож заналтайгаар, — Манай ноёнтон бичихдээ, хэзээ нэгэн цагт тооцох болно оо гэсэн байна билээ. Галууг дагаж... гэдэг зүйр үг бий шүү хэмээхэд Густе эргэж:

	— Дуугүй байгаач, Карл маань мод хэрэглэнэ л гэвэл бид мод авна. Дээр үед танай ноёнтон ч болсон ойг буулгадаг л байсан шүү дээ гэв. 

	— Густе минь, тэр чинь зөвхөн өөрийнхөө ойд мод буулгадаг байсан шүү гэхэд Густе:

	— Өөр ямар ойдоо мод буулгах билээ. Түүний эзэмшээгүй ой байгаагүй юм чинь гэв. 

	— Гэвч та нар, жил бүр л түүнээс мод авдаг байсан даа. 

	— Тэгэхдээ бид, цаддаг юм бол түүний чинь цадтал нь үнэ төлдөг байсан юм аа. Өөрөө бидний түрийвчийг хоосолж байсан үедээ амьдрал зохих ёсоороо байж, одоо харин бид хөлдөж үхэж, гахай маань түүхий төмс мэрж байгаа мэтээр танай ноёнтон баруун бүсэд зүүдэлж суугаа байжээ хэмээхэд

	— За, Густе минь! гэж Аманда үрчийж, — Намайг битгий загнаач! Хүмүүс сонсвол бас л буруу ойлгоцгоох болно. Үнэндээ, модны тухай бол манай ноёнтон юу ч бичээгүй юм гэв. 

	Густе алгаа хавсарч:

	— Хөгшин зөнөг минь! Тэр чинь тэгээд бичсэн юм уу, үгүй юм уу? гэхэд:

	— Густе минь, тэр бичсэн юм. Гэхдээ модны талаар бичээгүй ээ. Харин тэр, өөрийнх нь эд хөрөнгийг эвдлэн сүйтгэж буй этгээдийг сайн ажиж бай гэж надад бичсэн билээ гэхэд Густе:

	— Аманда гуай, та мод хэрэглэхгүй юу? гэж сониучхан харав. 

	Аманда хөлөөрөө юм оролдож байснаа:

	— Хатуувтар, бөхөөхөн мод ч хэрэглэлгүй яах вэ. Гэхдээ би чинь тэтгэвэрт гарсан болохоор өөрөө явж авчирч л чадахгүй. Миний модыг хашаанд минь буулгаж өгнө биз? гэхэд Густе:

	— Тэгээд хэн түүнийг чинь санаачилж буулгах бил ээ? Тосгоны дарга л шүү дээ. Үүний хариуд нь та, хөлөө хүрсэн газар муулж яваа юм биз дээ? Аманда гуай минь, ичих нь яасан юм бэ дээ? гэсэн нь хөгшний яриаг бут ниргэж амыг нь таглачих шиг болов. 

	Маргааш өглөө нь эртлэн эрэгтэй эмэгтэй нийлсэн хэсэг хүмүүс ойд явцгаалаа. Хүйтэн жавар өмнөөс нь үлээж эрэгтэйчүүд хүрмийнхээ захыг босгож эмэгтэйчүүд толгойгоо зузаан алчуураар янгинатал бүчлэн алхахад ажилч шаламгай тариачин нөхдийн халуун амьсгаа нь хүйтэн тунгалаг агаарт маналзан замхрах ажээ. Үүрийн улаан туяа аажмаар улбар шарлан хувирч хурц наран газрын өндөрлөгөөр морилон айлчлав. Асар удалгүй өглөөний наран аажмаар дээшилж саруул тунгалаг туяагаар хөндийн, шинэхэн орсон цагаан цасыг гялтгануулан цэмцийлгэх нь үнэхээр үзэсгэлэнтэй сайхан аа. 

	—— Яасан гоё юм бэ? гэж Ингэ хажуудаа явсан Георигт хэлбээс Геориг толгой дохин зөвийг өгч өгүүлрүүн:

	— Хараач! Энэ урдах бараалан буй ойг, хүн орохоос бараг аймаар байна шүү гэв. 

	Нэгэн хүн Георигийн тохойноос татаж: 

	— Дарга аа, ойгоо цэвэрлэж модоо бэлтгэж дуусаад Нугын хөндийг тохижуулах гэдэг үнэн болов уу? гэхэд:

	— Тэгэхдээ, та нөхдийг албадахгүй ээ гэж Геориг дороо зогсож. — Бид тохижуулж болох юм гэж би бодож байна. Ер нь тэгж ч шийдэцгээсэн шүү дээ гэв. 

	Эрчүүд ажил зөвлөхөөр Георигийг тойрон цугларахад Ингэ өмнөө яваа эмэгтэйчүүдийг гүйцэхээр түргэлэн алхав. Сахал нь цантсан эрчүүдийг хүүхнүүд шоолон өвлийн цасан өвгөн шиг л байна шүү гэж инээлдэнэ. Шүльце амьсгаадсаар ирэхэд Карл Мюллер түүн рүү эргэн харж 

	— Дөнгөхгүй нь үү? гэхэд Шүльце бээлийгээр жаварт улайсан нүүрээ арчиж:

	— Балай юм гэж бавтнан, дагуулдаг хонио тойрсон хонинууд шиг юу болоод овооролдчихоо вэ, цаадуул чинь? Юу яаж дэмийрч байгаа нь ч мэдэгдэхгүй юм гэв. 

	— Тосгоны дарга л байна!

	— Харийн зулбарай жаалаар бурантаглуулан хөтлүүлэхээ болиоч дээ! гэхэд нь,

	— Гүйгээд очъё Шүльце гэж Карл Мюллер ёжтойхон инээмсэглэв. Шүльцегийн царай хувьсхийж:

	— Модны ажлаас би татгалзаж байна гэхэд Мюллер эрс янзаар, 

	— Чи хүнийг зэмлэж хараачхаад тэгээд гараас нь юм авч хивдэг шүү дээ гэхэд,

	— Би хивдэггүй ээ, та нар шиг дагаж боргодог чононуудыг бодвол мод хэрэглэе гэвэл өөрт ч жаахан юм бий дээ гэж Шүльце бардамнан: — Тэргүйгээр бид модтой болох л байсан. Дутуу шатсан мод л буулгана биз. Өнгөрсөн жил модчин надаас хүний туслалцаа гуйж л байсан гэв. 

	— Тэгээд?

	— Тэгээд яах вэ дээ, бид бол тариачид болохоос мод огтлогчид биш гэж хэлсэн дээ. 

	— Тэгээд тэр модчин ганцаараа энэ их ойг цэвэрлэх ёстой гэж үү? гэвэл Мюллерийн алхааг бүдүүн Шүльце гүйцэж ядан аахилж:

	— Өвлийн түлээний мод бэлтгэхэд хүний туслалцаа үргэлж өгдөг байсан. 

	— Тэр үнэн. Тэд чинь өнөөдөр чи бид хоёр шиг бас л тариачид шүү дээ гэвэл,

	— Чамтай ярих арга алга! гэж Шүльцийн царай цайж, — Харийн тэр түрэмгийг дэмжиж л байгаа юм байж гэхэд Мюллер:

	— Чи чинь ёстой ой гутмаар юм ярьдаг өөдгүй амьтан байна даа, Шүльце минь! гэж түүнийг хаян алхаж одоход Шүльце хойноос нь хорсолтой хүйтэн харцаар харав. 

	Тэд ойд хүрч ирлээ. Арцын бут чихэр цацсан мэт шинэ цасаар бууралтан бурзайж, ногоорон буй нарсны оройгоор цагаан хярууны ширхэг гялалзана. Мөрөн дээрээ түлээний хөрөө тавьсан Ёоханн Бендт Георигтой зэрэгцэн ирж асууруун:

	— Хуваарьтай модоо мэдэж байгаа биз дарга аа? Та бичиг авсан уу? Хожим хойно хэл ам болохгүйн тул гарын үсэг хэрэгтэй байдаг юм шүү гэхэд:

	— Зоволтгүй Бендт, Нейрен тосгонд 300 куб метр түлээний мод ноогдсон юм. Аж ахуйд ашиглаж болохыг нь модны заводод шилжүүлж мөчир бут зэргийг нь хувьдаа авцгаана биз гэвэл Бендт өрөөсөн нүдээ учиртайхан дарж:

	— За даа, тун ч анхааралтай байхгүй бол өмхөрсөн түлээний доогуур сайн мод шургуулчих л байх шүү гэв. 

	— Тийм юм хаана байх вэ гэж Геориг инээмсэглэж: — Буулгах мод бүхэн тэмдэгтэй. Харин надад нөгөө албан бичиг маань яваа байгаа даа гэж бээлийгээ авч хармаагаа тэмтэрснээ: — Бас баларсан юм болов оо гэж сэтгэл тавгүйдэж хэлэхэд Бендт:

	— Та юм хаячихаа юу, дарга аа?

	— Мартчихжээ гэж Геориг дорхноо Пульманнд хандаж; — Албан бичгээ мартчихжээ, буцаж авчиръя. Та нар очиж ажлаа эхэлж байгаарай. Би одоохон ирнэ гээд буцаж алхав. 

	Шинэхэн цас модны мөчрөө наранд гялалзах ажээ. Геориг түүнийг ч харах завгүй бичгээ орхисондоо уур нь хүрч явна. Тэрээр яаран алхсаар, тосгонд бараг хүрэв. Захиргааны үүдэнд нэгэн бүхээгтэй ачааны машин зогсохыг харж Геориг их л сонирхов. Жолоочийн хажууд Штриболд захаа босгож сууснаа Георигийг харангуутаа доош шигдэх шиг болов. Машины бүхээг дотор үхэр гунганахыг сонсмогц бүхээгийг сөхвөл нэгэн үнээ, тарган бух хоёр зогсож том хар нүдээ эргэлдүүлэн айсан янзтай ширтэнэ. 

	Геориг урагш ухасхийн хаалгыг угз татаж:

	— Энэ юун үхэр вэ? гэх зуур контороос Хоттер нэгэн бичиг барьсаар гарч ирэв. 

	— Энэ таны үхэр үү? гэж Геориг асуув. 

	— Тийм ээ, гэж Хоттер өнгөрөх гэтэл Геориг өмнө нь зогсож:

	— Та эднийг хааш нь аваачих нь вэ?

	— Геориг та битгий биднийг үр ашиггүй саатуулаад бай гэж Хоттер хүйтэн царайлж, — Хамрын үзүүр хайрам хүйтэн байна. Тэгээд бас энэ үхэр маань өвчтэйг хэлэх үү гэж Трудегийн тамгалсан авах тушаалыг Георигт барихад Геориг уншвал... үнээ, эр үхэр хоёрыг Берлинд аваачихыг зөвшөөрөв... гэж байсанд Геориг:

	— Би учрыг нь олохгүй байна, юу ч атугай үхрээ энд үлдээх болно гэхэд

	— Тэгвэл ч бүр таарч дээ. Ихэнх малыг минь та нар сүйтгэчхээд гэхэд

	— Бид үү? гэж Геориг зандарваас Хоттер:

	— Та нарын өвчтэй үнээнээс болсоон. Манай саравчинд хижиг шургуулсан юм. Энэ нь ч миний цайлган цагаан сэтгэлээс л болсон юм гэв. 

	— Юун хижиг вэ!

	— Тугал хаях хижиг. 

	— Дэмий юм бүү ярь, манай тосгонд малын хижиг байхгүй. Нэгдлийн бухыг шинэ тэжээлээр хэт их тэжээчхэж билээ гэхэд Хоттер зүтгэж:

	— Малын эмч хижиг гэж тогтоосон болохоор л Берлиний институтэд аваачих ёстой болж байна.

	— Юун институт байдаг бил ээ?

	— Үүгээр тань таныг хөдөө аж ахуйн талаар юу ч мэддэггүй хүн юм гэмээр байна шүү гэж Хоттер басамжилсан янзаар, — Бактери шинжилдэг институт юм. Тэнд энэ үхрээ эдгэрүүлээд авах эсэхийгээ үзэх гэсэн юм. Гарсан гарз хохирлыг минь өөр хүн байтугай та ч хуваалцахгүй болохоор хижиг хүрлээ гээд шууд устгачхаж чадахгүй байна гэвэл:

	— Харамсалтай хэрэг гээд Геориг, — Гэвч тодорхой баримт үзэж байж явах зөвшөөрөл өгнө дөө гэхэд Хоттер хөдөө аж ахуйн зөвлөлийн зөвшөөрөлтэй бичиг гаргаж өгөв. 

	Геориг бичиг цаас тамгыг шалгавч бүгд үнэн ажээ. Хоттер уурлаж байж ядан хуруугаараа машины төмөр дээр тогшиж суугаа Штриболд руу хяламхийвэл цаадах нь төдийлөн итгэл төгс бус харагдах ажээ. 

	— Юуны өмнө малын эмчийг дуудъя гэж Геориг Хоттерт хандаж: — Та надтай хамт яв даа хэмээхэд Хоттер:

	— Хөдөө аж ахуйн зөвлөлд очиж танд гомдол мэдүүлэх болно гэж бурж гарав. 

	— Та бүрэн эрхтэй гэж Геориг бичгийг барин конторт ороход Хоттер хорсолтойгоор дагаж оров. 

	Утас залгагдтал хүлээх хэрэгтэй байлаа. Хүлээсний эцэст малын эмч байхгүй гэдгийг цахилгаан хороо мэдээлэв. Дараа нь Геориг мужийн захиргаанд залгуулав. Худалдаа бэлтгэлийн хэлтсээс Хоттерын мэдүүлэг үнэн болохыг баталж, тэрхүү үхрийг магадлан шинжилгээнд даруйхан явуулахыг Георигт харин шаардлаа. Геориг харилцуурыг дурамжханаар тавьж Хоттерт хоёр бичгийг нь өгөв. Хоттер жишим ч үгүй гарч Штриболдод мөнөөхөн бичгийг өгөхийг Геориг цонхоороо харж зогсов. Тэр дорхноо жолооч нь машинаа асааж цас манаруулан давхиж одов. 

	Мод бэлтгэж буй хүмүүс дээр Георигийг очиход нар аль хэдийнээ дээр хөөрчээ. Ойн цагдаа түүнийг угтан ирж Георигийн өгсөн албан бичгийг бараг уншилгүй:

	— За сайн байна. Өнөө орой тамгалъя маргаашаас ачиж болно шүү гэв. 

	Геориг эргэн тойрноо ажвал ойн нэгэн зурвас газар мод бэлтгэх ажил эхэлжээ. Давирхай анхилам нарсны мөчир бүрхээгүй газарт мөнгөн цагаан цас гялтганах ажээ. Энд тэндгүй өндөр мод шажигнан унаж, эмэгтэйчүүд унасан модны холтос хуулж мөчрийг хөрөөднө. Хоёр талд нь барилгын түлшний мод хурааж, дунд нь модны заводод очих модыг хураажээ. Ингэ, Анита хоёр модны мөчир хөрөөдөж байв. Тэдэн рүү Геориг хурдхан харснаа эрэгтэйчүүд ажиллаж буй хэсэг тийш явав. Тэрээр том үндэстэй нарсыг ажиж байгаа Пульманны дэргэд очсоноо:

	— Үүнийг унагах гэсэн юм уу? гэвэл Пульманн толгой дохиж:

	— Бендт хаашаа явсныг мэддэггүй гэж эргэн тойрноо харав. 

	Геориг хөрөөнөөс барьж:

	— Би чамд тусалъя, тэртээ тэргүй чамтай ярих юм байна гэв. 

	Тэд цасан дээр өвдөглөж, хөрөөдөж эхлэв. Хурц хөрөөний таталтаар модны үртэс бучигнах бөлгөө. Хоттертой болсон үйл явдлыг Геориг ярьж байв. Хөрөөг хүчтэй татаж агсан Пульманн түүнийг гайхсан харцаар ширтэнэ. 

	— Мужийн захиргаа зөвшөөрсөн зүйлийг би хориглож болохгүй шүү дээ гээд Геориг ууртай янзаар, — Тэр үхэр хижигтэй байсан гэдгийг итгэхгүй байна. Шинжлүүлэх хэрэгтэй байсан гэдгийг ч итгэхгүй байна. Энд л нэг учир ургалаа, Пульманн гэв. 

	Пульманн Георигийг бодлогошрон ширтсэнээ хармаанаасаа цагаа гаргаж харах зуур:

	— Институтийн хаягийг олж авч асууя. Хэрэв Хоттер залилсан байваас түүнтэй бид эрс тэмцэнэ гэв. 

	Тэд модоо хэсэг чимээгүй хөрөөдсөнөө Пульманн:

	— Хоёр үхэр янзалчхаад зовохгүй хүн шүү гэх зуур Фритцтэй ажиллаж байгаа Шүльце рүү хялсхийснээ цочин ухасхийж:

	— Геориг! Босоорой! гэв. Геориг учрыг ойлгон бостол хүнд мод мөчрөө хугалан шажигнан шуугьж ирж түүнийг цохиж унагалаа. Тэдний, дунд нь ортол хөрөөдсөн өндөр нарс ч үндсээрээ доргив. Урт мөчир нь хүчит гар лугаа адил тулж модыг гүйцэд унагасангүй ээ. Эрэгтэй эмэгтэйчүүд гүйлдэн ирж Георигийг мөчир доороос татаж босгов. Тэрээр хөнгөн шархаджээ. Ойн цагдаа түүнд боолт өгөв. 

	— Яасан баларсан амьтан бэ! гээд Ёоханн Бендт: — Хэн энэ модыг харсаар байж амьд хүн дээр унагасан бэ? гэхэд Пульманн ойртон дуугүй зогссон Шүльцегийн зүг эргэж:

	— Энэ! гэж заав. 

	Шүльце тэвдэж хормойгоороо оролдоно. Түүний уруул өмөлзөх боловч үл дуугарах ажээ. Пульманн түүнийг ширтсэнээ, ойн цагдаагаас:

	— Санаатай байж болох уу? гэв. 

	— Лавтай баталж болохгүй л дээ. Хөрөөдсөн модоо ч зөв тал дээр нь цохисон юм. Бүр чигээр нь унагаж болох л байсан юм гэж модыг дахин харснаа толгойгоо сэгсэрнэ. 

	Шүльце модон шаантгаа бяцлах гэсэн мэт чанга базалж гай болж мэдчихлээ дээ гэж сэтгэн зогсоно. 

	— Яаж ингэж хамаагүй унагаж болох билээ гэж Карл: — Хоёр эр хүн чинь бариад авч чадсангүй гэж үү?

	— Энэ нөхөр анхааруулаагүй байна шүү дээ гэж Бендланд урагш түрлэж:

	— Ерөөсөө хэлэхэд энэ нөхөр, дарга дээр зориуд унагасан. 

	— Ийм этгээд бидэнтэй хамт ажиллаж чадах юм уу? гэж хорсолтойгоор хэлэх нь Ваш байлаа. Тэрээр цааш нь: — Энэ удаа арай л ташуу унагаж, харин магадгүй юм дараачийн удаа яг тааруулж ч гэв. 

	— Наадахыгаа ойгоос хөө!

	— За, Шүльце тонилоорой! гэлцэж, хүмүүс бүгдээрээ Шүльце рүү давшилна. Геориг онцгойхон зогсож мөчирт цохиулсан мөрөө хөдөлгөж байв. Ойн нөгөө зурваст ажиллаж байсан Ингэ эрэгтэйчүүдийн гүйлдэхийг харжээ. 

	— Геориг! гэж Ингэ дуудаж, шаналгааны тэмдэг Георигийн нүүрэнд илтэд байгааг Ингэ мэдэн асууруун: — Яасан бэ? гэж түргэн гүйснээсээ хүчтэй амьсгаадна. 

	Түүний цамц урагдаж алчуур, мөрөн дээр нь унжжээ. Тэрээр Георигийн гарыг барихад давирхай болсон хуруу нь Георигийн сэрлийг хөдөлгөх ажээ. 

	— Зовох явдалгүй ээ Ингэ, завшаанаар их гэмтсэнгүй гэв. 

	Ойн цагдаагийн шийдвэрээр Шүльце Фритцэг дагуулан ойгоос гарч явав, Геориг түүний хойноос ширтэн зогсов. 

	— Өөдөө хаясан чулуу өөрийн чинь толгой дээр буулаа даа гээд Мюллер ажилдаа орлоо. 

	Үд өнгөрснөөс нэлээд хойш Аманда авгай нэгдлийн захиргаанд ирж Трудегээс ийн асууруун:

	— Миний мод хэдийд ирэхийг асуух гэсэн юм хэмээхэд Труде гайхан харж сая дөнгөж эхний ганц мод буулгаж байхад мод авах гэж орж ирдэг байх нь ээ. Тэгэх дээр хүрвэл мод заавал авах эрх ч үгүй шүү дээ гэж сэтгэж товчхоноор:

	— Бид мод бэлтгэх ажлаа дөнгөж өнөөдөр эхэлсэн шүү дээ гэв. 

	— Мэдэж байна гэж Аманда бичгийн ширээний дэргэдэх сандал дээр сууж, — Би бодвол, өнөө өглөөний явсан тэр олон хүмүүс лав нэг тэрэг мод элбэг бэлдсэн биз хэмээхэд

	— Тэд зөвхөн таны л модыг бэлтгэх зорилготой биш шүү дээ, Аманда гуай! гэв. 

	Аманда толгой дохиж:

	— Тийм байлгүй яах вэ, Труде минь, би зөвхөн тэр мод хуваахад нь намайг бодож байгаарай л гэх гэсэн юм гэж хөлөө хөдөлгөөн Трудег сониучханаар ширтэж байснаа: — Цаадах чинь чамд бүхэл өдөртөө багтахгүй шахам ажил өгсөн шив дээ. Уланд чинь өвс ургачих вий гэхээс их дургүйцдэг байх аа даа? гэтэл телефоны хонх дуугарахад Труде харилцуурыг авч:

	— Нейрены захиргаа байна... Дарга ойд байгаа... Оройноос нааш ирэхгүй ээ... Юу гэнэ ээ... Тийм ээ, өнөө өглөө хоёр үхэр... Жолооч нь замын бичигтэй... Юу?.. Тэгэлгүй яах вэ, яагаад бил ээ? Тэр үхрүүдийг зөвхөн шинжлүүлээд эргүүлэн энд авч ирэх ёстой... Тийм ээ... гээд сэтгэл үймсэн янзтайгаар харилцуурыг тавьтал Аманда суудал дээрээ хавьчиж:

	— Ямар будилаантай юм бол оо вэ?

	— Тэгнэ ээ тэр! гээд Труде... — Тэгнэ ээ тэр, их цэцэрхээд байсан юм. 

	— Хэн бэ?

	— Хоттер Оринбургийн өмнө зогсож хоёр үхрээ алсан гэнэ. Муу хогийн тэнэг толгой гэв. 

	Аманда суудлаасаа өндийж:

	— Гэгээн минь, яасан их гарз вэ? Хүн бүр л үйлээ эдлэх хувьтай юм даа гэж алчуураа бүчилж: — Модны хувиар хийхдээ намайг битгий мартаарай... гээд Хоттерын руу яаран гүйлээ. 

	— Гэгээн минь, би чинь гүйчихсэн чинь дэлбэрч үхэхээ дөхөв шүү гэхэд Тине толгой сэгсэрч:

	— Юундаа яарч гүйнэ вэ? Тайван явж бай. 

	— Ээ, Тине минь, чи юу мэдэх билээ. Намайг юу сонссон гэж санана вэ? Нөгөө Франц хаачсан бэ? гэхэд:

	— Яах нь вэ? гэв. 

	— Түүнд хэлэх чухал юм байна гэж аль хэдийний хаалганд хүрч сууцны өрөөний хаалгыг тогшино. 

	Аманда Хоттертой ярьж байхыг Тине сонсовч юу ч ойлгосонгүй ээ. Удалгүй сууцны өрөөний хаалга онгойж Хоттер галын өрөөнд яаран орж ирэн:

	— Фрида хаачсан бэ? гэв. 

	— Дэлгүүрт очсон. 

	— Ээ муу золиг, хэрэг болохоор тэнээд явчихдаг яасан муу эм бэ? гэхэд Тине мэгдэж:

	— Тэр яаж мэдэх вэ дээ... гэтэл Хоттер үсрэн гарч хаалга тархийтэл шидэн гүйхдээ шатан дээр зогссон Амандаг золтой л дайрчихсангүй. 

	Аманда галын өрөөнд намбатайхан орж

	— Цаадхын чинь ясыг нь янгинуулж байна даа гэхэд Тине тэсэж ядан:

	— Юу болсон юм бэ? гэж хэлэхийг гуйв. 

	— Гэгээн минь, чи мэдээгүй. Цаадуул чинь тарган сайхан бухаа нэг сайхан үнээтэйгээ эмнэлэгт аваачих гэж байгаад үхүүлчихжээ. Тэгээд сандарч байгаа юм. Сууцны өрөөнд тэр яаж дэвхэцсэн гэж санана аа. Би одоо дэлгүүрт очиж Фридаг ирүүлье гээд гарч гүйн гудамжинд таарсан хүн бүрд сонин хачнаа дуулгаж явлаа. 

	 

	 

	Нугат хөндийг бүрхсэн зузаан цасан дундуур Ингэ туучин явна. Түүний араас Геориг багаж үүрэн дагаж явахад тэдний уланд шинэхэн орсон цас чахрах ажээ. Нугат хөндийн амнаас өтгөн хар үүлэн хөшиг тосгоныг хүртэл суунаглан харанхуйлахуйяа тэдний өмнөхөн байсан жижигхэн хашааг цагаан цасан дундаас аваад хаячих шиг болов. Гэрэлтэй ганцхан гэгээвч нь нүднээ чимэгтэй гялайж гэртээ ирээч гэж дуудах мэт ажээ. Оройн тэнгэрийн жаварт салхи нүүрнээ эгцлэн үлээхэд амьсгаа давчдуулан явдал дунд ярихад төвөгтэй. 

	Хоттерын үхэр очсон эсэхийг маргааш Берлинээс лавлах хэрэгтэй юм. Лав очоогүй биз. Яахыгаа Хоттерт үзүүлэх вий. Харин хоёр үхрийг хаанаас олж болох сон бол? гэж Геориг сэтгэж явав. 

	Ингэ зогсож Георигийг эргэж харав. Хүйтэн салхи бүсгүйн хувцсыг урчих нь уу гэмээр хийсгэж Ингэ амьсгаадан зогсоно. 

	Геориг ойртож халамжтайгаар:

	— Ядраа юу? хэмээхэд тэр нь толгой сэгсэрч инээмсэглэн өөрийг нь ширтэв. 

	— Өнгөрч дуусдаггүй урт өдөр чамайгаа зөвхөн холоос л харж байлаа. Одоо бол чи минийхээ дэргэд байна. Чиний алхаа миний хойно тасралтгүй сонстоход би чамайгаа хармаар санагдлаа гэж ичингүйрэн инээмсэглэж зузаан бээлийтэй гараараа Георигийн нүцгэн гараас татав. 

	— Хацар чинь хүйтэн байна, гэртээ түргэн харья гэв. 

	Геориг сүхээ цасанд шигдүүлж Ингэг тэврэх гэтэл Ингэ огцом бултаж түрүүлэн гүйлээ. Түрүүнийхээс улам ч түргэн алхах шиг Георигт харагдав. Тэднийг гэртээ ирэхэд галын өрөө дулаахан ажээ. Тэд дээл, хүнд гутлаа тайлж Ингэгийн оёж өгсөн гэрийн зөөлөн шаахайгаа Геориг өмсөв. Зууханд асаж буй галын өмнө Геориг алгаа үрж

	— Нааш ир, Ингэ гэж эргэж: — Гадаа хүйтэн байхад гал сайхан байдаг юм. Салхи сэрчигнэж байхыг сонсооч гэхэд Ингэ:

	— Би урьтаж малдаа тэжээл тавья гэж тэжээл тавихдаа өмсдөг хормогчоо өмсөв. 

	Түүний жаварт даарсан нүүр нь дулаан гал үзээд минчийж хөл нь өвдөх ажээ. 

	— Чи их өлсөж байгаа биз? Геориг хоол иднэ үү? гэхэд,

	— Чи гадаа малын тэжээлээр оролдоод би хоол

	идэж суувал болох нь тэр дээ гэж Геориг татгалзав. 

	— Юргений хаачсаныг л мэдмээр байна гэж Ингэ уурлан, — Тэр ер нь тэнэж сурах нь ээ. Жаахан хатуухан барья даа. Ажилд маань ч туслахаа болив шүү гэхэд Геориг:

	— Өдөр ч нүд ирмэхийн зуур өнгөрөх шиг богино болжээ. Хүүхдийг тоглоомдоо улайраад жаахан тоглочиход л харанхуй болж байгаа биз гэв. 

	Гадаа нохой хуцаж нэгэн хүн гутлын цасыг арилгаж сандарсан янзаар гадаа хаалгыг угзрав. 

	— Энэ ирлээ гэж Геориг муу гутал өмсөх зуур: — Чи гэртээ үлд, би Юргентэй хамт тэжээл тавья хэмээхэд Ингэ толгой сэгсэрч

	— Люкс маань Юргений алхааг таних учир боргох ёсгүй сэн гэтэл галын өрөөний хаалга нээгдэж Бендтийн охин Труде орж ирэв. Түүний зөвхөн хамар нүдээ гаргаж боосон ноосон алчуур нь цантаж гэрэлд гялганана. 

	Труде амьсгалах завгүй яаран:

	— Дарга аа! Таныг одоохон тосгонд хүрч ир гэж байна, тэд хүлээж байгаа. 

	— Хэн хүлээж байна вэ? гэж Геориг охиныг гайхан харж, — Юу болсон юм бол гэвэл:

	— Цагдаа ирсэн, тэгээд Хоттертой уулзах гэнэ. Түүнийг эрээд олохгүй байна. Салхи л залгичихсан байх аа даа гэв. 

	— Салхи залгих гэнэ ээ? Ингэгийн царай цайж:

	— Юу гэсэн үг вэ? Цагдаа юу гэж ирсэн юм бол?

	— Өнөө өглөөний хоёр үхрийн улмаас гэж Труде тэсэж ядан, — Яагаад алагдсаныг... гэтэл Геориг түүний гарыг барьж:

	— Юу гэнэ ээ? Үхрийг алчхаж уу? Нээрээ юү? гэхэд Ингэ тэдний ярианд орж:

	— Юу болсныг яриач... гэв. 

	— Оренбургийн ойролцоо тэд зогсжээ. Үхэр ачаатай байсан гэнэ. Амьгүй мах аччихжээ тэгээд л дуусаа гэхэд,

	— Труде минь жаахан ойлгогдохоор юм яриач гэж Ингэ гуйж: — Юу болсон юм бэ? гэв. 

	Геориг дулаан гутлаа өмсөж байх зуур Ингэд:

	— Би сүүлд учрыг нь хэлье, явъя Труде гэж товчоо товчлон гарч одов. 

	Хүйтэн салхи цас бужигнуулан исгэрч Георигийн гараас хаалгыг булаан авч савлаа. Ингэ босго дээр зогсож гүн харанхуйд замхран буй сайх хоёрын хойноос ширтэнэ. Ингэ учрыг мэдэхийг хүсэн бодлого болон зогсоно. Өлсөж цангасан үхэр нь тэжээлээ хүлээж, өрдөж түлсэн гал унтрах тийшээ хандаж амттай махан шөл хөрж эхэллээ. 

	 

	 

	Захаа босгон толгойгоо битүүлсэн Юрген салхи сөрөн тэмцэнэ. Тэрээр хүзүүний ороолт ч үгүй тул их л даарах ажээ. Үдээс хойш цэлмэг хөх тэнгэрт хурц наран мандаж дээврийн цасыг дусал дуслаар урсгаж байсан тэнгэрийг орой нь ийнхүү хүйтэрнэ гэж хэн мэдэх билээ. Намайг орой ирлээ гэж ээж зэмлэх байх гэж Юрген бодно. Намайг хаана байсныг асууна. Ердөө хэлэхгүй юм шүү. Франц ахын талаар юу ч хэлэхгүй. Би түүнд хэлэхгүй гэж амласан. Харин Франц ах маань мөдхөн эргэж ирэх болов уу? хэмээн бодоход хацар дээгүүр нь нулимс урсаж бээлийгээрээ арчиж, уйлахгүй юм шүү. Франц ах минь Хоттерын өв залгамжлагч тариачин эр чинь уйлдаггүй юм гэсэн билээ гэж сэтгэв. «Цаадуул чинь намайг амраахгүй нь» гэж Франц ах минь сэтгэл зовуурьтайгаар «Чиний аав болох гэж байгаа тосгоны энэ дарга бол манай хашааг хялайн харж байгаа юм. Геориг болоод түүний хамсаатнууд миний гай гамшиг, хэрэв болгоомжтой байхгүй бол чиний ч гай болно. Юрген минь, сайн болгоомжилж гай түйтгэрээс сэргийлж яваарай. 

	Хоттерын өвийг чи хэзээд залгамжлах болно, чамаас өөр хэн ч байхгүй» гэж билээ. Тэгэхэд нь Юрген өв угсаагаа залгамжилна гэж хариулахад Хоттер түүнийг цоолчих шахам ширтэж, «Чиний тэр өв рүү чинь арваад хүн арван хуруугаа сарвайж байна. Түүний дунд чи харин өдрийн ажил эрэгч л болж үлдэх тавилантай юм шүү» гэж цаг руугаа санаашран харж: «Хагас мөчийн дараа галт тэрэг хөдлөх нь. Миний ачааг буудал руу аваад оч. Намайг ийнхүү явсныг хэнд ч хэлж болохгүй шүү» гэж билээ. 

	Юрген эд бүгдийг бодон саарьтай гараараа чихээ дарж явна. Хүйтэн салхи хүчтэй үлээнэ. Ашгүй гэртээ ирэв. Галын өрөөний цонхоор болгоомжтойхон шагайтал хоёр хүн гарч ирэв. Яаруу алхах тэр хоёрыг ойртоход Юрген, тэнүүлч ээж хоёр л биз гэж бодлоо. Өнөөдөр дахиад л хуралтай байлгүй. Ер нь би эдэнд үзэгдэхээ больё, тэгвэл надаас юугаа асууж шалгаах билээ гэж бодон нуугдах газар эрэв. Өтгөн ургасан бутанд нуугдан суутал нөгөө хоёр ойртон ирэхийг ажвал нэг нь Геориг мөн болохыг танив. 

	Харин түүний хажууд яваа эмэгтэй нь ээж нь биш байлаа. Хэн байдаг бил ээ? Анита гуай бол арай өндөр байх ёстой. Тэднийг хажуугаар нь өнгөрөхөд амьсгаа даран сууна. Тэд харалгүй өнгөрөв. Юрген бутан дороос босож бие сэгсрэхэд хүйтэн салхи түүний нуруунд цас сэвсийтэл овоолсныг мэдэж хүн ингээд хөлддөг байх даа хэмээн сэтгэв.

	Ээж маань намайг хүлээж байгаа болов уу? Гэртээ ганцаараа суугаа даа. Хэрэв ээж намайг оройтож ирлээ гэж зэмлэвэл Георигийг яваагүй бол би гэртээ ерөөсөө ирэхгүй гэж хэлье, Франц ахын тухай юу ч дурсахгүй гэж Юрген бодно. Хашааны үүднээ очвол саравчинд гэрэлтэй харагдана. Одоохон гэртээ сэмхэн ороод орондоо хэвтье. Дараа, ижий намайг хараад өвчтэй байна гэж бодоод халуун цай, халууны шил авчирч миний бие яасныг асууна гэж бодож зогссоноо Юрген даарснаа сая мэдэж ээж саравчнаас одоохон гараад ирвэл яадаг билээ гэж айна. Гэртээ бушуухан ороод хувцсаа тайлж орондоо орж шургав. 

	Юрген орондоо хөлбөрөн халуун цай, тос, хиамтай талхаа санан ээжийнхээ хөлийн чимээг чих тавин чагнахад дээд өрөөнд байдаг Грюндлих авгайнд охин дүүгийнх нь дэвхцэх хөлийн чимээ л сонстоно.

	Ингэ гэртээ орж ирвэл Юрген унтчихжээ. 

	 

	 

	Оройн бүрэнхийгээр тосгоноо хүрэлцэн ирсэн суудлын хар машин Аманда авгайг сандралд учруулав. Авгай Шүльцийн галын өрөөнд хиамны халуун шөл оочиж суулаа. Гэнэт машины гэрэл цонхноо тусч өнгөртөл Аманда авгай суудлаас босож цонх руу гүйж очив. 

	— Доктор уу? гэж цай нүдэж суусан Фрида асуув. 

	— Манай тосгоны хэн нь өвдсөнийг би мэдэхгүй юм гэж үү? гэж Аманда цонхны шилэнд хацраа наан харвал тэр машин Хоттерын үүдэнд очиж зогсов. Хэн байх бил ээ?

	— Би гэрээдээ явлаа гэж Аманда цамц алчуураа аван, бүрхэг өдөр эрт харанхуй болох нь гээд гарч одов. Хоттерын хашааны үүдэнд нөгөө машин зогсож байлаа. Хажууд нь нэгэн жаал хармаандаа гараа хийн машиныг сонирхон зогсоход Аманда түүнийг дуудан асууруун:

	— Энэ машинаас буусан хүнийг харсан уу? Доктор биш биз?

	— Гурван ногоорсон юм л орсон шүү дээ. 

	— Ногоорсон гэнэ ээ? Согтуу юм уу?

	— Үгүй ээ цагдаа нар гэхэд, Аманда цочиж, тэд чинь ирвэл нэг л юм болдог сон гэж бодон хажуугийн хашааны буланд хоргодож хүлээлээ. Улам ихсэх хүйтэн салхи цасан манангаар түүнийг булж хөл нь даарахад, яасан ч уддаг юм бэ дээ, сонин юм үзэж чадахгүй юм бол уу? гэж бодон зогссоноо, гудамж хөндлөн бөгцгөнөн гүйж машины хажуугаар гарч байшин тойрон өлөн үнэг лугаа адил шогшвол байшинд гэрэл гарч цонх нь бүгд хаалттай ажээ. 

	Аманда сууцны барилгын чулуун хана налахад хүйтэн тэсэхүйеэ болсонд:

	— Мод болтлоо хөлдөх нь гэж амандаа үглэж, тэд дулаан байранд өдий удаан суухдаа чухам юугаа хийж байдаг бил ээ? гэж үглэн малын саравч тойрон явбал нөгөө талд нь салхинаас халхлагдавч хүмүүсийг гарч явахыг харах боломжгүй ажээ. Өглөө болтол зогссон ч чадна. Цагдаа яваагүй цагт би хүлээх л болно. Энд хэн ч хүрч ирэхгүй гэж Аманда бодон сониуч сэтгэл нь тогтож ядан догдолно. Хураалттай мод руу очиж хэсэг зогссоноо салхины нөмөр барьсаар сууцны байшинд хүрэв. Нарийн ширхэгтэй цас түүний толгой дээр цугларч өвөр түрийгээр нь чихэх ажээ. Хажууханд нь нохойны бүхээг харагдах нь хоосон байлаа. Карл Шальник нохойд тохитой шинэ байр зассан тул хуучин муу бүхээг хоосон байгаа нь энэ билээ. Аманда бүхээгт шургаж орвол хүйтэн боловч хуурай ажээ. Харин эндээс бүхэл хашаа байшин, гудамжинд байгаа машиныг ч харж чадах байлаа. 

	Аманда нохойн бүхээгт төдийлөн удаан суух хэрэг ч үгүй боллоо. Хаалга чахарч хэдэн эрэгтэй хүмүүс хашаанаас гарч машин давхиж одвоос Аманда хэсэг чагнан зогсов. Байшингийн хаалга түгжих, машин хөдлөхийг сонсож бүхээгээс гарч гудамж даган гүйлээ. Нөгөөдүүл чинь захиргаанд очиж үг зөвлөх нь гэж ганцаараа ярьж явна. 

	Аманда сайх байшинд очиж хаалгыг тогшвол чив чимээгүй тул түлхүүрийн нүхэнд хошуугаа тулган:

	— Тине! Хөгшин чинь байна аа! хэмээн дуудвал удалгүй түгжээ тайлж Тине хаалга нээн:

	— Би тэднийг эргээд ирлээ гэж санав шүү гээд Амандаг оруулав. 

	— Тэд юу гэж яваа юм бэ? Ёох, гэгээн минь, би чинь айчхав гэж Аманда үглэх зуур Тинегээр нурууныхаа цасыг гөвүүлэв. 

	— Хормойд чинь зөндөө л хог новш байх юм гээд Тине, — Чи хаана суугаа вэ?

	— Нохойн бүхээгт, Тине минь. Тэр чинь нэг л ёсны манааны байр байна шүү дээ. Харин одоохон дулаацъя гэж Тинегийн гараас барьж: — Тэд юу гэж явааг чи яагаад надад хэлэхгүй байна вэ? гэвэл

	— Фридагаас л асуу гэв. 

	Фридагийн царай нь цонхийж, уйлснаас нүд нь улайн бүлцийжээ. 

	Аманда ойртож:

	— Фрида минь, тэд чамд гар хүрээ юү? Тэд чинь дураараа загнадаг улс шүү гэв. 

	— Үхрийн асуудлаар иржээ. 

	— А, үдээс хойших явдлаар уу? Алсан явдлын тухай юу? Яагаад алах хэрэгтэй болсон юм бэ? Цагдаа тэгсэн юм болов уу? хэмээхэд чангаар орлигнон хашхирсан нь:

	— Фра-фра-франц гэхээс өөр үг хэлж чадсангүй ээ. 

	Аманда ч цагдаа нар Хоттерыг эрж явсны учрыг ойлголоо. 

	— Хүн гэрчлээ юү? Аль эсвэл цагдаа нарын эсрэг тэмц ээ юү? Тэгж ч болохгүй шүү. Яагаад цаадах чинь амаа хамжаартай байлгасангүй вэ? хэмээвээс түүнийг Тине дургүйцэн тохойноос ёворч:

	— Ойлгож байж бураач, Аманда минь!

	— Үгүй ээ, та нар чинь, нэг хэлэхдээ тэд үхэр авах гэсэн гэх юу, дараа нь хэлэхдээ Францыг эрж явна гэх юм. Хэн ч ойлгохгүй шүү, үүнийг чинь гэв. 

	Аманда учрыг олтол бас л нэлээд хугацаа өнгөрлөө. Хоттер үхрийг «аргалан» зарах гэж боджээ. Тэрээр бүхий л аргыг урьдчилан хийсэн юм. Штриболд амьд үхэр ачих зөвшөөрөл, бас өвс ачих бичиг хийлгэн авчээ. Тэгээд Оренбургийн ойролцоох нэгэн тосгонд хоёр үхрээ алж өвсөн дотор хийж Берлин хүргэж, тэнд махыг хэсэглэн зарах хүмүүс хүлээж байжээ... 

	— Гэгээн минь, яасан лут их заль вэ? Тэгээд яагаад тэр ёсоороо хийсэнгүй вэ? хэмээн Аманда гайхна. Фрида ч толгой сэгсэрч ямар учир болсныг тааж үл олох билээ. Хоттер учир явдал буруу тийшээ хандсаныг Амандагаас сонсмогц зугтсан юм. 

	— Харин үлгэр шиг юм болж дээ! гэж Аманда алгаа үрж: — Чи тэгээд цагдаад бүх юмаа л тооччихов уу? гэхэд Труде гайхсан, айсан харцаар ширтэж:

	— Тэнгэр минь, Аманда гуай минь, би зөвхөн өөрийн мэдсэн, хоёр үхрийг Берлинд шилжүүлэх, бас Франц тэнд байх хэрэгтэй гэдгийг л хэлсэн гэв. 

	Тине Амандагийн нурууг зусардангуй илж:

	— Аманда минь биднийг хүнд хэлж болохгүй шүү хэмээхэд Аманда түүнийг тайвшруулж өгүүлрүүн:

	— Муу хөгшнөө тэгж бүү бод, муу хөгшин чинь ч бас шулуухан үнэн санаатай юм шүү. 

	Бидний нөхөрлөсөн зүрхийг цагаан гурилаар чимхсэн бууз л гэж мэд. Чухам түүн дотор юу байгааг хэн ч гаднаас нь мэдэхгүй хэмээвээс Тине уужирч: 

	— Чи минь ч ядарсан хүнд тусч, сайн хүн юм, бурхан чамайг ивгээг гэв. 

	— Чухам юугаар төгсдөг бол доо гэж Фрида санаа алдан, — Хэрэв Францыг эргэж ирэхгүй бол би яадаг бил ээ? Том хашаа, түүгээр дүүрэн ажил гэж бодлогошрон цухалдана.

	 

	 

	Юргений гэрт орох нь улам л цөөрөх ажээ. Хичээлээ тараад л өдөр бүр Хоттерынд очно. Өдөр бүр л Франц ах ирсэн эсэхийг асууна. 

	Мөддөө ирэхгүй биз гэж Тине түүний үсийг илнэ. 

	— Геориг тосгоныг захирч байсан цагт ах чинь ирэхгүй ээ гэхэд Юрген хөмхийгөө зууж:

	— Түүнийг тонил гэж та нар яагаад өөрт нь хэлдэггүй юм бэ? Хэрэв бүх хүмүүс хэлбэл тэр явна шүү дээ гэв. 

	— Ам нээх хүн байхгүй ээ. Бүгд түүнээс айж байна. 

	"Ээж айдаггүй юм" гэж Юрген дотроо сэтгэн 

	— Та нарт тусал гэж би ээжид хэлнэ ээ хэмээвэл Тине түүнийг өөр лүүгээ татаж:

	— Ээж чинь түүнд бүрэн ууссан. Георигийг л юу гэвэл ээж чинь түүний үгийг дагана. Чиний эцгийг ээж чинь үхсэн мэтээр тайлбарлажээ. Хүний амийг юман чинээ бодолгүй авааль нөхрөө үхсэн гэж зарлахаас ичихгүй байна. Чи түүний хажууд сайнаа хэрхэвч үзэхгүй. Харийн тэнүүлч та нарт бөөн гай зовлонг авчирчээ гэж Тине санаа алдана. 

	Чиний ээж түүнтэй гэрлэж чамайг эцгийн чинь гэрээс зайлуулахыг чи үзэх болно. Харин Хоттерын хашаа бол түүнд огт ч хамаагүй, зөвхөн чинийх л юм шүү гэв. 

	Хоттерынд энэ шөнө Юрген унтсан нь Ингэгийн сэтгэлийг их зовоолоо. Тэд нар миний нялх хүүг уруу татаж байна гэж Ингэ сэтгэнэ. 

	Маргааш сургууль дээр нь очиж хүүгээ гэртээ авчрав. Юргенийг хоолоо идээд гарах гэтэл, барьж:

	— Чамайг Хоттерынд үргэлж суулгахыг би хүсэхгүй байна. Тэнд байснаараа чи тэнэг үг л сурах юм гэхэд Юрген түүнийг хурцаар ширтэж:

	— Фрида эгчид очиж тусална гэхэд нь,

	— А, надад? гэж зөөлнөөр асуув. 

	— Танд бол хүний хүн надаас илүү хэрэгтэй биш үү? гэж цамцаараа оролдон, — Тэртээ тэргүй би түүнд илүү үзэгдэж байгаа юм гэж нэмж хэлэв. 

	— Хүү минь чи яасан тэнэг юм ярина вэ? Ганц ч үнэн үг алга хэмээвэл Юрген асууруун:

	— Миний эцгийг үхсэн гэж бичүүлсэн тань бас худлаа гэж үү? хэмээхэд Ингэгийн царай барайж зөөлнөөр:

	— Аль дөчин хоёр оноос хойш сураг чимээ огт үгүй болсон юм. Одоо эргэж ирэхгүй ээ гэхэд Юрген:

	— Эцэг маань хүрч ирсэн сэн бол Георигийн гэргий шиг мөн л орох орон олдохгүй байсан шүү дээ гэхэд Ингэ түүний хөвөнтэй хүрмээс барин сэгсчиж:

	— Чи юу ярьж байна вэ? Цаадуул чинь чамд сургасан биз. Чамайг ингэж солиоруулж байгаа ч болов уу гэж үргэлж боддог байсан юм. Одоо болох нь тэр. Үүнээс хойш чамайг зүглүүлэхгүй гэвэл:

	— Тэнд миний эмээ, миний эгч, миний голомт бий. Тэнд танай дарга арав дахин очиж малыг нь дансалж, тариаг нь жинлэж, машиныг нь түм бүртгэлээ ч гэсэн Хоттерын удмын хашааг авч чадахгүй ээ! гэв.

	— Юрген! гэж эхийгээ дуу алдахад хүү нүднийхээ нулимсыг арчиж:

	— Таныг муу болсон гэж тэд ярих юм. Тэгээгүй сэн бол та садан төрөл, эмээ, эгч... надыг ч гэсэн түших ёстой сон биш үү? Гэтэл та биднээс хөндийрсөндөө баясаж суудаг шүү дээ гэхэд:

	— Чи ямар хэрэггүй юм ярих юм бэ? гэж Ингэ хэлэх үгээ олж ядан хөвүүнийхээ толгойг энхрийлэн илж: — Чи том эр болжээ. Юмны зөв бурууг ялгаж чадах болсон болохоор өөрөө сайн бодоорой гээд Ингэ алгуурхан эргэж гарч явав. 

	Нэг өглөө шууданч өвгөн Аманда авгайнд хүрч ирэв.

	— Өнөөдөр би чамд юмтай ирсэн гээд хармаагаа ухаж: — Энэ, Берлинээс ирсэн захидал гэж өвгөн түүнийг сониучханаар ширтэн, — Чиний юу чинь Берлинд суудаг бил ээ? Тэндээс ер нь чи хэзээ ч захидал авч байгаагүй шүү дээ гэвэл: 

	— Чи надад захидлаа өгөөгүй байхад хэн бичсэнийг би яахан мэдэж чамд илтгэх билээ хэмээхэд өвгөн:

	— Буцах хаяг тавиагүй юм аа гэж захидлыг өгч хүлээж зогсов. 

	Аманда захидлыг эргүүлж тойруулснаа наранд барьж харлаа. 

	Өвгөн их л сонирхон зогссоноо:

	— Хэнээс ирснийг нь мэдэхгүй болохоор зовлонтой байгаа биз, Аманда! Би ч бас тийм болсон хүн шүү дээ гэв. 

	Аманда захидлыг өвөртөлж:

	— Иймэрхүү жигтэй захидлыг ганцаараа чимээгүйхэн шиг унших хэрэгтэй юм. Гаднын хүнийг харж байхад уншвал сэтгэл нь зовж болно гэхэд өвгөн толгойгоо дохиж. 

	— Хөгшин минь, чиний зөв. Би ч бас л тэгж бодох болсон хүн юм шүү гээд яаран гарч одов. 

	Аманда ганцаараа үлдэж захидлын дугтуйг задлав. Дотор нь дахин бөхлөн дугуйлсан цаасан дээр Фридад хаяглажээ. 

	— Тэгнэ ээ тэр! гэж Аманда үглэж гарч явахад бэлтгэв.

	 

	 

	Фрида захидлаа уншиж дуусаад цааш тавихад Аманда, Тине хоёр ам амандаа:

	— Юу гэж бичиж вэ? гэж асуув. Фрида нүүрээ алгаараа илэхэд сүүлийн өдрүүдэд гойд их турсан нь илт мэдэгдэнэ. Учраа үл олох янзтай Фрида хөгшдийг харснаа захидлыг дахин уншлаа. Хоёр хөгшин түүнд саад болохгүйг хичээн суухад Фрида арай гэж ам нээн ийн хэлрүүн:

	— Энэ болохгүй ээ... гэв. 

	— Юу вэ?

	— Худалдах!

	— Худалдах ий?

	Аманда гайхаш тасарсан маягтай гөлийн сууна. 

	— Худалдах гэнэ? гэж Тине чичирсэн хоолойгоор, — Хашаагаа юу? Чамайг анх гэрлүүлсэн, сэтгэл амар суудаг хашаагаа чи худалдах гэж үү?

	— Тэгж болохгүй ээ гэж Аманда, — Тэгэхлээр чи эндээс зайлах гэсэн үг болно. Тэгж өөрийнхөө ээжийг зүгээр хаячхаад явчхаж болохгүй шүү дээ гэв. 

	Фрида захидал руу дахин тонгойж:

	— Тэр ингэж бичжээ... гэж дуугүй болж захидлаас хэсэг зүйлийг эрснээ: — А, энд байна, мал, машин, гэрийн хэрэглэл зэрэг чадахыгаа л бүгдийг зар. Харин аль болохоор болгоомжлоорой. Шүльце чамд туслах болно. Геориг, Пульманн зэргээс сэргэмжтэй байгаарай гэж уншихад Тине охиноо айсан харцаар ширтэн асууруун;

	— Цаадхын чинь сэтгэл зовсоор л байгаа хэрэг үү? Мал ч үгүй, машин ч үгүй өндөгний хальс шиг хоосон хашаагаар чи яах бил ээ? гэхэд

	— Юу хийх гэж байгаагаа тэр өөрөө мэдэж байгаа байлгүй гэхэд Фрида захидлаа эвхэж, — Одоохондоо энд ирж болохгүй учир намайг хойноосоо ир гэж бичжээ гэхэд Тине:

	— Хойноосоо ир, гэж үү? гэж царай нь барайж ийн асууруун: — Би яах бил ээ? Би бас очих хэрэгтэй юу?

	— Таны тухай юу ч бичсэнгүй билээ. 

	— Юу ч бичсэнгүй гэнэ ээ? Гэгээн минь... гэж айж мэгдсэн Тине Амандад хандаж: — Чи учрыг нь ойлгож байна уу? хэмээхэд цаадах нь тайвшруулж

	— Байз л даа, Тине минь, бодъё, зөвлөе, учир нь олдоно биз. Амьдрал гэдэг маань үргэлж л тэгж байдаг шүү дээ гэвэл:

	— Би одоо гэртээ буцаж очиж чадахгүй шүү дээ гээд Тине гомдолтойгоор, — Тэнд нөгөө хэрүүлч суугаа, намайг жаахан ч атугай бууж өгөх болбоос тэр баярлах болно хэмээхэд Аманда толгой дохиж:

	— Би хэлдэг шүү дээ, өөрт нь сайн ажил үйлддэг чамд, Шүльце, Франц зэрэгт үргэлж хүйтэн хандаж байдаг юм тэр чинь. Гэвч бурхан өршөөж харах байлгүй дээ гэв. 

	Тине дургүйцэж:

	— Надад ямар хамаатай юм бэ? Би одоо яахыгаа ч мэдэхээ байлаа. 

	— Би ч бас адилхаан, ээж минь... гэж Фрида нулимсаа арчиж өгүүлрүүн: — Би юугаа яаж худалдах бил ээ? Мал, машин болон бүх зүйлийг ширхэгчлэн дансалсан шүү дээ гэв. 

	Тине шүдээ зууж:

	— Түүнтэй чинь ер нь нууцаар тооцоо хийчихье. Хор өгчих хэрэгтэй юм байна хэмээхэд Аманда хориглож:

	— Тэгж болохгүй, Тине минь. Өөрөө чи намагт бөгсөөрөө суух болно. 

	— Тэгээд би гүйн очиж сөхрөн мөргөж орох орон гуйх хэрэгтэй болж байна уу? гэж Тине нулимс асгаруулбаас Фрида өрөвдөн харж:

	— Боль доо, ээж минь. Би таныг авч явна. Франц учрыг ойлгох биз хэмээхэд Тине хөгшний дотор онгойх шиг болж нүд нь сэргэж:

	— Энүүхэн үед л хэцүү байгаа юм. Удалгүй бүх юм өөр болно оо гайгүй гээд Амандад, — Тийм биз дээ, Аманда минь? Танай ноёнтон ч болсон тэгж л бичдэг биз гэхэд Аманда толгой дохиж:

	— Тэрээр эргэж ирнэ. Ирэхлээрээ ч бүгдийг хуйлруулна даа, Тине минь гэхэд,

	— Тэгэхдээ эд нар түүнд чинь тийм ч амархан хуйлрагдана гэж үү дээ гэж Тине тээнэгэлзэж: — Өнөөгийн хүмүүс чинь ахмад тушаалтнаа хүндэлнэ гэдгээ мартаж шүү дээ гэв. 

	Фридагийн дотор чухам яаж мөнгөтэй болох билээ гэдэг ганц бодол эргэлдэнэ. Юмаа яаж худалдах бил ээ? 

	 

	 

	Аманда хиамнаас нь хормойлон гүйж, нэгэн үдэш хүлээн авагчийг нь Шүльце аваачив. Түүнд үнээг нь авах дур хүрэвч малыг нарийн дансалсан тул ганц галуу зарах нөхцөлгүй байв. Юргенийг Фрида дуудан дэргэдээ амттанаар шахаж:

	— Чихэр идэх дуртай юу? гэхэд Юрген амандаа нэгийг хүлхэх завсар:

	— Дуртай гэж толгой дохив. 

	— Ээж чинь чамд хармааны мөнгө өгдөг үү? хэмээхэд Юрген толгой сэгсэрч:

	— Ээж өөртөө ч хэрэглэдэггүй юм аа. Манайх морьтой болох гэж мөнгөө хадгалдаг юм гэв. 

	Фрида гар цүнхнээсээ ганцтын дэвсгэр гарган өгч том эр болжээ гэж толгойг нь илж, эр хүн чинь хармааны мөнгөтэй явдаг юм хэмээхэд Юрген баярлан авч:

	— Би үүнийг зөвхөн өөртөө хэрэглэж болох уу? Нээрээ гэж үү? гэв. 

	— Тийм ээ, чамд бүр өгч байна, миний хүү. 

	— Тэгвэл би өөрийнхөө дуртай зүйлийг худалдаж авч болно биз дээ?

	— Болно, болно. 

	— Баярлалаа гэж Юрген бүсгүйн хүзүүгээр тэвэрч мөнгийг өмднийхөө хармаанд хийвээс Фрида духыг нь илж:

	— Тэнд хийгээд хаячихна. Мөнгөний хэтэвч байхгүй юу?

	— Надад мөнгө байдаггүй болохоор ямар хэрэгтэй хэтэвч авч явах бил ээ? гэхэд,

	— Юу ч үгүй байдаг нь чиний өөрийн чинь буруу даа. Өөрөө хэлээд авахгүй юу!

	— Ээж надад лав өгөхгүй ээ. Тэр миний хэрэгцээт бүх юмыг өөрөө хоршооноос авч өгдөг юм.

	— Тэгвэл чи өөрөө мөнгөтэй болохгүй юу!

	— Яасан сайн юм бэ? Гэвч яаж олох бил ээ?

	— Хэрэв чи долоо хоног бүр нэг айлын үдийн хоолны өндөг зараад байвал... 

	— Гэрээсээ юү?

	— Яагаад болдоггүй юм бэ? Чи ажилд туслах ёстой байна. Тэгвэл ажилласны хөлс өгөхгүй бол өөрийнхөө дуртайг хөлсөндөө авдаг юм биш үү? Үүнийг хэн ч буруутгахгүй юм гэж Фрида нэгэн шургуулгыг татаж хэсэг ухсанаа жижигхэн хар өнгөтэй хэтэвч гаргаж товч нь өнгөлөгдөөд алт шиг харагддаг юм гэж гуулин товчийг нь заав. Юрген хэтэвчийг хийсэн эдийг болгоомжлон имэрч үзвэл зөөлөн гэдэг нь оготнын арьс шиг ажээ. Нэг талд шар өнгийн утсаар зүрх шагласны утас сэмэрч зүрх нь сэтэрхий харагдах болжээ. 

	— Би үүнийг авах юм уу? гэж Юргенийг асуухад Фрида:

	— Чамд бэлэглэе. Дотор нь үргэлж мөнгөтэй байлгахыг хичээгээрэй гэв. 

	"Эмэгтэй хүнийх шиг л харагдах юм. Гэвч дараа өөрийг авч болох биз. Одоохондоо энэ болно" гэж Юрген дотроо сэтгэв. 

	Юрген хүү үүнээс өмнө мөнгөтэй болохыг огтхон ч хичээдэггүй байсан бол одоо харин яаж мөнгөтэй болох бил ээ гэж бодлогоширно. 

	— Гэрээс өндөг авах боломж тун муу гэж Юрген Фрида эгчдээ хэлрүүн, — Ижий өглөө бүр өөрөө өндөгнөөсөө авахыг нь авч хашихыг нь хашдаг юм. Хэрэв би авсан өндөгнөөс нь авбал заавал мэдэгдэх болно гэв. 

	— Үүнийг чи мэдэх үү? гэж Фрида дотор нь сая л нэг чухал юм орсон шиг ийн хэлрүүн: — Чи манайд өндөг зарж өгч чадна шүү дээ. Хэн худалдаж авахыг би чамд хэлж өгнө. Тэгээд тэр олсон мөнгөнөөс чинь чамд хувь өгнө. Чадах уу, чи? гэвэл Юрген толгой дохин зөвшөөрөв. 

	Тэр өдрийнхөө үдээс хойш Юрген Хоттерын дугуйгаар хот орлоо. Фрида өндөг боож номын сав руу хийж өгч:

	— Энэ ч ядах юмгүй гүйнэ гэж түүний хэлэх, хэлэхгүй үгийг нь зааж өглөө. Хэдэн өдрийн дараа тэрээр дахиад л хот орлоо. Гурав дахь удаагийн явалтаар өглөөний хүнсний хүүдий зүүж өгч дотор нь хагас кило шар тос хийж өгөв. Олсон бүх олзноос Юргенд маш өчүүхэн хэсэг нь ноогдох ажээ. Хэдхэн мөнгө л өгнө. Оройдоо олсон мөнгөө сэтгэл хангалуун тоолоход олсон мөнгө нь олон болоод л байдаг аж. 

	Ийнхүү Юрген нэгэн шинэ ажилтай золголоо. Түүний үерхдэг сурагчид нь хамт тоглох гэхээ байлаа. Бидэнтэй тоглох зав түүнд үгүй байлгүй л гэдэг болов. Нэг өдөр Грете:

	— Чи номоо үүрээд өдөр бүр хаачдаг юм бэ? гэхэд бусад нь дооглон инээлдэж:

	— Наадахыг чинь хотын мундаг сургуульд эгч нь сургадаг юм. Ухаантай эр болно доо. 

	— Тэнд чинь юу сурдаг юм бэ? гэж Грете асуув. 

	— Та нар хүн доромжлохоо болиорой, дахиад ингэж доромжилбол... гэж Юрген цүнхтэй номоо газар хаяж гартаа нулимтал, нэг хүүхэд:

	— Толгойгоо авах ажил бүү үйлдээрэй гэхэд, хажуугаас бас нэг нь:

	— Франц ах чинь бас л дээр үед тэр сургуульд сурсан байж таарна. Тэгээд одоо түүнд илүү нь юу вэ? Гашилсан тархинаас өөр юмгүй шүү. Үнэндээ ч чи зөвхөн зугаалахаар хот ордог биш байх шүү гэхэд,

	— Тэгээд юу гэсэн юм бэ? Хэрэв чи дахиад миний ахын тухай элдэв юм чалчвал чамайг чулуун хана савчихна шүү гэж зоригтой янз үзүүлнэ. Гэвч түүний өмнө зогсох нөхөд нь юунд ч ялагдахгүй янзтай зогсвоос номоо авч явлаа. 

	Фритц гудамжны нөгөө талаас харж асууруун:

	— Юу гээд байгаа юм бэ, цаадуул чинь? гэв. 

	— А, юу ч гэсэн юмгүй ээ. Франц ахын мориор давхихаар, надтай атаархаж байгаа юм гэв. 

	Фритц:

	— Чи манайхаар түргэн орооч гэхэд. 

	— Танайд уу? гэж Юрген гайхна. 

	— Тийм гэж Фритц найрсаг янз үзүүлж: — Чи хэдийгээр нусгай хамраа миний эсрэг сөхдөг авч чамаас би салахыг хүсэхгүй байна гэв. 

	— Танайд ороод би юу хийх бил ээ?

	— Юу дуртайгаа л хий. Чамайг асарч бай гэж аав надад хэлсэн юм. Энэ талаар эгчтэй чинь ярилцсан. Тэд ярихдаа гэрт чинь чамтай нийлж чамайг зөвөөр ойлгох хүнгүй тул чамд сайн нөхөр хэрэгтэй гэх юм гэв. 

	Ийнхүү Юрген өөрийн төлөө санаа сэтгэл зовон буй нөхрийн үгэнд сэтгэл уярах бөлгөө.

	Тэд цааш явах зуур Юрген:

	— Над ч тийм амаргүй л байна шүү, Фритц минь гэхэд түүний бодлыг өөр тийш нь татахын тул Фритц ийн асууруун:

	— Чи үг хадгалж чадах уу?

	— Домбо л гэж мэд. 

	— Домбо ч гэсэн түүнийг цоолбоос доторх нь гоожин гоожсоор хоосорно шүү дээ. Харин үхсэн хүн шиг дуугүй байж чадах эсэхээ хэл л дээ гэвэл:

	— Чадна гэж Юрген хариулав. 

	Фритц сэтгэл хангалуунаар толгой дохиж:

	— За чи анхааралтай сонсож бай! Одоо хоёул зүүн хойд тайгад очъё. Тэнд би нэг хавх булсан юм. 

	— Чи бас уу?

	— Тийм ээ, өөр хэн булсан бэ? гэхэд Юрген дуугарсангүй. 

	Франц ах хавхтай гэдгийг хэнд ч хэлэхгүй гэж би амласан шүү дээ. Хавх тавихад хориотой газар юм. Ер нь амласнаа хэдий хугацаатай хадгалах ёстой юм бол? гэж бодтол Фритц түүний гараас барьж:

	— Би нэг хавх бутны хажуугаас олсон гэхэд,

	— Тэр чинь минийх гэв. 

	— Минийх гэнэ ээ?

	— Би үнэгэнд тавьсан юм гэвэл Фритц учиргүй инээж:

	— Олсон юм чинь олсон л юм. За яах вэ одоо хоёул явж хавхаа хамт булъя гэв. 

	Хоттерын гэргий Фридагийн авдар шүүгээ нь өдрөөс өдөрт хоосорч байсныг ажил хийн гэрт нь хамт байсан Юрген хүү огтхон ч анзаарсангүй ээ. Фрида эгчийнхээ зааснаар Шүлцийнд боодолтой баглаатай юм зөөж Фритцтэй хамт хавх, горхи тавьж л явлаа. Бүтэн долоо хоног өнгөртөл хот орсонгүй. Дахин цас орж Шау нуур гөлийтөл хөлдсөн тул хөвүүнийг өндөг хагалчхуузай хэмээн болгоомжилж тийнхүү хот руу илгээхээ больсон учиртай билээ. Мөн Тинегийн санаа зовж:

	— Хэт олон өндөг бүү зараач ээ. Бас албан журамд тушаах болно шүү хэмээхэд Фрида дургүйцэж:

	— Одоо чинь хэн өндөг тушаадаг юм бэ? Өвөл ямар ч тахиа өндөглөдөггүй шүү дээ. Би харин тахианыхаа байрыг галлаж дулаан байлгадаг тул зөвхөн манай тахиа л надад өндгөө өгч байгаа юм. Өдийхөндөө албан журамд өндөгний хальс ч тушаах хүн байхгүй. Харин өнөөдөр энэ жаалыг хот оруулъя байз гэх зуур хуанлийн хуудас эргүүлж галт тэрэгний хувиар дээр зурж тэмдэглэв. 

	 

	 

	Хахир өвлийн хүйтэн аажмаар намдан буурч чийглэг хөх салхи хөндийн тэртээгээс тарианы талбай дээгүүр тосгоныг нэвт сэвэлзэнэ. Хундан цагаан цасны гялгар хурц өнгө нь буурч өдрөөс өдөрт бараалан доош суух ажээ. Юргений номын савыг Фрида авч агуулах өрөөнд оров. Юрген эгчийн захиасыг биелүүлэхээр дугуйг пингээс гарган хийлээд хөдөллөө. Гудамжнаа цас хайлж шалбааг тогтсон нь Юргений хөл рүү нь шавхай үсчинэ. Түүний нуруундаа үүрсэн цүнхийн хүндийг ч хэлэх үү, дугуйн дээрээ бөхийн чийглэг салхины эсрэг хүчлэн зүтгэхийн төвөгтэйг ч хэлэх үү. 

	Хэнд ч саатаж зогсож болохгүй, хэрэв хүнд мэдэгдвэл нэг насны улиг болно гэсэн Фрида эгчийн сануулгыг бодоход Юрген тосгоноос бушуухан гарахыг хичээнэ. 

	Тосгоны шувтрах үзүүрийн бөмбөгөнд нэрвэгдсэн барилгын дэргэд Геориг зогсож нөхөртөө хэлрүүн:

	— Бүгдээрээ хөдөлцгөөвөл хаврын тарианы ажлаас өмнө бид энэ хог новшийг цэвэрлэчих юм гэж овоолоотой шороог багцаалж хүмүүс хамтран ажиллахад бэлэн байгаа гэдгийг эргэлзэхгүйгээр ярина. Тосгоны иргэд ойд мод бэлтгэсэн. Нугат хөндийн замыг засаж ажилд оруулсан. Хаврын газар хагалалтыг трактороор хийхийг хүмүүс мэдсэн. Тэд одоо энэ хогийг зайлуулж, мод суулган, зугаалгын талбай болгох ажилд хүчин туслахад цөм бэлэн байгаа гэдэгт хэн ч үл эргэлзэх бөлгөө. 

	Дугуйтай ирж буй Юрген хүүг Геориг харж, энэ тэнэг жаалтай уулзъя гэж бодлоо. Гэртээ хоёр өдөр очсонгүй. Гадуур дугуй унаж тэнэхээс биш өөрийнхөө төлөө санаа зовон суугаа муу эхээ ч бодохгүй яасан хүүхэд вэ дээ? гэж бодон Геориг замд ойртож түүнийг даллав. 

	Юрген сандарч, хэрвээ би баригдвал ч дүүрч дээ гэж бодно. Ядахдаа энэ хавиар зам салахгүй юм. Геориг түүнээс хэдхэн алхмын зайд зогсож байваас Юрген дугуйгаа нөгөө тийш нь залж бүх хүчээрээ жийлээ. Георигийн хөлд шавхай үсэрч тэрээр түргэн зайлж агшин зуур, энэ хүүхэд юунд зугтаа вэ? Хаачих нь юм бол хэмээн сэтгэмэгц хэдхэн харайн түүний хойд дугуйнаас барьж зогсоон зэрэгцэн очив.

	Юрген урагш хэчнээн зүтгэвч дийлсэнгүй. Дуу ч үгүй зогсоно. Баруун хөлөөрөө газар, зүүн хөлөөрөө дөрөөн дээр гишгэж Георигийг айж мэгдсэн харцаар харах аж. 

	— Яасан хүмүүжилгүй амьтан бэ? гээд Геориг ууртайгаар, — Чамтай хүн ярих гэж байна, зогсож бай! Одоо энэ цэгээс буцаад гэртээ заавал оч! Ээж чинь хүлээж суугаа. Өнөө орой чамайг авчирна гэж би түүнд амласан юм. Чамайг урьтаад очвоос ээж чинь баярлана гэснээ гэнэт цочмогоор: — Чи ер нь хаачих гэсэн юм бэ? гэвэл Юрген тулгамдаж хэлэх үгээ олж ядан дэмий л дугуйныхаа хонхыг оролдож зогсоно. Юун хэргээр явж буйгаа халти мөлт дурдаад Георигийг дугуйнаас гараа салгахыг сэм ажмагц дахин зугтахыг хичээн ухасхийвэл Геориг барьж авав. 

	— Тавиач ээ! гэж Юрген учиргүй чанга орилж, — Надад зав алга. Би явалгүй болохгүй. 

	— Чимээгүй, чимээгүй миний хүү. За тэгвэл номоо надад үзүүлчих гэвэл Юргений царайд сандарсан янз илт харагдахуйяа Геориг цүнхийг нь шууд авч үзэв. Сонинд боодолтой өндгийг үзэж уур нь хүрснээ Ингэгийн тухай нэгэн бодол түүнийг дуугүй болгов. 

	— Юрген! гэж Георигийн дуу нь гомдолтойёо сонстоно. 

	Юрген уруулаа хазаж шийдмэгээр урагш ширтэн зогсоно. Одоо л хүмүүсийн ярьдаг биеллээ олж байна. Франц ахын хэлсэнчлэн эр хүн шиг байх юм шүү гэж бодно.

	— Явъя! гэж Геориг цүнхийг нь мөрөндөө өлгөж дугуйг нь авлаа. 

	Юрген тээнэгэлзэн зогссоноо:

	— Явгаар уу? Хаашаа вэ?

	— Яваад ир! гэж Геориг тосгон руу эргэв. 

	Юрген эсэргүүцэж зүрхэлсэнгүй, Георигийн хажууд уруу царайлан гэлдэрнэ. Алхах тутам түүний хөл нь тогтоход бэрх болж айж сандарснаас царай нь цайжээ. Геориг сэтгэл зовон түүнийг байн байн харах авч үг эс дуугарна. Тэдний хараа мөргөлдөхөд Юрген тонгойж харцаа буруулна. Юргенд шүүхэд хүргэгдэж яваа хэрэгтэн хүн шиг санагдан гудамжинд хүмүүс цөөхөн байхад дотроо баярлаж явна. Надад өдүүлсэн хэрэг байхгүй ээ. Зөвхөн Франц ах Фрида эгч хоёрыгоо түшсэн нь даргын дургүйцлийг төрүүлж ингэж надад бурууг хүлээлгэх гэж байгаа юм. Тэгээд намайг шоронд хийх гэж яваа байлгүй гэж Юрген бодож элэг эмтрэхийн эрхэнд хоёр хацрыг нь даган гашуун нулимс урсаж эхлэв. 

	Геориг түүний хамтаар өндөг нийлүүлгийн газар очиж:

	— Өнөөдөр Хоттерынхоос өндөг өгч байгаа юм гэж Ботхер гуайн хөгшинд хэлбээс хөгшин дор нь боодлыг задалж, 

	— За яамай даа нэг нь ч болсон, бүхэл өвлийн турш ширхэг ч өндөг үзэгдээгүй юм. Тэд чинь харин их л чармайж дээ гэж хөгшин баярлах хачирхах хослуулж: — Өндөг бүрийг тусад нь боодог байна шүү бас. Тэд хүүг минь бүгдийг хагалчихна гэж бод оо юу даа? Тийм биз Юрген? Ганцыг ч хагалаагүй авчирсан байна. Дараа ирэхдээ ингэж төвөг гаргалгүй сийрсэн саванд хийж эвтэйхэн бариад ирж байгаарай гэхэд Юргений царай улайж, Геориг дуугүй л зогсоно. 

	Геориг гарын үсэг зурж мөнгийг нь авлаа. 

	Геориг тэндээс гарч Юргенд:

	— Чи одоо гэр өөдөө яв. Хэрэв очихгүй бол өөрөө сүүлд гэмших болно шүү. Хоттерынд одоо чи очих хэрэггүй, би тийшээ очлоо гэв. 

	Бүхэл асуудал ийнхүү өнгөрсөнд Юрген баярлан сэтгэл тэнүүхэн гэрийн зүг алхав. Гэтэл цаашлах тутам түүний дотор элдвийн юм бодогдох ажээ. Ер нь би хаашаа явж, хаана зогсох нь энэ даргад ямар хамаатай бил ээ? гэж Юрген бодлогоширно. Фрида эгчийн өндөг зарах эсэх нь түүнд ямар хамаатай бил ээ? Дарга маань зөвхөн өдөж л яваа нь энэ байх. Өөрт нь ямар ч хамаагүй юманд зориуд хутгалдаж явахын хэрэг нь юу бил ээ? Хэрэв Геориг, Шүльцийн уурыг хүргээгүй сэн бол өнөөдөр Шүльце дарга байсан. Тийм байсан бол хүмүүс өнөөдөр ийнхүү их ажилд нэрвэгдэлгүй Франц ах минь энд байх байсан. Штриболд гуай ч шоронд сууж байхгүй сэн. Энэ тосгонд хэн ч надаас өндөг булаахгүй байсан сан. Бас энэ дарга байгаагүй бол би ч гэртээ тогтож суух байсан шүү. Иймд бүх хэргийн буруу нь Геориг болоод түүнийг дэргэдээ авч суугаа ээж хоёрт үүрэгдэх ёстой. 

	Юргений алхаа удааширна. Ээждээ юу хэлдэг бил ээ? Өндөгний тухай юу ч эс дурсвал Геориг мэдээжийн, сүүлд хэлнэ. Тэгвээс хэрэг бүр ч буруу тийшээ хандана. Ээж минь юуны урьд л албан журмын ноогдол өндгийг тушаахыг хичээдэг, дараа нь идэхийгээ үлдээдэг. Алгуурхан алхаж санаа алдана. Георигийг ямар нэгэн аргаар зайлуулж чаддаг болоосой. Тэгвэл бүх зүйл шулуудах юм сан хэмээн Юрген сэтгэх ажээ. Юргений ирэхийг таньсан Люкс нь гаслан уяаны уртаар зүтгэн ирж сүүлээ шарвуулан эрхлэхэд Юрген хүзүүг нь илж толгойгоо ойртуулбал нохойн хүйтэн хоншоор нүүрэнд хүрнэ. Юрген нохойн уяаг тавьсанд хашаан дотуур цовхчин тоглоно. 

	Юрген эргэн тойрноо ажвал хашаан дотор чив чимээгүйд уйтгар төрөх ажээ. Дутуу хайлсан халтар цас энд тэндгүй тарлайж байшингийн дээврийн цас хайлж ус дусална. Хөвүүн үүдэндээ очиж тотгыг ажиглавал үзэсгэлэнтэйеэ сайхан уран сийлбэр байхыг сая л харж байгаа ажээ. Энэ тоо нь барилгыг барьсан он юм болов уу, тэгвэл энэ барилга маань зуун тавин жилийн настай байх нь ээ. 

	Түүний гар нь бариулд хүрч хаалга аяар нээгдэв. Шатанд ойртон очвоос чанасан байцай үнэртэхэд хөвгүүн туулай барьж Фрида эгчдээ өгснөө санав. Ээж маань байцаа ногоог ихэвчлэн л махгүй чанах шаардлагатай болдог сон. Ээждээ ч өгдөг байж уу гэж сэтгэнэ. Юрген сууцны өрөөнд орж, уруу царайлан зогсоно. Ингэ хийж байсан юмаа орхиж шийдмэг царайтай, яаралгүй босож хэдэн алхам ойртож:

	— Чи хаанаас ирэв ээ? гэхэд Юрген ээжийнхээ хүйтэн дуунаас айж:

	— Би... тосгоноос ирлээ гэв. 

	— Тэгж л таарсан биз. Хоёр өдөр чухам хаана юу хийж байсныг би мэдэхийг хүсэж байна гэвэл, Юрген «чи өөрийгөө хамгаалж бай» гэсэн Франц ахын захиас дотор нь бодогдмогц толгой өргөж:

	— Фрида эгчтэй байсан гэв. 

	— Өөр хаана байсан бэ?

	— Шүльце гуайнд. 

	— Аа, тийм үү чи! Фритцтэй нийлж зүүн хойд тайгаар тэнээ биз? хэмээн зандрахад Юрген уруулаа хазан, тэр тухай яагаад мэдчихэв ээ гэж бодно. 

	— Хариулаарай!

	— Биднийг ойгоор тэнэсэн гэж хэн хэл ээ вэ? гэж Юрген нэлээн дорой дуугарав. 

	Ингэ дуугаа намсгаж:

	— Өнөөдөр Ваш ирсэн. Тэр чамайг Фритцтэй хамт тэнэж явааг хэлсэн юм. Чи шилийн зэрлэг хулгайч болох гээ юү, Юрген? Аль эсвэл намайг заавал л уурлуулж баймаар бодогдов уу? гэхэд Юрген ижийнхээ зөөлөрснийг мэдэж саяхан түүнийг догдлуулж байсан айдас нь үгүй болж өмднийхөө хармаандаа гараа хийж хаалга түшин гэдийв. 

	Ингэ түүнийг зэвүүцэн хялайж

	— Гараа хармаанаасаа ав! Иймэрхүү өвчнийг чи найзуудаасаа сурсан бол таягдан хаях цаг чинь болсон гэж мэдээрэй гэхэд:

	— Өвчин алга аа гэв. 

	— Амаа тат! Гурван өдөр агуулахад сууж байцай цэвэрлэ! Тэр үерхлээ одоохон боль. Тосгон руу ч бүү зүглэ! гэв. 

	— Гэрт ганцаар суугаад юу хийх бил ээ? Энэ... даргыг ирснээс хойш танд надтай байх завгүй болсон шүү дээ гэж Юрген намуухнаар хэлэв. 

	Эхийгээ уйтгартайгаар ширтэж ийн асууруун: 

	— Шүльце гуайгаас түмэнтэй дор гэдгийг та үзэхгүй байна гэж үү? хэмээн гараа сарвайн гуйж, — Ээж минь та, түүнийг гэртээ битгий оруулаач. Тэр их муу хүн. Тэр бол танд, бид бүгдэд уйтгар гунигаас өөр юу ч үл авчирна гэхэд Ингэ сэтгэл зовон шаналж элдвийг эргэцүүлэн сэтгэнэ. 

	Хүү минь яасан юм бол доо? Би хүүдээ үнэхээр анхаарал халамж муутай байсан юм болов уу? Гагцхүү Георигийг юм бүхнээс чухалчилж төрсөн үрээ үл хайхарсан гэж үү? Сүүлийн үед Юргенийг нэлээд дураар нь тавьсан юм. Энэ маань муугаар нөлөөлөв үү? Тийм ээ, хөвүүнийг зөвхөн саар муу садан руу нь айлчлуулж өөрийн биеэс хөндийрүүлснээр хүүгийн хүмүүжилд бэрхтэй болжээ. 

	Учрыг ухан ойлгосон ээж одоо хүүдээ тунирхаж асуулт тулгах ажээ. 

	— Чи юунд Георигт дургүйцнэ вэ? Тэр чамд тэгж их муу байлаа гэж үү? гэвэл:

	— Хүмүүс хэлэхдээ түүнийг манай хашаа руу өнгийж суугаа гэх юм гэв. 

	— Энэ чинь ухвар мөчид тэнэг үг. Тэр манай хашааг огтхон ч сонирхоогүйг би мэдэж байна. 

	— Таныг бас сонирхоогүй гэж үү? гэсэнд Ингэгийн санаа зовж ийн хэлрүүн:

	— Тэр бол өөр хэрэг шүү дээ, Юрген. Чи одоо юмны учир олохоор том болжээ. Бид гэрлэх гэж байгаа юм. 

	— Тэр манай хашаанд шунаж байгаа гэж хүн бүр хэлэх юм. Намайг бодож миний төлөө санаа тавьж буй хүн нэг ч үгүй ээ гээд Юргений уруул чичирч: — Миний ирээдүй юу болохыг та ч сонирхдоггүй шүү дээ хэмээн хацрыг нь дагаж гомдлын нулимс урсав. Ингэ яах ч учраа үл олон гайхаж хүүгийнхээ мөр дээгүүр тэвэрч давшуурга руу аваачиж ийн асууруун:

	— Чи намайг дахин... дахин гэрлэхийг хүсэхгүй байна уу? гэвэл Юрген үл дуугарваас Ингэ үргэлжлүүлж: — Юрген, би эцэстээ тултал төдийлөн их хөгшрөөгүй байна. Чи сургуулиа мөдхөн төгсөөд өөр тийшээ ч явчхаж магадгүй... гэхэд:

	— Түүнийг энд байвал би явна. 

	— Чи зөвхөн түүний улмаас л Хоттерынд байсан уу?

	— Тийм ээ, би Георигт дараа болж байна гэж хүмүүс хэлэх юм. Түүнээс гадна танд ч надтай ярих завгүй болсон шүү дээ гэж нулимсаа арчив. 

	Эх хүү хоёр дуу шуу ч үгүй суухад гадаа борооны дуслах чимээ цагийн цохилтоос өөр юу ч үл сонстох ажээ. 

	— Би Георигтой ярихдаа одоодоо битгий үргэлж ирж бай гэж хэлье гэж Ингэ сэтгэл тавгүй боловч тайвнаар хэлэв. 

	Юрген ээжээ эгцлэн харж:

	— Та түүнтэй ер гэрлэхгүй биз? хэмээхэд Ингэгийн царай цайж дуугарсангүйд хүү нь дахин шамдангуй, — Та түүнтэй гэрлэхгүй, тийм ээ, ээж ээ? гэхэд Ингэ босож өрөөндөө хөлхөн цонхон тийш очиж шивнэх шахам ийн хэлрүүн:

	— Би мэдэхгүй байна гэв. 

	Цонхны дэргэд Ингэ удаан зогслоо. Манант өдрийн гэгээ улам улмаар бүүдийж шөнийн гүн харанхуй хөрст дэлхийг дээвэр адил бүтээж хүний ч бодлыг хүндрүүлж хүсэл санааг зовуурьт нэрвэгдүүлэв. Ингэгийн сэтгэл Георигийг ирэхэд сая л уужирлаа. Георигийг гадуур хувцсаа өлгөөд гутлаа тайлж буйг ажиж сууснаа хуурай гутал авч өгч түүний үгийг чагнана. Георигийг орж ирмэгц гэр нь тохитой дулаахан шиг ч болов. Гэвч өнөөдөр урьдынх шигээ үсийг нь илэх гэж өлмий дээрээ ч зогссонгүй, чи ирсэн нь яасан сайн бэ? ч гэсэнгүй, түүнийг тогтуунаар ширтэж дотроо би чамтайгаа хамт үргэлж байна. Юрген маань даанч юмны учир мэдэхгүй байна даа гэж сэтгэж суулаа. 

	— Чи өнөөдөр яасан уйтгартай харагдах юм бэ? гэж Геориг түүнийг тэвэрвээс Ингэ цээжинд нь нүүрээ тулгаснаа өөд болж

	— Хүү маань уур хүргээд... гэж Георигоос хөндийрч зуухны хажууд сандал тавьж: — Буруу замаар орж байгаа хүүхэд юм даа гэхэд Геориг толгой дохиж:

	— Цаадуул нь өнөөдөр хот руу өндөгтэй явуулсныг би замд тааралдаж буцаасныг ярив уу? гэхэд Ингэ гайхаж:

	— Өндөгтэй?

	— Тийм ээ, эгчдээ дамын наймаа хийж өгч байгаа гэнэ. Тэр эгч нь ч сайхан хуурч байгаа юм байна. Хэзээд түүнийг хотод бариад асуудал болно. Тэр үед Юргенийг зөвхөн Хоттерынд хуурагдан зарцлагдаж тэр талаар чамайг юу ч мэдээгүй гэж хүн итгэхгүй дээ гэхэд Ингэ гадас адил гозойн сууж, Юрген минь, миний хүү даанч яав даа, би чиний төлөө ийм бага анхаарлаа гэж үү хэмээн сэтгэнэ. 

	— Ингэж их бачимдахын хэрэг юү бил ээ гэж Геориг түүний гараас барьж: — Чи их чичирч байна гэв. 

	Ингэ түүний гарыг зайлуулан босож

	— Юрген муу хүүхэд биш ээ гэж итгэлтэйеэ өгүүлэн, — Ийм болгосон нь миний л буруу гэв. 

	— Чиний буруу гэж үү?

	— Тийм ээ, түүний явсан учир нь... гэснээ хэлэх үгээ олж ядан, — Чи намайг ойлгооч, Геориг. Өнгөрсөн урт хугацааны уйтгарт жилүүдэд эцгийн нь тухай сэтгэгдлийг түүнд олонтоо ярьж эцэгтээ хайртай хүн болгон хүмүүжүүлэхийг би хичээдэг байсан юм. Бид хэрхэн амьдарч байсан, одоо эцгийн нь ирэхэд хойшид ямаршуу жаргалан эдэлж ертөнцийн нарыг нар ёсоор нь хэдийд харахыг хүртэл би түүнд ярьдаг байсан. Гэтэл чи хүрч ирсээн... гэвэл Геориг:

	— Ингэ! Юрген надаас болж гэрээсээ явж байсан гэж чи бодож байна уу? хэмээхэд Ингэгийн дуу зөөлөрч ийн хариулруун:

	— Чамайг энд байсан цагт, Геориг минь, би Юргенийг эндээ байлгаж чадахгүй нь ээ. Юрген тийшээ гүйх л болно. Тэгээд цаадуул нь бохир үйл ажилдаа ариухан өссөн хүүг минь хутгах болно оо, гээд цонх руу очиж зогсов. 

	Цонхны цаана гүн харанхуй шөнө нэвсийж шилнээ жижиг усан дуслууд доголон нулимс адил бөнжгөнөн урсаж хоорондоо нийлж том болоод доош алгуураар урсах нь цонхны шил ч уйлсан юм шиг харагдана. Ингэ барих юмаа олж ядсан шиг цэвэрхэн цагаан хөшгийг базалж гунигтайяа өгүүлрүүн:

	— Би хүүгийнхээ хүмүүжилд маш бага зав гаргадаг байсан. Би өөрөө зол жаргалтай байснаар хүүгээ зол жаргалтай болгох болно гэж бодсон сон хэмээн Геориг руу эргэн харж үг хэлэхэд хэчнээн хүнд, хэчнээн аймшигтай байвч Ингэ хүчлэн цааш өгүүлрүүн: — Хэрвээ тэр эцсийн эцэст золгүй явдалд хүрвэл эх болсон би, зөвхөн би л ганцаараа буруутна шүү дээ гэв. 

	— Ингэ! гэхэд Ингэ гараараа Георигийн үгийг хориглож:

	— Оройтсоноо нөхөх цаг ч байна гэж Георигийн өмнө сэтгэл зовуурьтайяа зогсоно. 

	Түүний царай нь зэвхий дааж хоолой нь зангирна. 

	— Геориг! гэж Ингэ гуйсан харцаар ширтэж — Чи намайг ойлгох ёстой, туслах ч ёстой хэмээхэд Геориг:

	— Юу ч ойлгохгүй байна гэж гараа элгэндээ зөрүүлэн, — Чамд яамаар бодогдоно вэ? Хэл л дээ гэв. 

	— Чи л энэ гэрт ирэхгүй бол бүх зүйл хэвдээ орох байна гэж Ингэ арайхийж түрж гаргав. 

	Георигийн өөдөөс эгцлэн харж үл чадна. 

	— Чи нээрээ ярьж байна уу, Ингэ? хэмээн, хэзээ ч ийм үгийг сонсоно гэж бодож яваагүй залуу эр үл итгэсэн байдалтай лавшруулан асууваас Ингэ сэтгэл түгшин юу ч эс дуугарахад Геориг хүйтнээр:

	—... Чамайг над хайртай дуртай гэж миний итгэж байдаг... гэж шууд явж гутлаа өмсөв.

	Ингэ түгдрэн:

	— Тийм биш ээ, Геориг, бид үүрд салах гэсэн үг биш шүү дээ гэхэд:

	— Үүрд салах гэсэн үг биш гэнэ ээ! гэж хүйтнээр инээн: — Уйдвал явахыг шаардах, хүсвэл ирэхийг урихыг би хүлээж суух хэрэгтэй байна уу? Юуны тул ер нь чи намайг энд авч суугаа бил ээ? гэхэд,

	— Дуугүй болооч Геориг минь! гэж Ингэ хэлэв. 

	— Одоохон чи дууг минь сонсохоо болино оо, гайгүй. Аз жаргалыг хүсье! гэж Геориг үүдэнд зогсож тасалгааг эргэн тойрон харснаа Ингэ рүү, — Зол жаргалыг хүсье! гээд гарч одлоо. 

	— Геориг! гэж Ингэ сэтгэл бачимдан хашхирах шахам дуудаж давхраат хоёр нүднээ зовлонгийн нулимс мэлтэлзүүлэн задгай орхисон хаалганы зүг гөлийн зогсоно.

	 

	 

	Маргааш өглөө нь хүмүүс Хоттерын гэргий Фрида, Тине хоёр Нейрен тосгоныг орхисон тухай шивэр авир хийлдэнэ. Тэд, шөнө дундын үест хэнд ч мэдэгдэж, хэнээр ч үдүүлэлгүй явчихжээ. Аманда авгай сургууль дээр Юргенийг дуудан ирүүлж шивгэнэсэн нь:

	— Юрген минь, цаадуул чинь ашгүй нэг юм явсан болж дээ. Тэгэхлээр чамд бас баяр хүргэе. Чи одоо үлдсэн энэ хөрөнгөнд нүд тавин ширтэж, чих хаян чагнах цаг болсон. Эд бүгд чиний л юм. Хоттерын өвийг залгамжлагч гэдгийг хэзээ ч мартаж үл болно гэж хөвүүний толгойг илж сэтгэл зовсон янз үзүүлж, — Бурхан минь, чи чинь одоо гав ганцаараа, юу болдог л бол доо? гэхэд Юрген хөгшнийг гайхан ширтэж:

	— Тэд бүрмөсөн явчихсан гэж үү? Хэзээ ч эргэж ирэхгүй гэж үү дээ? гэвэл Аманда уйтгартайгаар толгой сэгсэрч:

	— Франц ах дээр чинь очсон гэв. 

	Юрген хөгшнийг алгасаж Хоттерын хашаа руу харвал байшингийн цонхнууд нь хаалттай, яндангаас нь утаа ч үл гарах ажээ. Дээвэр дээр нь хэдэн тагтаа шувуу өглөөний хөх мананд ялгарам төдий харагдана. 

	— Энд өчигдөр Геориг ирсэн, тэднийг маань хөөчихсөн юм болов уу? гэж Юрген хаалгыг ширтэн уйтгартайяа асууваас Аманда тосон авч:

	— Хэрэв ирсэн бол хөөсөн. Түүнээс уй гашуу л ирэхээс өөр юу ч ирэхгүй, Юрген минь гэв.

	Юрген хөмхий зуун бодлого болно. 

	— Манайд ирж байгаарай гэж Аманда санаа зовсон маягаар, — Эсвэл Шүльцийнд ч гэсэн очиж бай! Тэд чинь хүн шиг л улс юм шүү хэмээхэд Юрген толгой дохиж, “тэд маань салах ёс ч гүйцэтгэлгүй явчихдаг юм аа?” гэж сэтгэж зогсоно. 

	Ийнхүү гэнэт явчихсаныг үзэхэд Геориг байхын аргагүй аашилсан биз гэж бодоход Юргенд Георигийн эсрэг занал хорсол бадрав. Дуу ч үгүй, зүрх сэтгэл нь хорслоор оволзож явлаа.

	 

	 

	Эрнст Пульманн гэр дотроо хол хол алхлан хөлхөнө. Хаалганы дэргэд зогсон хуанлийн хуудсыг урж бодлого болон ширтсэнээ алгуураар базаж хаяв. Дараа нь ширээ тохойлон толгой түшиж суугаа Геориг рүү эргэж өгүүлрүүн:

	— Чи бүр нөхцөлгүй юм ярьж байна, Геориг. Чи учир мэдэхгүй тариачидтай үйл зовлонгоо эдлэн яльгүй ажлын амжилт үзээд одоо яг сайхан ажлын эхэн дээр явах гэдгийг чинь би л зөвшөөрөхгүй гэж Георигийн өмнө зогсон, — Тэгээд ер нь чиний оронд ажиллаж чадах хүн хаана байна вэ дээ? гэхэд Геориг толгойгоо дээшлүүлж унжсан үсээ гэдрэг нь илж;

	— Пеперманн л гэж би боддог юм. Тэр, асуудалд нэлээд суурьтай хандана хэмээхэд Пульманн дахиад л хөлхөж эхэлснээ:

	— Сургуульд явахыг хүссэн юм биз дээ? Тэгээд миний туслалцааг авах гэж боддог. Чамаас өөр хэнийг ч сургуульд явахад би туслах л байна. Гэвч чи энд байж ажиллах хэрэгтэй гэхэд Геориг толгой сэгсэрч хэлрүүн:

	— Би энэ талаар их бодсон юм. Бид сүүлийн үед бага зэрэг бүтээл гаргасан нь үнэн. Бид бас алдаа ч их хийсэн. Бид өнгөрсөн жил маш бага мэдлэгээр их мэрийж санаа тавьсны үндсэнд бага зэрэг амжилтад хүрсэн. Ийм маягаар бид хол явж чадахгүй нь мэдээж шүү дээ гэхэд Пульманн:

	— Хммм, үүнийг чинь би сайн бодъё доо, чи удирдах ажилтны сургуульд явна гэж байгаа. Тэгээд бүхэл бүтэн жилээр,.. Гурван сарын хугацаа болохгүй гэж үү? гэвэл Геориг:

	— Үгүй ээ гэж цөхөрсөн маягтай инээмсэглэн, — Эрнст минь энэ талаар маргаад яах вэ, би нэг жил удирдах ажилтны сургуульд явахыг хүсэж байна. Үүнээсээ би хэзээ ч буцахгүй гэж өмнөө байсан дүүрэн бичигтэй цаасыг Пульманнд өгч, — Миний өргөдлийг дэмжих үү? гэж шууд тулгахад Пульманн түүнийг авч ширээн дээр тавиад:

	— Яасан төвөгтэй юм бэ дээ гэж санаа алдан: — Хоттерын гай бидэнд тулсан үед л чи бидэнд ар шилээ харуулж байх шив дээ гэж дахин сэтгэл тавгүйгээр хойш урагш хөлхөхөд Геориг түүнийг ажиж дэргэд нь очин:

	— Гэвч зөвхөн сурахын төлөө ч биш шүү, Эрнст. Өөр юм бас байна. Үнэндээ Нейренд амьсгалахад надад хүнд байна хэмээхэд:

	— Мэдэж байна гэж Пульманн түүний мөрөн дээр гараа тавьж: — Эндээс зайлаад амарна гэж бодож байна уу? Ямар ч шарх эдгэртлээ зохих хугацаа хэрэглэдэг л юм шүү дээ. Гэвч туршаад үз л дээ хэмээн инээмсэглэж: — Энэ өргөдлийг гаргаснаар чи эндээс арилаад өгөх биш. Зөвшөөрөл ирж, хичээлийн шинэ жил эхэлтэл нэлээд их ус урсах зай байна. Магадгүй, чи дахин над дээр ирж өөрөөр шийдсэн тухайгаа хэлэх ч болж. Ер нь эцсийн эцэст зовлонг ганцаараа чи үүрэх биш, бүгдээр хамтарч үүрснээс дээр юм үгүй шүү гэж Георигийн мөрнөөс барин сэгсчиж, — Харин одоо «би өөрөөр шийдлээ» гэж ирэхийг чинь л би хүлээж сууя хэмээн Пульманн инээн хэлэв. 

	Гэвч тасалгааг хэмжих гэсэн шиг алхах түүний хол алхаа дунд гайхаш дахин төрөв. Ийм хүнтэй чухамдаа яаж эхэлж ярих хэрэгтэй вэ? гэж сэтгэнэ. Ингэ ч зөв, Геориг ч бас зөв. Эдэнд би туслах ёстой, чухам яаж туслах бил ээ? Хэргийн эзэн, хэнгэргийн дохиур ч уул нь холдсон л юм сан хэмээн сэтгэснээ Пульманн асууруун:

	— Геориг, чи юмыг үргэлж хамтаар гүйцэтгэе гэдэг сэн. Тэгэхлээр хувийн асуудлыг ч болсон хамтаар шийдвэрлэхэд чамд татгалзах явдалгүй биз дээ? Амьдралд чинь эрээнтэй бараантай олон зам байдаг юм. Харин түүнээс зөв нэгийг нь сонгох нь л чухал гэв. 

	 

	 

	Жихүүн салхи хурц шар нартай хосолж дээврийн цас, голын мөсийг хайлуулан, дэнж бут ногоорон ногоорсоор дэлхий ертөнцөд хаврын урь айлчлан ирлээ. Юрген модны тайрдас сандайлан хөхрөн цэлийх алсыг ширтвээс тэртээ дээр нүдний үзүүрт болжмор шувууд тасралтгүй жиргэх ажээ. Өдөр хэчнээн урт болсныг Юрген гайхаж бодно. Бид аль хэдийн л үдийнхээ хоолыг идсэн сэн. Гэтэл ойн цаад руу нар хэвийгээгүй байна хэмээн сэтгэх ажээ. 

	Ингэ тарианы газар нь хатаж, ажиллаж болох болсон эсэхийг үзэхээр явжээ. Геориг инээдийг нь аваад явчихсан юм шиг Ингэгийн нүүрнээ баяр баясгалан огтхон ч үл илэрнэ. Юрген модны тайрдаснаас бууж гартаа наалдсан давирхайг арилгаж бодолхийлнэ. 

	Би Шүльцийн Фритц рүү очиход болох байжээ. Ээж мэдэхгүй биз. Фритц хавхаа тавьж юм барьсан болов уу? мэдэх юм сан хэмээн бодож байснаа гарч тосгон чиглэн алхана. 

	Шүльцийн гэргий Юргенийг алга хавсран угтаж:

	— За яамай даа, Юрген минь, чамайг бид мөн их хүлээв шүү. Чи Аманда гуай руу оч гэв. 

	— Би очиж яах бил ээ? 

	— Тэр чамд өгөх юмтай. Захидал, Юрген минь. Франц ахаас л ир ээ биз гэж Юрген цааш гүйв. 

	— Гэгээн минь, чи чинь юундаа ингэж гүйнэ вэ? Багтарч үхнэ байгаа даа... гэхэд

	— Шүльцтэн... Шүльце гуайн авгай надад захидал ирсэн гэсэн гэвэл түүний төлөө хэлээ унжуулан гүй гээ юү? гэж Аманда хувцасныхаа шүүгээнээс тамхины хуучин хайрцаг гаргаж түүнээс нэгэн захидал авч:

	— Надад хаягласан учир би задалсан юм гэж задгай захидал өгөв. 

	— «Миний сайн хүү» гээд Хоттерын бичсэнийг Юрген хацраа минчийлгэн уншсан нь. "Манай хашааг сайн анхааралтай харж, цаадуул чинь яахыг нь ажаарай. Хэрэг тохиолдвол оролцох эрх чамд бий. Учир нь чи бол миний үеийг залгамжлагч шүү дээ" гэж бичжээ. Юрген уртаар амьсгаа авч нүдний нь нулимс бүрхэв. Хоттер муу хүмүүсийн дунд ганцаар үйлээ эдэлж буй хөвүүнийг өрөвдсөн маягаар бичсэн нь түүнийг ийнхүү уяруулжээ. Аманда түүний байдлыг туршиж зогсоно. 

	Юрген захидлыг эвхэж

	— Би одоохон хариу бичье гэв. 

	— Аа, тэгэлгүй яах вэ. Чи манайд ч бичсэн болно. Ээж чинь мэдэх хэрэггүй юм шүү гэж Аманда шургуулгаасаа бичгийн цаас гаргаж ирэв. 

	Юрген цаг руу харж:

	— Ээжийг ирэхэд би гэртээ байхгүй бол намайг Шүльцийнд л байгаа гэж бодно. Ээж хэлэхдээ миний Шүльцийнд очдог нь ердийн нөхөрсөг холбоо биш гэсэн гэхэд,

	— Нээрээ тэгж хэлсэн гэж үү? Гэгээн минь, юу гэдэг бил ээ? Тэгвэл одоо чи ээжийнхээ тэр муу хархүүгийн хэлэх үгийг сонсоно доо. Шүльце мэтийн алдартай хүмүүсийн нэрийг зориуд гутаах гэж байгаа юм. Тэгээд бас хөлсний ажилчин муу хар хүүг чиний эцэг болгох санаатай гэхэд Юрген:

	— Геориг одоо ирэхгүй, ээж түүнийг хөөчихсөн. 

	— Ээж чинь үү? За тэгвэл нэг юм болохгүй л болж дээ. Цаадах нь юмнаас нь хулгай хийчихсэн юм болов уу?

	— Үгүй ээ, ээж миний үгэнд орсон юм. 

	— Чиний үгэнд орно гэнэ ээ? Чиний эмээ ээжийн үгийг ганц удаа сонсоогүй хүн шүү дээ. Гэрлэх нь ч гэрлэнэ ээ. Гэрлэхгүй бол нэг л учир болсон нь зайлшгүй ээ. Цаадах нь тоохгүй болчхож байж магадгүй гэж тэр хөвүүнийг ширтэн, — Ээж чинь хоолондоо хэр байх юм бэ? Аль эсвэл хоолоо шингээхээр муу байна уу?

	— Шингээж байгаа эсэхийг нь би мэдэхгүй. Идэх нь ч бага л юм. Грюндлих авгай үргэлж л зэмлэдэг, ээжийг их л турж уруу царайтай байх юм гэж байна билээ гэв. 

	— Энэ чинь л сэжигтэй үг дээ. Юрген би нэг харах юм сан гэж Аманда түүнийг хаалга руу түлхэж: — Гүй дээ, хүү минь, захидал ирсэн гэж ээждээ битгий хэлээрэй мэдэв үү. 

	Юрген гэртээ харих зуур бодлого болно. Тэрээр Франц ахдаа юу гэж бичих бил ээ? Итгэл найдварыг Юрген хүлээсэн л хүн. Шальник, аж ахуйн эрхлэгч нар үргэлж л Хоттерын хашаанд байх юм. Пеперманных хашаанд нь буусан. Энэ хоёр айл хоёул Хоттерын байшинд сууна. Пеперманны хүүхдүүд Фрида эгчийн улаан давшуурга дээр суух юм. Тосгоны дарга л зөвшөөрсөн биз. Геориг энэ хашаанд олон дахин ирсэн. Тэрээр Хоттер ахын гурван морийг мод ачуулахаар ирсэн. Бендт ах ганц муу үнээгээрээ тарианы талбайд ажиллахаа больсон. Түүний газрыг трактороор хагалах тул өөрөө нэг л их дэгжин эр явах болжээ. Энэ зун шинэ сууц барина гэнэ. Бүтэн сайн өдөр шууд ажилдаа ороход хүмүүс бүгдээрээ түүнд тусалсан. Эд бүхнийг бичихийг хүсжээ. 

	Тийм ээ, үүнийг Юрген бичих ёстой. Франц ах ч үүнийг мэдсэн байх хэрэгтэй юм. Тэрээр бичихдээ, "Нейрен тосгонд, ер нь байдал ямар болж байгааг мэдэхийг хүснэ, мөн Юргенийг санаж байна" гэж бичжээ. 

	Берлин ч эндээс нэлээн хол юм даа. Берлин хүрэхэд хэр удаан явдаг бол?

	Хэрэв би нэгэн орой гэнэт тэдний хаалгыг нээж "Би ирлээ!" гээд орвол юу гэх бол? Эмээ минь хүзүүгээр тэвэрч, Франц ах мөрөн дээр тогшиж:

	— Чөтгөр шиг жаал юм даа. Юкий минь чи гэнэ дээ. 

	Эд нарын үнэгний нүхнийх нь амсар дээр хавх булж түүнд нь үнэг биш харин Вашийн нохой орсныг яривал Хоттер ах маань яасан их инээх бол. Вашийг тэгж л дөнгөж байдаг нь зүйтэй. Тэр чинь бас л Георигийн талын хүн. 

	— Би тосгон руу түргэн очоод ирье гэж Юргенийг гуйваас ээж нь эелдгээр толгой дохиж:

	— Тэг, тэг яв л даа. Харин тэнэг ажил бүү үйлдээрэй. Сургуулийнхаа найзууд руу оч гэв. 

	Юрген хариу дуугарсан ч үгүй. Фрида эгч намайг хаяж явсан гэж тэд шоолдог юм чинь юунд би тэдэн рүү очих бил ээ? Тэд надаас: "Чи одоо Берлинд очих уу? Ийм тогтворгүй хүнд ихэвчлэн амжилт ер олддоггүй юм" гэж хүртэл хэлдэг гэж сэтгэв. 

	 

	 

	Хоттерын хашаанд бүх зүйл хуучнаараа байв. Харин байшинд нь Пеперманнын, Шальникийн хүүхдүүд шуугилдана. Цэцэрлэгийн хашаанд нь угаасан юм өлгөж Шальникийн орны хэрэглэл салхинд дэрвэх ажээ. Юрген хашааны дээгүүр өнгийж харваас малын саравчны хаалга нээлттэй ажээ. Малд тэжээл тавьсан үе байлаа. Оройн наран жаргаж улбар ягаан туяа нь цонхны шилнээ тольдох ажээ. Саравчны үүдэнд шинэхэн ногоон өвс ачсан машин зогсоно. Юрген цааш лавлан саравч доторхыг ажваас үнээнүүд нь өвс идэж байв. Тэнд өөрчлөгдсөн зүйл үгүй ажээ. Харин эгнэсэн үхрийн эхэнд нь нэгэн бага насны дарлагар толгойтой бух байх нь Хоттерын үеийн бух биш ажээ. Юрген түүнийг илж үзэв. Үсэндээ хүний гар хүрмэгц цаадах нь эргэн дугариг хүрэн нүдээ эргэлдүүлэн ширтэнэ. 

	— Чамд таалагдаж байна уу? гэж нэгэн хүн хэлмэгц Юрген цочиж эргэн харвал Геориг инээмсэглэн хөвүүнтэй нөхөрсгөөр гар барьж, — Хэнтэй уулзах гээ вэ? гэв. 

	— Хэнтэй ч уулзах гээгүй ээ. Би зөвхөн энэ хашааг тордож хамгаалах гэсэн юм. 

	— Зүйтэй, сайн байна, Юрген! гэх Георигийн нөхөрсөг байдал Юргений уурыг хүргэв. 

	— Би бол энэ хашааны ирээдүйн эзэн нь юм. 

	— Тэгэлгүй яах вэ, чи ирээдүйд хамт эзэмших болно. Энэ хашааг эзэнгүй орхиж сүйтгэхгүй шүү дээ. Чи манай адууны саравчинд орж үзсэн үү? гэж Геориг түүнийг дагуулж явлаа. 

	Саравчны дотор хүрэгч гүүний дэргэд мариалан бамбайсан хөөрхөн зээрд унага байлаа. Геориг сайх унагыг зааж:

	— Үүнийг бид сайхан торниулна, ноднин жилийнхийг бас адил гэхэд. 

	— Дөрвөн морьтой болох гэж үү? гэж Юрген эгцлэн харж: — Хэрэггүй, ийм олон морьдоор яах юм бэ? Дэмий л өвсний гарз шүү дээ гэхэд

	— Тэд хэрэггүй биш ээ. Бид үйлдвэрээ хөгжүүлнэ. Уленвинкел шиг бас эзэнгүй атар газар манайд их бий шүү дээ хэмээхэд Юрген түүнийг гайхан ширтэж асууруун:

	— Тэгээд хэн тэр газар дээр чинь ажиллах бил ээ? Хэн газар хагалж үр цацах юм бэ?

	— Бид бүгдээрээ гэж Геориг инээмсэглэн: — Хэнээр хагалуулдаг бил ээ? гэж санаа зоволтгүй. Бүгдээр хамтарч ажиллахыг харж хамтын хөдөлмөрт чиний дур сонирхол аяндаа татагдаж чиний баяр баясгалан буй болох болно хэмээвэл:

	— Үгүй ээ, би зөвшөөрөхгүй! гэж Юрген хашхирч, — Би хүсэхгүй байна... гэхэд

	— Бид хүсэж байна Юрген, бид! гэж Геориг түүний гараас барьж саравчнаас гарах зуур: — Чи ганцаараа ч биш шүү гэв. 

	 

	 

	Хаврын урин орж хүнд хүчир газар тариалангийн ажил айлчлахуйяа тариачид тарианы талбарт гарч өглөөний ургах нарнаас, оройн харанхуй болтол хүмүүсийн хүүе хаая, ташуурын чимээ үл тасрах бөлгөө.

	Өөрийн газаргүй хүмүүс Уленвинкел дээр буюу Хоттерын орхисон газар дээр ажиллана. Эрт үед «Хоттерын газар» гэж нэрлэж байсан газрыг хүмүүс одоо «манай газар» гэж нэрлэн ажил хөдөлмөрөө өргөж байгаа нь үнэхээр сайхаан. Хүн бүхэнд баяр баясгаланг авчирдаг хаврын урь энэ удаа Анита бүсгүйд хишгээ хүртээсэнгүй ээ. Тэрээр өөрийнхөө жижигхэн цэцэрлэгт наранд ээн бодлогошрон сууна. Аж амьдрал маань хойшид энэ л хэвээрээ байх болов уу? Түүний нуруу нь хөшиж хумс нь эмтэрч, гар нь тэр чигээрээ саарьтжээ. Газар хагалж үр суулгасан. Одоо юу хийдэг бол доо? гэж Анита санаа алдана. Ингэ хэлэхдээ тарианы үр суулгах, хогийн ургамлыг нь цэвэрлэж, усална. Дараагаар нь хадлангийн ажил эхэлнэ. Түүний дараагаар тариа хураалт тэгээд л өвөлдөө дахиад залгана. Өвөл бид ойд очиж мод бэлтгэнэ. Хаврын эх ортол зам засна. Тэгээд л жил өнгөрч байгаа юм гэсэн билээ. 

	Анита гараа харж:

	— Би одоо ажил ер хийхгүй. Он жил дараалан өнгөрөөд л байх юм гэж сэтгэж сууна. Хийх ажил дахиад л шинээр эхлэх юм. Тэгээд би бас амьдрахын тулд ажиллах хэрэгтэй. Дамын худалдаа замд явахаа ч больж, би ч түүгээр амьдрахыг хүсэхгүй байна. Би худал хуурмагаар биш харин ариун шударга замаар талхаа олж идэхийг хүсэх боллоо. Гэхдээ энэ Нейрен тосгонд сууж төмс суулгаж, манжин хурааж, хамуурын шүдийг тавьж байх хэрэгтэй юу? Би ер нь нарийн бичгийн даргын ажил хийж чадахгүй болов уу? Энэ тосгонд намайг хэн барьж байгаа бил ээ? Энэ байшин уу? Энэ байшин бол манай нөхрийн байшин. Тэр маань одоо нарт ертөнцөөс үүрд салж явсан хэмээн саруул цонхтой цэвэрхэн байшинг ширтэнэ. Яавал дээр бол? Ер нь хөдөлмөрийн товчоонд мэдэгдье. Нейренд хоёр дахь удаагийн зол жаргалыг олохгүй нь мэдээж тул энэ тосгоныг орхиё. Энд ямар ч зол жаргал алга. Геориг бас явах гэж байна. Түүнд бас л таалагдаагүй биз хэмээн сэтгэж, барьж асан цэцгээ газар шидэж босов. 

	Газар уйтгартай хэвтэх ганган цэцгийг үл хайхран цэцэрлэгийн зөрөг замаар гэр өөдөө яаран алхав. Ямар нэгэн ажил хүсэн одоохон бичихийг бодно. Түүнд тосгоноос гарч өөрийн гэрийн хажуугаар өнгөрч бөглүү тосгоноос холдон зугаатай хөгжөөнтэй газар очиж шинэ амьдрал эхэлж байгаа юм шиг санагдав. 

	 

	 

	Амандад дахин нэг захидал иржээ. Уул захидлыг зөвхөн өөртөө хадгалж байж чадсангүй, цэцэрлэгээ цэвэрлэж буй эмэгтэйчүүдэд Берлинд сайн сайхан байгааг ярих ажээ. 

	— Тэнд чинь товхойсон зузаан ултай савхин гутал, бурам, шоколад өөр юу юу ч гэнэ вэ их л юм байдаг гэнэ. Тэр ч байтугай бас ногоон кофе хүртэл элбэг гэнэ гэж айл айлын хашааг өнгийж, — Та нар чинь улаан лууван цэвэрлэж сууна уу? Энд л ядуу хүмүүс улаан лууван идэх юм даа. Баруун талд бол Америкаас ирсэн лаазтай мах идэж суудаг гэнэ шүү дээ. Тэнд ч салахын аргагүй сайхан амьдралтай юм байх аа гэтэл, гэнэт цэцэрлэгээс нэгэн хүн:

	— Чи тэгээд баруун руу орох гэж байна уу? хэмээхэд Аманда хашаан дээгүүр өнгийхөө больж:

	— Би эндээс явж болохгүй байна. Энд харж хандаж байх юм их байна. Ер нь тэгээд удалгүй байдал өөрчлөгдөх болохоор яваад ч ажлын дараа сан юм гэхэд

	— Байдал яаж өөрчлөгдөнө гэж? гэвэл:

	— Яах вэ дээ, эрт урьдынх шигээ л болохгүй юу даа гэв. 

	— Аа тийм үү, их л сонин үг байна. Хэн хэлж байгаа юм бэ?

	— Хоттер, бас эндхийн эзэн агсан манай ноёнтон удахгүй байдал өөрчлөгдөж хуучин ёс дахин ирнэ гэж бичсэн. 

	— Та нарт л таарах үг байна. Бид дахин дарлуулахыг хүсэхгүй ээ. Бид өөрийнхөө орон нутгийг өөрсдөө эзэмшинэ. Ойлгож байна уу, чи? хэмээвэл Аманда:

	— Тэгж ярихгүй ээ, манай ноёнтон газраа дахиад л авах болно гэв. 

	Хашааны цаанаас нэгэн эмэгтэй ойртон ирж:

	— Аманда минь, чамд би нэг юм хэлье. Чи эндээс одоохон тонилохгүй бол чамд алга нааж шороо цацна шүү хэмээвэл Аманда амандаа үглэсээр тэндээс гүйж одов. 

	Шүльцегийнхэн түүнийг элэгсэг дотноор угтлаа. 

	— Аманда гуай минь биднийг хараацай шиг эргэж байна шүү. Та ч ёстой үнэнч нөхөр юм аа хэмээвэл Аманда хариу өгүүлрүүн:

	— Тэгэлгүй яах вэ, бид зүү орох зайгүй нөхөрлөх ёстой гэж модон хайрцаг дээр лагхийтэл сууж:

	— Танай тахианууд өндөглөж байна уу? хэмээхэд Шүльцийн гэргий:

	— Өндөглөж л байна. Гэвч бас л дутагдалтай байх юм. 

	— Үгүй ээ, танай тахианууд нэг нь өдөрт хоёр өндөг гаргаад байна гэдэг үнэн үү?

	— Яалаа гэж дээ, Аманда гуай минь! Манайх тавин тахиатай айл шүү. Гэтэл өдөрт дөчүү мөчүү тавин гуравхан өндөг авах юм. Энэ чинь тэгээд хаанаа ч хүрэхгүй юм хэмээвэл Аманда алга хавсарч:

	— Тэгвэл миний энд ирсэн маань сайн болжээ. Би эхлээд Мюллерийнхээс асуух гэсэн юм. Гэтэл тэд зангаа хувиргасан байна аа гэв. 

	— Тэгж л байг, Аманда минь. Би дотроо л хадгалчихвал болно, тэднийг гэвэл Аманда:

	— За байз би юу гэх гэл ээ? Аа тийм, чи надад хэдэн өндөг өгнө биз дээ, аа? гэвэл Шүльцийн гэргий татгалзсан маягаар:

	— Та хоол идээч! Манайх өнөөдөр өндөгтэй хоол хийсэн гэвэл Аманда:

	— Би өөрөө идэх гэсэн юм биш ээ. Тине надад өндөг, тос олдвол явуулаач гэж бичсэн юм. Цаадуул чинь муу хөгшнийг маань хоолны илүү сав гэж хавчдаг юм биз. Тэгээд хэдэн өндөг олдвол зарсан ч болно, идсэн ч болох юм гэв. 

	— Үгүй ээ, баруун талд чинь юм бүхэн элбэг дэлбэг гэдэг сэн биш бил үү?

	— Байх нь ч байдаг л гэнэ. Гэвч их үнэтэй болохоор тэр авах мөнгийг Тине бид хоёр чинь хаанаас олох бил ээ? гэв. 

	Галын өрөөнд хэсэг зуур чимээгүй болсноо Аманда:

	— Жижигхэн цаасан хайрцаг авчирсан, боочих юм танайхаас олдох биз. Тине минь тийм хэцүү амьдралд ордог нь яасан их зовлон бэ дээ гэж үглэнэ. Нэг мөчийн дараа Аманда өндгөө боох ажилд орж:

	— Ерэн найм, ерэн ес, зуу гэж дотроо тоолж нэг л илүүдчих шиг боллоо. Энэ хүүхэн андуурав уу, би буруу тоолов уу? гэж сэтгэв. 

	Тэрээр цагаа харвал хагас цагийн дараа шуудан хаах байсанд тэвдэж хайрцгийг таглаж хөх даавуугаар боож шидлээ. Тэрээр, хортой харандаагаар бичээд юу ч үзэгдэхгүй юм. Улаан даавуунд л боодог байж гэж харандааны балыг үмхэж норгоод бичвээс бүдэг бүдүүн бичиг даавуун дээр товойх ажээ. 

	— Раймерын Тинед гэж хөх будаг түрхсэн уруулаар уншиж, бэлэвсэн гэдгийг нь бичсэн бол арай тусгүй байх болов уу гэж сэтгэн цаг руугаа харвал цагийн зүү зогсоо жолоогүй урагш гүйх бөлгөө. 

	— Шуудан одоохон хаах нь гэж амандаа үглэж «Берлин» гэдэг үгийн доогуур бүдүүн хөх зураас татав. Тэрээр хайрцагтай өндгөө хуучин хормогчиндоо боож эргэн тойрноо болгоомжлон ажвал хэдэн хүүхэд тоглож байснаас өөр юу ч байсангүйд яаран гүйснээс амьсгал давчдан барьсан зүйлээ нэг гараас нөгөөд шилжүүлнэ. Вашийн хажуугаар өнгөртөл хаалга нээгдэж нэгэн хүн гарваас Аманда хашааны буланд нуугдан өндгөө болгоомжлон барьж хашааны завсраар шагайна. 

	— Тэгнэ ээ тэр! гэж Аманда модны ёроолд шигдсэн нь Геориг, Пульманн, Ваш нар гарч ирсэн байжээ. 

	Эрчүүдийн ярих дууг ойртох тутам хашааны завсраар чихсээр боодолтой өндгөө нууцгайхан тавьж ухарсаар нэг мэдэхэд хүний цэцэрлэгт орчихсон байв. Тэд нар миний өндөг гэдгийг мэдэж болохгүй шүү. Баруун Берлинд өндөг явуулна гэдэг хориотой зүйл. Эцсийн эцэст би өөрөө Нейренээс хөөгдөж орох газраа олохгүй мэлийн зогсох болно. Хоттер намайг лав оруулахгүй. Манай ноёнтныг иртэл бас зай байна. Тэгээд ч ирлээ гэхэд намайг хэрэглэх эсэхийг би мэдэхгүй шүү дээ гэж бодон Аманда хашааны ёроол даган бөгтийн гүйж эсрэг талын нүхээр гарч өндгөө сэм харвал Геориг түүнийг нь авч тал бүрээс эргүүлж тойруулж ажиглана. 

	Буцах хаягийг тавиагүй болохоор чи удаан ажиллах болно оо, харин хайран сайхан өндөг минь гэж Аманда дотроо харамсана. 

	 

	 

	Маргааш орой нь Шүльцийн гэргий Амандагийнд ирэв. Түүний сэтгэл хөдөлсөн нь илт харагдана. Аманда элэгдэж хуучирсан давшуурга дээр шигдэн сууж:

	— Чиний айлчилж байдаг... хэмээвэл Шүльцийн гэргий түүн рүү давшилж: — Ирэлгүй л болохгүй боллоо шүү дээ. Хүний чанаргүй чи үзэгдэхгүй байснаа, одоо чи гайхаж сууна уу?

	— Бурхан минь чи юу ярьж байгаа билээ гэж Аманда алга хавсарч:

	— Хүний сайхан санаа эцэстээ үргэлж гутамшгийг авчрах юм. Би одоо ер нь яадаг бил ээ? 

	— Ядахдаа чи өөрийнхийгөө биш гэж хэлсэн сэн бол... 

	— Би тэгж хэлээгүй шүү дээ. Түүн дээр чинь буцах хаяг байгаагүй юм. Энэ талаар би эртнээс бодож буцах хаяг тавихгүй бол чухам хэн явуулсан нь нууц байхыг мэдсэн юм хэмээхэд Шүльцийн гэргий тээнэгэлзэж ийн асууруун:

	— Тэгээд тэд нар яаж мэдсэн юм бэ?

	— Яах вэ дээ, боох юм олдохгүй болохоор нь инжинд ирсэн дэрнийхээ уутанд хийчихсэн юм. Түүн дээр миний багын минь нэр байжээ. Тэгж тэр нэр намайг барьж өгнө гэж хэн санах бил ээ дээ. Цаадуул чинь айлын гадаа угаасан юм өлгөөтэй байвал юун юм байна гэж л шагайх улс шүү дээ гэхэд Шүльцийн гэргий:

	— Уул нь ч чи юмны арга залийг ч олдог сон доо гэж санаа алдав. 

	— Ядахдаа чи өндөг хаанаас авснаа хэлээгүй сэн бол гэхэд

	— Би чинь хэлэлгүй болохгүй байлаа шүү. Тэд намайг хулгайлсан гэж бодно. 

	Хэдхэн хоногийн өмнө Хоттерын хашаагаар явахыг Геориг намайг хориглосон юм. Энд хүн бүрд шинжлээд байх явдалгүй гэх юм гэж Аманда сэтгэл зовуурьтайяа санаа алдаж:

	— Чухамдаа хашааг харж хандаж байгаа хүн шиншиж байдаг болдог нь хэцүү хэрэг шүү. Ер нь тэгээд Францад би бичнэ ээ. Тэр өндөгний улмаас бусад хүмүүс учир мэдэхгүй тэнэглэнэ. Энэ бол биднийг амьтны өмнө нүдний булай болгож муучлах гэсэн тосгоны даргын хар муу санаа юм. Бид хоёрыг Баруун Берлинд өндөг хулгайгаар явуулах гэсэн гэж хүн бүхэн бодож байгаа гэж санаа алдана. 

	Тэр хоёр хэсэг зуур бодлогошрон дуугүй сууснаа, Шүльцийн гэргий хуучин давшуурга дээр чахрахаас нь болгоомжлон хөдлөлгүй цомцойн сууна. Аманда нэгэн жижиг сандал дээр сууж эрихийгээ эргүүлнэ, Шүльцийн гэргий толгойгоо өөдлүүлж:

	— Пеперманнын гэргий биднийг Берлинд өндөг явуулж тэнд тахиа үржүүлэх гэсэн гэж байна билээ.

	— Гэгээн минь, юу гэсэн үг вэ? Яасан үндэсгүй юм ярьдаг юм бэ? Чи тэгээд хариу юм хэлэв үү?

	— Хэлсээн, худал үгээр хүмүүст буруу ойлголт бүү өгөөрэй гэсэн. 

	 

	 

	Бүгчим халуун өдөр үзэсгэлэнт төгөлдөр голт борын мөчир дээр хөөрхөн хөх бух шувуухай цицидэ цицидэ гэж донгодно. Карл Мюллер тарианы талбайгаас ирэв. Нар баруунаа тонгойж оройн тэнгэрийн хаяа нь улайран харагдана. 

	Маргааш сайхан өдөр болох нь хэмээн Геориг сэтгэн нээлттэй цонхны дэргэд зогсож, цицидэ цицидэ цицидэ гэж зогсоо зайгүй донгодох жижигхэн хөх бухыг өхөөрдөн харах ажээ. Ганц долоо хоног үлдэж байна гэж сэтгэнэ. Тэгээд би Нейрен тосгоныг бүтэн жилээр орхиж магадгүй, бүрмөсөн ч байж болох юм даа. Юундаа ч эргэж ирэх бил ээ дээ. Ингэ намайг дуудаагүй. 

	Тосгоноос явах өдөр ойртох тутам Ингэг улам их мөрөөднө. Ингэ түүнийг дуудах юм уу? Аль эсвэл түүнд хүрч ирж болохгүйгээр зүйлийг Геориг хийсэн гэж үү? Үгүй дээ, Ингэ түүний аясыг дагасан юм. Гэвч Геориг хүүдээ өгөх эхийн хайрыг эр нөхөртөө өгөх энхрий янагийн хайраас дутууд үнэлэхийг шаардсан гэж үү? Ингэд ч хүнд байсан болохыг Геориг мэдсэн юм. Геориг улам ч хүндрүүлсэн юм. Ингэ одоо ч гэсэн шаналсаар болов уу? Ингэгийн хамт хөндийд газар хагалж байсныг бодно. Одоо ганц тойрчихъё гэсээр харанхуй болгож гэртээ арай хийж харьдаг сан. Одоо ч гэсэн Нугат хөндийд орой болж тэр минь гав ганцаараа л суугаа даа гэж сэтгэнэ. Ингэ түүнийг боддог болов уу?

	Тийм ээ, тэр миний тухай үргэлж бодож суугаа гэж баттай итгэнэ. Тэрээр цонх хааж цаглашгүй их тэвчээрээр хүлцэн тэвчиж элдвийг эргэцүүлэн бодсоноо нэгэн зүйлд эрс шийдэж яарах ажээ. Удалгүй жижиг тосгон түүний хойно үлдэж тарианы талбайг хөндлөн зүснэ. Сэрүүн салхи түүний өмнөөс газрын үнэрээр сэвэлзэж өнгө бүрийн цэцэг, хагалсан газрын захаар жигдэрч харагдана. Түүнтэй Ёоханн Бендт дайралдаж:

	— Чи бидний юу бүтээснийг үзэх гээ юу? Аль эсвэл... гэснээ ташуураа гэдрэг зааж: — Ингэ рүү очих нь уу? гэв.

	— Ингэ ажил дээрээ байгаа болов уу!

	— Чи түүний толгойны эргээг гаргаж үзээрэй. Чиний үгэнд орох биз. 

	— Яагаа вэ?

	— Юу яагаа вэ? гэж яасан тэнэг юм асуудаг юм бэ? Ер нь тэгээд хэн нэг маань үхчхээд цаадах чинь дэмийрч гөлийчхөөгүй л байх. Хоттерын зөнөг далд орсонд баярлах уу гэхээс биш гомдох хүн ер байхгүй. Хэрэв хүмүүс муу хэлэх дуртай бол хэлж л байг. Хэрэв та нар хоорондоо хэрэлдсэн бол одоо эвлэрэх цаг болсон гэдгийг л би хэлэх гэсэн юм гэж ташуурын сур тасхийж морин тэрэг ухасхийхэд Геориг хойноос нь харж зогсов. 

	Гэнэт түүний дотор "хашир өвгөн юм даа" гэдэг бодол орж сэтгэл зөөлрөхүйеэ тэртээх тарианы талбайг ширтвээс хоёр үнээ тарианы захад өвс идэж Ингэ хажууханд нь тонгойж тарианы үр шалгаж байв. Геориг чимээгүйхэн ойртож:

	— Ингэ? гэвээс бүсгүй цочиж давхийн босож царай нь цайх ажээ. 

	Тэвдсэнээ нуух гэж хэчнээн оролдовч хөрслөг бор гар нь ямар нэгэн юм барих гэсэн шиг алгаа тэнийлгэж тунгалаг цэнхэр нүдээрээ харах газрыг олж ядан уруул нь өмөлзөж шүдээ зуух нь үнэхээр өрөвдөлтэйеэ. 

	Геориг гараа сарвайж:

	— Битгий уйлаач Ингэ гэвэл. Ингэ түүнээс барьж ширүүн цамцанд нь нүүрээ тулган уйлав. 

	Геориг үсийг нь энхрийлэлтэйеэ таалж:

	— Ингэж болохгүй гэж амандаа, Ингэ минь ерөөсөө ингэж болохгүй. Бид бие биесгүйгээр зол жаргалыг хэзээ ч үзэхгүй хэмээвэл Ингэ толгой дохиж чив чимээгүй зогсоно. Ийнхүү орчин тойронд чив чимээгүй нам тайван болов. 

	 

	 

	Хөвд ногоо жигдэрч үзэсгэлэн гуа цэцгүүд дэлбээгээ дэлгэсэн хавар цагийн ногоон ойн дунд хөхөө шувуу донгодох нь сэтгэлд таатай ажгуу. Шүльцийн Фритц, Юрген хоёр үнэгний нүхэн дээр сууж хөлөөрөө дошны элсийг сэндийлнэ. 

	— Зальт муу улаан сүүлт энд байхгүй гэж би мөрийцье гэж Фритц нарсны мөчрөөр хажуугаараа нисэх шувууг шидэж: 

	— Тэр зальт одоо нэг нүх ухсан. Түүнийг л мэдэх юм сан гэв. Хавх тавиад ч ашиггүй юм гэж Юрген бодлого болно. Туулайн бөжин нялх байгаа. Одоо бид томуудыг нь агначихвал бөжингүүд нь харангалж үхээд туулайн үс ч үгүй болж өвөл агнах юмгүй болно хэмээн сэтгэн босож модны мөчир хугалснаа уран чухал ухаан сийлсэн дүр үзүүлж:

	— Хэрээ өдийд өндөглөсөн байх ёстой. Хэрээний өндөг эрье хэмээвэл Фритц итгэлгүйгээр толгойгоо ганхуулж:

	— Хэрээ чинь их өндөр газар үүрээ засдаг болохоор осолтой. Авирч болох болно. Тэгэхдээ хүн өндөр газар авирчхаад хөл алдваас далавчгүйн харгаагаар үхэж болзошгүй гэв. 

	— Тэгвэл өөр юу хийж болохыг чамд хэлж өгье гэж Юрген гартаа барьсан мөчрөө дээш шидэж: — Хулгана агная гэв. 

	Фритц:

	— Хөндийн тэртээх шугуйд зэрлэг гахай байдаг юм, ёстой нэг агнаж баймаар ан даа. Нэгийг л нухахад бүх л тосгоныг ч хангана гэсэн үг. 

	— Чи үзсэн үү?

	— Жинхэнэ зэрлэг гахай бол хүнд ердөө үзэгдэхгүй, зөвхөн шөнийн цагт хэвтрээсээ гардаг юм. Өнгөрсөн шөнө тэр золигууд чинь манай төмсний газрыг сүйтгэчихсэн байна билээ. Яаж тэд газар доорх төмсийг олж идчихдэгийг л би гайхаж барахгүй юм. 

	— За тэгвэл байна шүү гэж Юрген чангаар, — Танай төмсний газрын хажууд хавх тавьчихъя хэмээвээс:

	— Тэнэг минь! гэж ихэмсэг дүрээр: — Зэрлэг гахай чиний хавханд орчхоод чамайг хүлээж байна гэж бодно оо, чи? Тэр хавхыг чинь юман чинээ бодохгүй сэгсэрчхээд явчихна. Тэгэхлээр энэ талаар бүү горьд. Чамайг бүхлээр чинь залгичхаж ч чадна гэв.

	— Тэгвэл урхи тавьчихъя. Хоолойгоор нь ороод чангарахад хазаж ч чадахгүй. 

	— Урхи гэнэ ээ! гэж Фритц шүлсээ хаяж: — Чи ч мөн таарчихсан эр юм даа. 

	— Яагаад?

	— Яах вэ дээ гахайг урхидаж барьж болдоггүй юм. Харин зөвхөн буудах л хэрэгтэй. 

	— Буудаж алах гэж үү?

	— Тийм ээ. Зөвхөн буу л хэрэгтэй. Түүнийг шагайж бутны ард нуугдаж байгаад хүрээд ирэхээр нь тас буулгаад л тавьчихвал бөөн мах түсхийтэл унах болно хэмээвээс Юргений сэтгэл хөдөлж:

	— Чи буудаж чадах уу?

	— Муухан, гэхдээ зэрлэг гахайндаа зөв биз гэв. 

	Юрген мөчир хугалах зуур:

	— Буу эзэмших хориотой хэвээрээ юу?

	— Яалаа гэж дээ. Оросуудыг байхад л тэгж байсан юм гэв. 

	Юрген бут сандайлан хуруунаасаа цус гарсныг харж сууна. Амлалт ер нь хэдий хугацаатай байх бол? Шалан дор буу бийг хэлчихвэл Франц ахыгаа хорлочих болов уу? гэж сэтгэх ажээ. 

	— Чамд би чухал юм хэлбээс чи үхтлээ хүнд хэлэхгүй байж чадах уу?

	— Юу вэ?

	— Чухал юм, чи хэнд ч хэлж болохгүй шүү гэвэл Фритц маш их сониучаар:

	— Хэл л дээ, би хэнд ч хэлэхгүй. 

	— Лав уу? гэвэл Фритц шавхай болсон гараа өгч тангаргийн ёс гүйцэтгэвээс Юрген нам дуугаар:

	— Би нэг буу мэднэ гэв. 

	— Чи... нэг юу мэднэ ээ?

	— Бууддаг буу! Яачихсан юм бэ? Сум нь бас хамт бий. 

	Фритц тэвэрч:

	— Хаана байна вэ? Хэл л дээ. 

	— Чи хүнд хэлэхгүй биз?

	— Хэнд ч хэлэхгүй, чамд байна уу?

	— Надад байна, зөвхөн харанхуй болсон хойно л авчирч болно. 

	Тэр хоёрт хүлээсэн өдөр маш урт шиг санагдаж арай гэж бүрэнхий болгов. Хоттерын хашаа өндөр модны доор сүүмэлзэнэ. Малын саравчинд гэрэл гарч байшинд нь Пеперманнын гэргий хүүхэдтэйгээ дуулах дуу сонстоно. Үүдэнд нь Юрген гутлаа тайлж оймстойгоо гэтэн орж галын өрөөг өнгөрч шатаар явж буу үзсэн өрөөнд оров. Тэнд нь чонын хонгил шиг харанхуй ажээ. Юрген зогсож, намдаж өгөхгүй булгилах зүрхээ дарж уужрахыг хичээнэ. Чих тавин чагнав, галын өрөөнд эмэгтэйн дуу сонстохоос өөр юм сонсогдсонгүй ээ. Юрген явган сууж шал дээгүүр мөлхөв. Түүний сунгасан гар нь нэгэн өнцөгт тулбаас шүүгээг олсныг мэдлээ. Тэрээр шалны банзыг ховхлоход сандарснаас гар нь чичрэх ажээ. Банзыг арай чамай ховхолж гараа шунахайгаар явуулж бууг дайзтай сумны хамт авч сумыг нь халаасандаа хийгээд шалыг яаран бөглөв. Тэрээр муурын зулзага адил шатаар үсчиж гарч одов. Хаалга дуугарч нэгэн хүн гарах шиг болоход улам хурдалбал хойно нь Пеперманнын гэргийн бүдүүн дуу сонсогдов. Юрген буугаа элгэндээ тэвэрч хашаа даган Шүльцийнхийг чиглэн гүйлээ. 

	Тосгоны захиргааны цонхоор өргөн гэрэл гудамжнаа тусжээ. Сэм шагайваас ээж нь тосгоны даргатай ямар нэгэн зүйл ярилцан суув. Хөвүүний нүүр халуу оргих шиг болов. Георигтой холбоотой хэвээрээ л юм болов уу? Түүнтэй гэрлэх гэсэн хэвээрээ л байх нь ээ? Юу гэж ээж ийнхүү нууцаар энд ирдэг бил ээ? гэдэг асуултад Юрген хүү өөрөө ч хариулж чадсангүй ээ. 

	Эд намайг юу ч мэдэхгүй гэж бодож байгаа юм. Цонхыг нь тогшиж «хуйвалдагчид» гэж хашхирчхаад зугтаачихъя гэж бодоод цоройтол тасхийгээд цонхны шил хүчтэй доргив. Тэрээр тэвдэж учраа үл олон ангайн зогсоно. Хэн бууддаг бил ээ, аль эсвэл бууны дуу биш байв уу? Бууны дуу байсан! 

	Агшин зуур түүний зүрхэнд нь бүх цус харван лугшуулж айдас хүрч амьсгалахад бэрх болов. Гартаа барьсан цэнэгтэй бууны гохыг дарснаа мэдлээ. Хаалга дуугармагц Юрген буугаа хаяж ухасхийж амь тэмцэн хурдлав. 

	Тосгоноос гарч амьсгаа даран чагнаваас шөнийн сэвсгэр салхи ганц нохойн хуцахаас өөр юу ч эс дуулдах ажээ. Тэрээр бодлого болон алхана. Тэр зэрлэг сум хүн оночхоогүй байгаа даа? Намайг үзсэн хүн байхгүй, юу ч болсон ижийг ирэхээс өмнө гэртээ очъё гэж шийдсэнээ удалгүй өөр нэгэн бодол сэтгэл зовоох бөлгөө. Хэрэв намайг Пеперманн гуайн авгай таньсан бол хэрэг сөхөгдөх болуузай. Тэгээд бас гартаа буу барьсныг харсан ч байж магадгүй. Ийнхүү элдвийг бодох тутам сэтгэл зовон шаналах явдал улам ихдэх ажээ. 

	Тэд намайг эрж олоод шоронд хорино гэж Юрген айна. Би санаатай буудсан биш, буу өөрөө буудсан гэж хэлэхэд тэд үнэмших ч үгүй, бууг хэн ч эзэмшиж болохгүй гэж Франц ахын хэлдэг зөв байжээ. Тэр лав энэ муу тэнэг Фритцээс илүү мэдэж байсан биз. Би ер нь Берлинд Франц ахдаа очъё гэдэг бодол хөвүүний сэтгэхүйг гэнэт юунд ч дийлэгдэхээргүй хүчтэйеэ эзэмшив. Франц ах намайг ойлгож, намайг хамгаална. Харин би энд байх бол эд нар намайг барьж шоронд хорино. Тосгоны даргыг алчихсан бол намайг алах нь ч зайлшгүй хэмээн элдвийг сэтгэн, тогтуухан орой боловч шүд дагжин сууна. Замын зардлын мөнгөгүйгээр Берлин хүрч чадахгүй, Берлин эндээс хол болохоор явган гүйж болохгүй, хаашаа аль зүгт ч явахаа би мэдэхгүй. Хэрвээ замдаа хүнээс асуувал хүмүүст сэжиг төрж цагдаад барьж өгнө. Мэдээжийн намайг эрж тосгон бүрд улаан даавуун дээр миний нэрийг бичиж зургийг тавьсан, олж өгөхийг зарласан биз гэж бодон босож тосгон руу эргэн гэлдрэв. 

	Түүний хөл нь салгалахуйяа замдаа хэд хэдэн удаа суух шаардлагатай байлаа. Тэрээр барилга, цэцэрлэгүүдийг тойрон явсаар хоёр цэцэрлэгийн хашааны хоорондуур гэтэн нэгдлийн захиргаанд дөхөн очиж Аманда авгайн цонхыг тогшив. 

	Аманда цонх тогших чимээгээр:

	— Хэн бэ? гэхэд Юрген шивнэх төдий хариулан хэсэг байзнаад дахин тогшвол Аманда:

	— Бурхан минь, юу бол оо вэ! Шөнийн харанхуйд юунд нойр саатуулаад байна даа гэснээ Юргений дууг танин хаалгаа тайлав. 

	Аманда дотуур цамцтайгаа, үсээ арзайлган зогсож ийн асууруун:

	— Бурхан минь, тэгж цочдог юм аа! Шөнө дундуур юу хийж яваа юм бэ? Ямар нэгэн юм бол оо юу? хэмээвээс Юрген цөхөрсөн янзтай гар сарвайн уйлж эхлэв. 

	Аманда түүнийг сууцны өрөөнд оруулан:

	— За ярь, хүү минь гэвэл Юрген болсон явдлыг нэгд нэггүй тоочиход Амандаа алгаа хавсарч:

	— Хүн оночихоо болов уу гэж чи айж байна уу? Хэрвээ оносон бол тун зэвүүн хэрэг. Ер нь цэнэгтэй буу барьж гүйнэ гэсэн чинь юу гэсэн үг вэ? гэж түүнийг хаалга руу түлхэж: — Юу ч болсон гэртээ очсоноос дээр юмгүй, хүү минь. Энд л байж лав болохгүй гэхэд Юрген:

	— Ачит эгч минь гэж чичирсэн хоолойгоор, — Би эндээс зайлалгүй болохгүй нь ээ. Берлин рүү Франц ахдаа очъё. Тэндээс намайг эд нар олохгүй биз. Зөвхөн танаас би гуйя, замын зардлын мөнгө өгөөч, танд дараа заавал явуулна. Гуйя, та одоохон өгчхөөч? Би шөнийн галт тэргээр явчих гэсэн юм гэж хөвүүний учирлан гуйваас Аманда хөгшин эргэцүүлэн бодно. Аманда түүнд зардлын мөнгө өгөх хэрэгтэй гэж үү? Берлин хүртэл нэлээн л мөнгө орно. 

	Хэрэв Франц Хоттер эргүүлж мөнгийг нь явуулахгүй бол яах бил ээ? Тэр чинь нарийндаа хатсан амьтан, тэрнээс өөр хүн бол Тинег минь өлсгөхгүй ёстой юм. Ер нь тэгээд хөвүүнд мөнгө зээлүүлнэ гэсэн чинь бүрмөсөн бэлэглэнэ гэсэн үг. Энэ хүүд мөнгө бэлэглэх ямар учиртай бил ээ? Надад л бэлэглэж байгаа хүн байхгүй юм. Үгүй ээ, больё! гэж сэтгэн хөвүүнийг ширтэнэ. 

	Ердөө л гэр лүү нь шууд хөөх үү? Хэрэв байдал өөрөөр шувтарч ноёнтон болон Франц, Хоттер нар эргэж ирвээс өөрсдийн талд зогсож өгсөн ганц муу хүүхдэд тусалсангүй гэж бодох байх гэж бодмогц:

	— Чи манайд нуугдаж бай л даа. Би ихээхэн сүрэл амбаарт дэвсэж бас хөнжил өгье. Тэгээд хэд хоног нуугдчих, дараа нь Франц ахдаа замын зардлын мөнгө явуул гэж бич гэж гадуур цамцаа мөрөн дээр тохож гарч явснаа тэвэр сүрэлтэй орж ирэв. 

	Юргенийг түлхэж амбаарт аваачиж сүрлээ хаяж:

	— Энд нуугд, хэн ч чамайг олохгүй гэж хаалгыг хааж явлаа.

	 

	 

	Ингэ сэтгэл тавгүйгээр өрөөндөө хойш урагш хөлхөнө. Юрген гэртээ ирсэнгүй ээ. Түрүүчийн буудсан хүн Юрген мөн гэж үү? Уул буудалт нь цочоосноос биш асар их хор хохирол учруулаагүй дээ. Буу дуугармагц Геориг гүйж гарсан. Цонхон дороос ганц буу олсноос биш байшинг эргэн тойрон ажсан боловч өөр ямар нэгэн зүйл огт мэдэгдээгүй. 

	Ингэ цагаа харвал шөнийн хоёр цаг болох гэж байв. Охин Розхен зөөлөн шаргал үсээ дэрэн дээрээ мяндас адил мушгиралдуулж бөхөөр нойрсож байв. Юргений ор сул ажээ. Ингэг эх хүний энэрэнгүй сэтгэл тэсэж суухын аргагүй догдлуулахуйяа, хүүгээ эрэхээр алчуураа авч гарлаа. Замд тохиолдсон бут болсон их өвсөнд нэгэн хүн сууж байгаа юм шиг харагдах ажээ.

	— Юрген! гэж хэчнээн дуудавч хариу эс сонстох бөлгөө. Ингэгийн зүрх цохин тосгон руу гүйж очвоос Георигийн өрөө гэрэлтэй харагдав. Тэрээр хаалга тогшин орвоос түүний нүүрнээс Юрген нь очоогүй болохыг Геориг мэдэж хоёр гарыг барьж:

	— Хэрэв тэр гэртээ л очоогүй бол чамд хүлээж суух хэрэг байхгүй. Шөнийн галт тэргээр Берлин орсон хэрэг. Бид сэргийлэхэд мэдэгдсэн, маргааш эргүүлж авчрах биз. Харин хэн түүнд буудах даалгавар өгснийг л би мэдэхийг хүсэж байна хэмээхэд Ингэ айн тэндхийн эрхэнд ийн асууруун:

	— Геориг чи надад туслахгүй гэж үү? гэв. 

	Болсон явдлын тухай Геориг Пульманнаас өөр хэнд ч хэлсэнгүй ээ. Пульманн сэргийлэхэд мэдэгдсэн ажээ. Гэвч тосгоноор эзэнгүй цуу яриа дорхноо тархав. Хүн бүр өөр өөр зүйлийг мэдсэн байв. Пеперманнын гэргий Юргенийг буу авч гарч зугтаахыг харж, нөгөө нэг эмэгтэй нь бууны дуу сонссон байхаас биш яг хэн буудсаныг мэдсэн хүнгүй ажээ. Харин юм бүхний түрүүнд хошуу залгаж гүйж явдаг хүмүүс энэ удаа таг чиг байсан нь учиртай биз ээ. 

	Аманда, Берлинээс захидал тэвчиж ядан хүлээнэ. Хэрэв гэрт минь ирж нэгжин Юргенийг олбол яадаг бил ээ? гэж бодохоос Амандагийн айдас хүрнэ. 

	Геориг нэг удаа ирж Амандагаас Юргенийг нуусныг нь мэдсэн юм шиг тойруугаар нэлээн юм асуусан. Юрген амбаарт дөрөв хонолоо. Аманда түүнд хоол сэм оруулж гадагш гарахыг хориглоно. Юрген бүх өнгөрсөн дөрвөн хоног гэгээ ер үзэлгүй сууж өчүүхэн жаахан нүхээр өдөр шөнийг ялгах төдий суулаа. Цаг хугацаа ч гэж хэлэхийн аргагүй урт мэт санагдаж долоо хоног сууж байгаа мэт санагдана. Тэрээр төрсөн хөөрхөн дүү Росхен, хайрт ээж, халуун хоолоо мөрөөдөж эхлэв. Амандагийн оруулах хоол нь өдрөөс өдөрт муудсаар, багассаар байв. Тэр бас л нэг илүү хоолны сав болжээ. Юрген үргэлж уйлж сууна. 

	— Надад туслах, миний төлөө санаа тавих ганц ч хүн энэ ертөнцөд алга. Тэд нар намайг ганцаарыг минь орхижээ гэж уйлагнан ярьж сууснаа өөрийг нь үзэж чадахгүй байсан Геориг худал хуурмагаар хөөрхийлөн аяга хоол өгч байсан Амандагаас хавьгүй сайн хүн шиг бодогдох боллоо. Аманда өдөр бүр захидал ирсэнгүй гэж хэлнэ. Ашгүй нэгэн өдөр шуудан зөөгч буурал өвгөн хаалгыг нээж,

	— Чамд захидал байна. Берлинээс хэмээхэд Аманда, захидлыг түүний гараас булаах мэт шүүрэхэд өвгөн гайхаж ийн асууруун:

	— Аманда минь, сэтгэл чинь их хөдөлнө биз? Захидлыг уншихаас өмнө тэсмээргүй байгаа биз? Би ч бас л ийм болчихсон хүн юм шүү дээ хэмээхэд Аманда хариу ч дуугаралгүй өвгөнийг үлдээж хаалгаа бушуухан хааж түгжлээ. Дугтуйг яаран урж жаахан юм бичсэн хагас хуудсыг гаргаж уншвал 

	 

	"Юрген тэгж тэнэг ажил хийдэг учрыг нь ойлгохгүй юм. Насанд хүрсэн учир өөрөө өөрийнхөө биеийг хариуцах ёстой. Бидний тухай гэвэл бид хадам ээжийг тэжээх гэж зүдэрч байгаа тул дахин нэг хоолны савыг авч чадахгүй нь. Юргенд мэнд хүргэж түүний төлөө зүрх сэтгэлээсээ зовж шаналан сууна. Гэвч өөрийн бөөлжсийг эргүүлж өөрөө халбагадах хэрэгтэй болж гэж хэлээрэй" 

	 

	гэснийг үзээд Аманда захидлаа доош дурамжхан тавьж:

	— Хэрэггүй ч ажил хийлээ дээ гэж зовнингуйгаар, энэ муу төрхгүй жаалыг тэр дор нь хөөгөөд гаргадаг байж дээ. Гэвч одоо хүнээс далдуур л гаргаж холдуулахыг бодъё. Цаадуул нь үүнийг барьж аваад намайг нууж байсан гэдгийг мэдчихгүй байгаа даа. Тэгвэл л баларсан юм болно. Тэд ер нь энэ муу ганц хулгайч жаалаар яах ч вэ дээ. 

	Аманда харанхуй болохыг хүлээж суутал ашгүй харанхуй болоход амбаарын үүдийг нээж:

	— За яв даа, Юрген минь. Галт тэрэгний буудал хүрч тэндээсээ чигээрээ зам даган явж баруун тийш эргэж хүлээлгийн байшинд хүрнэ. Хэрэв чамаас хүн асуувал хот орно гэж хэл. Галт тэрэг нэг хотоос нөгөө хотыг дамжиж явдаг болохоор тэгж явах нь зөв шүү. Баруун Берлинд очоод Оросын бүсээс амьдардгийн аргагүй болоод ирлээ гэж хэлээрэй! гэж хэдэн зүсэм талх өгч түлхэж гаргахдаа:


— Баригдахгүйг хичээгээрэй. Хэрэв баригдвал энд байснаа бүү хэлээрэй. Өдий хүртэл ойд нуугдаж байсан гэж хэлдэг юм шүү гэж захихад Юрген нэг ч үг дуугарсангүй, Амандагийн хажуугаар өнгөрч гүн харанхуйн дунд орлоо. 

	 

	 

	Шөнийн нам гүмд цэцгийн анхилмал үнэр чийгийн үнэртэй хослон ханхална. Геориг явах болжээ.

	— Ганцхан жил шүү дээ, Ингэ! гэж Геориг гарыг нь чанга атгаж: — Чиний хүүгийнхээ төлөө санаа зовж байгаа үед чинь би явах боллоо доо гэхэд Ингэ түүнд ойртож уйлна.

	Геориг цагаа харж: 

	— Аль болох түргэнээр би чамайг эргэе, магадгүй Юрген одоохон сургаа гаргаж ч... гэв. Мянга түмэн магадгүйгээр яах билээ. Түүний өмнө хүсэж хүлээсэн, сургууль сурах эрдмийн хаалга нээлттэй хүлээж байхад чухамхүү хэрэгтэй үед нь салж явах гэхдээ Ингэгийн төлөө санаа хуваарилах ажээ. Хэлж яримаар үг өдий төдий мэт санагдавч хэрэгтэй хэсгийг олж ярихад маш бэрхтэй, Геориг эмэгтэйг чанга тэвэрч уруул дээр нь үнсэн гарч одлоо. 

	 

	 

	Галт тэрэгний буудал дээр зорчигчид төдийлөн олон биш байлаа. Геориг билет худалдаж аваад хүлээх тасалгааг эргэн тойрон сонирхон ажваас шуудай дүүрэн юм дэргэдээ тавьсан хүн толгойгоо доош унжуулж хурхирна. Түүнтэй хамт яваа болов уу гэмээр хижээл насны эмэгтэй хажууд нь суух ажээ. Геориг зөвхөн өөрийн бодолтойгоо чөлөөт байхын тулд тэндээс гарлаа. Тэрээр чемоданаа газар тавьж хашаа түшин бодлого болон зогсов. 

	Сургуульд явах гэж хүссэн нь хэрэггүй ч болсон мэт санагдана. Тэгээд нэгэнт тавьсан хүслээ одоо буцна гэж үү? Үгүй ээ. Ингэ маань сэтгэл санаагаар сэргэлэн ч байдаг болоосой. Ингэг өнөөдөр шиг ийм уйтгар гунигтай, өрөвдөлтэй байхыг хэзээ ч би үзээгүй сэн. Пульманнд очиж түүнийг минь асарч байгаач гэж хэлэх байж уу даа хэмээн элдвийг бодсоноо гэнэт болив. Пульманн хэлсэн хэлээгүй өөрийн чадлын хэрээр тусална. Бендт болсон өөр бусад хүмүүс ч бий. Сэтгэл зовох явдалгүй билээ. Юрген мэдээжийн аль хэдийнээ садан дээрээ очсон биз гэж элдвийг сэтгэн зогстол Георигийн хажууханд нь хүний мэгшин уйлах шиг сонстоход тэрээр цочсоноо эргэн хашааг тойрвоос өмнөхөн нь урт өвсөнд нэгэн хүн гараа дэрлэн уйлж суув. 

	Геориг түүний туранхай мөрөнд хүрч:

	— Юрген? гэвэл цаадах нь цочив. 

	Геориг хэдийгээр харанхуй авч хөвүүний нүдэнд учиргүй айх янз илэрснийг мэдэхүйеэ, түүнийг өргөн босгож мөрийг нь халамжтайяа түшиж, дотно элэгсгээр ийн хэлрүүн:

	— Гэртээ очъё, Юрген гэв.

	— Би очиж болох юм уу? гэж асуусан нь Юргений анхны үг байлаа.

	— Эхдээ хүн хэзээ ч очиж болно шүү дээ. Эх үргэлж тусалдаг юм гэв.

	Эхдээ... Энэ л ганцхан зам байсан юм. Юргенд мөр дээгүүр нь тавьсан Георигийн гар хэчнээн дулаахан сайхан мэт санагдав аа. Хэчнээн үнэн үгийг шударга журмаар ярина вэ? Юргений сэтгэл уярч баярын нулимс хоёр нүдийг нь бүрхэж тасалж болшгүйгээр мэлмэрэн урсаж эхэллээ. Геориг түүний хажууд нь дуугүй алхана. Тэрээр Юргений бодлыг самууруулахыг бодсонгүй ээ. Харин Нугат хөндийд орших намхан дээвэртэй жижиг байшинд ойртоход Геориг хэлрүүн,

	— За одоо боль доо, Юрген минь. Том эр хүн шиг байгаач, чамайг уйлсаар орвол ээж чинь юу гэж бодох бил ээ гэв.

	— Би... би буудах гэж бодоогүй юм, ээж ээ гэж Юрген уруулаа чичрүүлэн Георигийн хажууд зогсоно. — Буу цэнэгтэй байсныг нь би мэдээгүй юм. Гэтэл өөрөө буудсан юм гэхэд

	— Дараа бүгдийг ярилцъя. Одоо ингэж чичрэх хэрэггүй гэж Геориг түүнийг сууцны өрөөнд оруулав. Ингэ үг дуу ч үгүй хүүгээ ширтэн зогссоноо:

	— Өлсөж байна уу? гэхэд

	Юрген толгой дохиж:

	— Аль хэдийнээс хойш цадаагүй гэснээ пальтогоо товчлон буй Георигийг харж:

	— Геориг ах аа, та явах нь уу? гэв

	— Тийм ээ, Юрген. 

	— Би ирсэн учраас уу? Би одоо таныг битгий ир гэж хэлэхгүй ээ. 

	— Тэглээ ч гэсэн явалгүй болохгүй нь, Юрген. Хүний хүсэл мөрөөдлөөс илүү гүйцэтгэвэл зохих чухал зүйл байдаггүй шүү дээ гэв. 

	— Та надад гомджээ... гэж Юрген уйтгартайяа хэлбээс Геориг гараа сунгаж:

	— Чи ээжийгээ их зовоосон. Одоо баярлуулах цаг чинь болсон шүү гээд хоёулаа толгой дохилцон зөвшөөрснөө илчилж салах ёс найрсгаар гүйцэтгэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

